
 1  

Pamulano

1  1 Teopilu hanu pinelangkai.
Hadio mia umari merokuhi moꞌuki saru teꞌaturu mongkona 

kegagia-kegagia hanu umarito gagi i tonga-tongato. 2  Hiro moꞌuki 
mengkena hanu pinau ndi nggito io mia hadio hanu monsue liono 
kegagia-kegagia intu insi pamulano, ma umaringgua paleleꞌi karebano. 

Boo Kareba Moiko
Lukasi

Pau pontiso

Boo Kareba Moiko hanu inukino Lukasi popauo mongkona Iesu Datu 
Pongkadudui hanu dinandiro Ue Ala tiaro to Isaraeli ma tiano luwuno mia. 
Topoꞌuki boo neu, ieto Lukasi. Wono aso dotoro hanu merongakeꞌi tinena 
Paulu i pelempaano mompalele Kareba Moiko (Kolose 4:14; 2 Timontiu 
4:11; Pilemo 1:24). Tiano poꞌukia boo neu, Lukasi mompekuku pepauno ma 
wineweuno Iesu, insi ndi mia hanu tuwu merongakeꞌi Iesu (Lukasi 1:1-2). 
Lukasi mboꞌu moꞌuki boo Wineweuno Tinena hanu popauo mongkona 
teweweuno ma tesia-siano petonda-petonda Iesu, umarino Iesu mewuatako 
i Suruga.

I laro boo neu, Iesu motae Wonoto pinowea parenta insi Penaari Ue Ala 
mano paleleꞌi Kareba Moiko insi ndi Ue Ala tiaro mia mengkarampini 
(Lukasi 4:18) Mano amba tinungkaiRo Iesu inuki mboꞌu i Lukasi 19:10, ieto: 

“Moꞌungke ma mongkadudui mia tesosaelo.” Ndenggua mboꞌu laino-laino 
hanu tumisoe motae kareba moiko intu, ieto tiano luwuno mia (Lukasi 2:10; 
2:30-32; 24:47). I laro boo neu mehanga motae Iesu hawe ingki mongkadudui 
luwuno mia, noꞌie butu mia to Iahudi. Boo Kareba Moiko neu buke mboꞌu 
ako pau-pau mongkona bandembio Iesu kumikiiꞌiro mia saru manggerupano 
paraluro, tewinso mia hanu kinikii tai mantudu. Tempono to basae boo 
neu, mehanga pompehohawari Iesu ndi mia karampini (Lukasi 7:22; 21:1-4), 
ndi mia tehala (Lukasi 5:30-32; 7:37-50; 13:10-13), ndi tina (Lukasi 7:11-17; 
8:2-3; 10:38-42) ndenggua mboꞌu ndi tataboa (Lukasi 8:41-42, 54-55; 9:38-42; 
9:46-48; 18:15-17).

3  Towono kupekukuo ntuꞌu luwuno intu insi pamulano, naku mepikiri, 
moiko ntakau bakupoꞌuki aso pompohawe hanu teꞌaturu tiamiu. 
4 Naku weweuo intu, mano nggomiu tumoꞌorio bambio hanu umari 
pinaguruako ndi nggomiu nggaaeto takau mentee.

Nopineꞌanaako Iohane Pobaho pinohawe
5 Tempono Herode gagi datu i Iudea, nggaae aso mia petewawo 

pesombaa meneeako Sakaria. Wono tewinso i larono asontia 
petewawo pesombaa Abia. Kombiano neeno Elisabe, wono mboꞌu 
inuleno Haruni petewawo pesombaa amba-ambano. 6  Tuwu 
pekombiaro intu mokomangaꞌuo aroari Ue Ala. Koꞌoruono melaroe 
luwuno parenta ma atorari Ue Ala hawe bukeno. 7 Hiro nohina anaro 
akono Elisabe weꞌo ma koꞌoruono nggaaeto motuꞌa. 8  I aso oleo, 
towono hawe tempo tepokosiano Abia mohawe tia ingki molempae 
anggaa i Rahari Ue Ala, Sakaria hanu gagi petewawo pesombaa ingki 
molempae anggaa intu i arori Ue Ala. 9 Akono asompihano petewawo 
pesombaa montadi loterei, ingki patantuo hanu moꞌangga. Gagi 
Sakaria hanu mohawe tia mewinso i laro Rahari Ue Ala ma montunu 
dupa. 10 Tekonairo mia hadio mpekakai i saliwa, tempo intu tempono 
pontunua dupa. 11 Tempo intu malaꞌekari Ue mopokiio koroino 
ndi Sakaria. Malaꞌeka intu mentade i asombali koanano poꞌianga 

pinatantu pontunua pesombaa. 12  Towono Sakaria sumueꞌi malaꞌeka 
intu, wono tededengke ma momee. 13  Sine malaꞌeka intu motae, “Indo 
momee, Sakaria! Ue Ala umari rumongeꞌi pekakaimu. Kombiamu 
Elisabe ingki meꞌanakeꞌi aso mia anantama. Nggoꞌo ingki moweekeꞌi 
nee Iohane ndi wono. 14 Nggoꞌo ingki takau mangaꞌu ma hadio mia 
ingki memanangai bano tataboa intu pineꞌanaako! 15 Wono ingki 
gagi mia pinelangkai montonda pengkikiiri Ue, ma wono nokaleu 
ingki moꞌinu anggoro ba inua mokora. Mompamula laro kompo 
nggaaeto buke saru Penaa Mempori. 16  Wono ingki weweuo hadio mia 
Isaraeli mewolili ndi Ue Alaro. 17 Anamu intu ingki gagi tinena hanu 
sumeꞌeluo Ue. Moroso ma pabawano ingki mengkena nabi Elia seꞌelu. 
Wono ingki moꞌasoe ama ma anano, ma mia hanu nokaleu tepatudu 
ingki nowaweꞌi mekule i sala pompewowolo hanu mentee. Saru 
ndengguato nopasadiae aso bawaa hanu matantu menunu tiari Ue.” 
18  Sakaria mesikeno ndi malaꞌeka intu, “Ndembio kuꞌingki tumoꞌorio 
haintu ingki tegagi? Akono motuꞌa akuto, ma kombiaku motuꞌaeto 
mboꞌu.” 19 Malaꞌeka intu sumangki, “Naku neu Gabrieli. Naku mentade 
arori Ue Ala ma Wonoto hanu tumenaꞌaku mompohawe kareba moiko 
neu ndi nggoꞌo. 20 Mbio hanu kupotae, kongkonokaa tegagi i tempono. 
Sine akono nggoꞌo nokaleu mompeꞌaloꞌalo, nggoꞌo ingki pepe hawe 
mbio hanu kupotae intu tegagi.” 21 Tekonai intu, mia hadio nggaaeto 
mangingi tumeꞌemae Sakaria. Hiro mengkohali-hali tembio wono 
mosae lahi i laro Rahari Ue Ala. 22  Ma i tempo nopeluarako, nokaleu 
poli mboꞌu mepau ndi hiro. Wono motilalo mpiha mompowea pau ako 
kaeno, ma kongko pepe. Mano luwuno mia tumoꞌorio motae wono 
umari monsue aso pengkikiia i laro Rahari Ue Ala.

23  Towono pingko tempo poꞌanggaano i Rahari Ue Ala, Sakaria 
mekule i rahano. 24 Nokaleu mosae umaringgua, Elisabe kombiano 
mentia. Mano ukoe koroino i raha olima wula mosaeno. 25 Nopotae, 

“Hanu tegagi i koroiku neu ieto pompehohawari Ue ma i laro poꞌeheNo 
umari Nopaesio kokoꞌii i koroiku akono naku weꞌo.”

Nopineꞌanaako Iesu pinohaweako
26  Tekonai Elisabe mentia onoo wula, Ue Ala montena malaꞌeka 

Gabrieli lumako i Nasare, aso inia langkai i wita Galilea. 27 Gabrieli 
tinena lumako i aso moluale, neeno i Maria. Moluale intu nggaaeto 
mesambora ako aso mia tama neeno Iusupu, inuleno Datu Daudi. 
28  Malaꞌeka intu hawe ndi Maria nopotae, “Tabea, Ue Ala takau 
meꞌaroa ndi nggoꞌo! Ue Ala rumoronganiko mpiha!” 29 Norongeꞌi pau 

intu Maria tededengke, nopotae i laro aroano io mbio pengkonaano 
tabea intu. 30 Nopotae malaꞌeka intu, “Indo momee Maria, nggoꞌo 
menunu i arori Ue Ala.” 31 Nggoꞌo ingki mentia ma meꞌanakeꞌi aso 
anantama, hanu ingki muneekeꞌi Iesu. 32  Wono ingki gagi hanu tenee 
ma ingki nineeako Anari Ue Ala hanu Takau I wawono. Ue Ala ingki 
mokogagio gagi datu mengkena Datu Daudi, hanu mekiꞌuleꞌi. 33  Ma 
Wono ingki gagi datu i inuleno Iako ma Pomparentano noleu hina 
tampulaano. 34 Nopotae Maria ndi malaꞌeka intu, “Sine naku neu 
damoluale, ndembio patudu intu mano poli tegagi?” 35 Malaꞌeka intu 
sumangki, “Penaa Mempori insi ndi Ue Ala ingki hawe i koroimu, ma 
pabawari Ue Ala hanu Takau I wawono ingki kumongkomiko. Ieto 
intu tataboa hanu ingki pineꞌanaako nineeako mempori, Anari Ue Ala. 
36  Mautoꞌorio: Elisabe petiamu, nggaaeto mentia onoo wula, maupono 
motuꞌaeto ma nopotae mia weꞌo. 37 Sine ndihiri Ue Ala nohina hanu 
tai poli Nopokogagio.” 38  Nopotae i Maria, “Naku neu petenari Ue; 
poꞌineeꞌito mano gagi ndi naku mengkena hanu nineemiu.” Mano 
malaꞌeka intu lumako bintae i Maria.

Maria ma Elisabe
39 Umarinokaa intu, Maria lumako i aso inia langkai hanu 

nggaae i torukuno Iudea. 40 Wono lumako i rahani Sakaria, ma 
towono mewinso, wono mompowea tabea ndi Elisabe. 41 Ma towono 
Elisabe rumongeꞌi tabeani Maria, ana hanu i laro kompono Elisabe 
intu melelua. Mano Elisabe nopewinsokio io Penaa Mempori, 
42  mano kumora, nopotae, “Nggoꞌoto hanu takau binarakati i olono 
luwuno tina! Binarakatieto ana hanu ingki mupeꞌanakeꞌi intu! 
43  Isemakee naku mano ineri Ueku hawe ndi naku? 44 Towono 
kurongeꞌi tabeamu, ana i laro kompoku melelua mangaꞌu. 
45 Manangaito nggoꞌo, akono mbio hanu pinauri Ue ndi nggoꞌo, 
mupeꞌaloꞌaloe ingki tegagi!”

Nani poꞌundeni Maria
46  Maria motae,

“Sumangaku moꞌunde ndi Ue,
 47 ma aroaku mangaꞌu

akono Ue Ala pongkaduduiku.
 48 Nopewowolo aku, ataNo hanu maritu!

Mompamula ndeneu luwuno mia ingki motae
nakuto hanu binarakatiri Ue Ala,

 49 akono Ue Ala Hanu Takau Pabawa
weweuo haintu langkai ndi naku.

Mempori neeNo.
 50 Ma moiko aroaNo

ndi luwuno mia mekiꞌuleꞌi inule hanu momee ndi Wono.
 51 Wono mopokiio pabawaNo

saru wineweu kaeNo
ma monsua-suae mia hadio hanu matompo aroano

ma sumiasiae pompewowoloro.
 52 Wono mompotiio datu-datu hanu mempabawa 

insi pedongkoano
ma umengkae mia hadio hanu tetotoako.

 53 Mia mokoninggo Nopokosangkae saru luwuno moikoa,
hanu sugi notambae saru kaae moꞌapa.

 54 Wono tumulungio Isaraeli ataNo,
montonda dandi hanu wineweuNo, saru ue mpuꞌuto.

 55 Ue nokaleu kumolupeꞌi dandiNo,
akono Wono modonta aroa ndi Burahima
ma inuleno hawe tampulaano.”

56  Ma Maria moꞌia meronga saru Elisabe baraꞌura otolu wulaa 
mosaeno, mano pekule i iniano.

Nopineꞌanaako Iohane Pobaho
57 Haweto tempono Elisabe ingki meꞌana. Wono meꞌanakeꞌi aso mia 

anantama. 58  Pehori-horino ma petia-petiano rumongeꞌi bandembio 
langkaino moikoNo aroari Ue ndi Elisabe, ma hiro metonda 
memangaꞌu saru wono. 59 Tempono rewurewu intu meꞌumuru oalu 
oleo, hiro hawe ingki mentindio. Rewurewu intu ingki romeneekeꞌi 
Sakaria montonda neeno amano, 60 sine ineno motae, “Uuhu! Wono 
kongkonokaa pinowea nee Iohane.” 61 Hiro motae ndi wono, “Nokaleu 
hina maupo teꞌasomia insi petia-petiamu meene ndeintu!” 62  Mano 
saru pau pelelua ngkoroi, hiro mesikeno ndi Sakaria nee mbio hanu 
ingki pinowea ndi anano.

63  Sakaria moꞌema aso watu poꞌuki mano poꞌuki, “Neeno Iohane.” 
Hiro luwu kohali-hali. 64 I tempo intu mboꞌu Sakaria poli nggaaeto 
mepau ma moꞌunde ndi Ue Ala. 65 Pehori-horino luwuno momee, ma 
kareba intu tepalele i luwuno wita torukuno Iudea. 66  Luwuno mia 
hanu rumongeꞌi haintu mpesikeno laro aroa, “Gagi mbiokee tataboa 
intu teꞌungga?” Akono Ue Ala rumoronganio.

Nani poꞌundeni Sakaria
67 Sakaria, ama insi tataboa intu nopewinsokio Penaa Mempori 

mano wono mompohawe oliwiri Ue. Wono motae,
 68 “Inundeto Ue, Ue Alano to Isaraeli,

ako Notulungio bawaaNo ma mokolipaꞌiro.
 69 Wono mowee kito pongkadudui hanu pabawa,

inuleno Daudi, ataNo.
 70 Tempo seꞌelu montonda pauo nabi-nabi bininikiNo,

Ue umari mompowea dandiNo
 71 ingki kumadudui kito insi iwalito

ma insi pabawa mia hadio hanu umoꞌalia kito.
 72 Ingki mepetisoe moikono aroaNo ndi mia seꞌeluto,

dandiNo hanu mempori intu ingki nopokogagio.
 73-74 Wono metando ndi Burahima uentuꞌuto,

ma medandi ingki mokolipa kito insi iwalito,
mano nggito nokaleu momee mesombaio

 75 laro memporia,
ma menteea i aroNo i sompo tinuwuto.

 76 Ma nggoꞌo, anaku, ingki pinau nabiri Ue Ala Hanu Takau I 
wawono.

Nggoꞌoto seꞌelu
pasadiae sala tiari Ue,

 77 ingki mompohawe ndi bawaano, bandembio bano hiro 
kinadudui,

montonda pompaesiRo halaro.
 78 Ueto moiko aroa ma mompehohawa;

Wono hawe ingki kumadudui kito.
Mengkena mataꞌoleo saba i eriꞌerio,

 79 ndengguato Wono mompowea wantaNo ndi luwuno mia
hanu tuwu i laro malo-maloa ma memomee insi matea.
Wono wawo kito i sala hanu lumako i manangaia.”

80 Anani Sakaria intu sani langkai ma sani moroso penaano. Ma 
wono moꞌia i pada malua, bano hawe tempono wono mokomengkaae 
koroino ndi tongku langkai Isaraeli.

Hinaano Iesu

2  1 Tempo intu, Datu Langkai Agustusu metena mano luwuno mia 
i Kedatua Roma lumako i inia mpuꞌuro maro medinoa. 2  Ieto neu 

pedoaꞌa amba-ambano hanu pinolempa tempono Kireniu gagi mokole i 
Siria. 3  Gagi luwuno mia lumako i iniaro aso mia ma aso mia.

4 Ndenggua mboꞌu Iusupu lumako insi Nasare i wita Galilea, lumako 
i Beteleme i wita Iudea, hinaano i Datu Daudi; akono Iusupu insi 
inuleno i Daudi. 5 Mano Iusupu mepeꞌuki koroi saru i Maria samborano, 
hanu tekonai mentia.

6  Tempono rotekonai i Beteleme haweto tempono i Maria meꞌana. 
7 Wono meꞌanakeꞌi aso anantama, anano amba-ambano. Tataboa intu 
tinongoako bana, mano pinolendo i pakana meꞌihiako seami; akono 
nohina poꞌiangaro i raha peratoa.

Pompakambi ma malaꞌeka
8  Malo intu, umpeda i Beteleme nggaae pompakambi hanu mpodagai 

bimba-bimbaro i pada. 9 Bingkosako mentade aso malaꞌekari Ue 
mepopokii ndi mia inturo ma marambari Ue mewanta rumorongani 
hiro, maro takau memomee. 10 Sine malaꞌeka intu motae, “Indo 
momee! Naku hawe mowawo kareba moiko ndi nggomiu; kareba 
hanu takau montarero i luwuno mia. 11 Oleo neu i inia langkai Daudi 
nggaaeto pineꞌanaako Mpuꞌu Pongkadudui ieto Kerisitu, Ue. 12  Ieto 

neu tondonino: Nggomiu ingki mehaweꞌi aso tataboa tinongoako bana, 
ma pinolendo i laro pakana.” 13  Tempo intu meronga malaꞌeka intu, 
bingkosako hawe insi suruga hadio takau malaꞌeka, moꞌunde Ue Ala. 
Rompotae,
 14 “Poꞌunde-unde ndi Ue Ala

i langi hanu wawono!
Ma i tolino, memanangaieto mia

hanu nomangaꞌukeꞌi Ue!”
15 Umaringgua malaꞌeka-malaꞌeka bintaꞌiro mpekule i suruga, 
pompakambi intu mpotae aso mia ma aso mia, “Maito tomelako 
i Beteleme ma Mengkikiio mbio hanu gagi intu, hanu mengkena 
ropohaweꞌi Ue ndi nggito.” 16  Hiro mpopari-pari melako, ma 
romehaweꞌi Maria ma Iusupu, ma tataboa intu hanu tekonai pinolendo 
i laro pakana. 17 Tempono pompakambi mensueꞌi tataboa intu, 
rompohaweꞌi i luwuno mia mbio hanu pinauno malaꞌeka montonda 
tataboa intu. 18  Hiro mengkohali-hali merongeꞌi hanu pinauro 
pompakambi intu. 19 Sine Maria numaae luwuno intu i laro aroano 
ma nopewowoloe. 20 Umaringgua pompakambi inturo mpekule i pada 
maro mpoꞌunde-unde ma melangkaio Ue Ala, hangano luwuno hanuto 
rinonge ma hanu sinuero, takau mengkena hanu pinauno malaꞌeka ndi 
hiro.

Iesu pinowea nee
21 Towono meꞌumuru oalu oleo, tataboa intu tinindi. Maro meneekeꞌi 

Iesu, nee hanu noweekeꞌi malaꞌeka ndi Wono aponopo nomentiakeꞌi 
ineNo.

Iesu winawo ndi Ue i Rahari Ue Ala
22  Haweto tempono Iusupu ma Maria mompolempa gau pomemporia 

montonda Atora hanu inukino i Musa. Gagi romewaweꞌi tataboa 
intu i Ierusale ingki pineweangangkeꞌi ndihiri Ue. 23  Akono i laro 
atora hanu inukino i Musa ndeneu, “Bano tataboa tama hanu amba-
ambano, kongkonokaa pineweangangko ndihiri Ue.” 24 Hiro mboꞌu 
ingki mompowea pesombaa ieto aso pasa wurokou ba oruo manu-
manu marapati hanu mongura, montonda Atora hanu inukino i Musa 
mongkona gau pomemporia. 25 Tempo intu, i Ierusale nggaae aso mia 
meneeako Simeo. Wono mia mentee, hanu momee ndihiri Ue Ala 
ma tekonai meteꞌema tempono Ue Ala kumaduduio Isaraeli. Penaa 
Mempori rumoronganio, 26  ma Penaa Mempori umari mompohawe ndi 

wono motae nokaleu ingki mate aponopo monsue Datu Pongkadudui 
hanu dinandiri Ue. 27 Ako petewawono Penaa Mempori, Simeo 
mewinso i Rahari Ue Ala. Tempo intu Iusupu ma Maria waweꞌi 
mewinso Iesu hanu ote-otede intu ingki moweweu podedeno 
montonda Atora hanu inukino i Musa. 28  Mano aleꞌi Simeo tataboa intu 
mano seneꞌi, mano poꞌunde-unde ndi Ue Ala,
 29 “Ndeneu neu Ue, nekoMiuto mokobukeꞌi dandi Miu.

Poꞌineeꞌito ataMu neu mate i larono manangaia.
 30 Akono saru mataku neu neꞌakuto monsue

Pongkadudui hanu insi ndi Nggomiu.
 31 Pongkadudui intu Nggoꞌo umari pasadiae tiano 

luwuno tongku langkai:
 32 Mengkena wanta hanu mokokelingae sala tiano 

luwuno tongku langkai hanu susua,
ingki hawe ndi Nggomiu;

ieto wanta hanu mowawo pompelangkai
tiano bawaaMiu Isaraeli.”

33  Ama ma ineno Tataboa intu kohali-hali moronge mbio hanu 
pinauno Simeo mongkona Tataboaro. 34 Mano Simeo barakatiꞌiro ma 
nopotae ndi Maria, ineno Tataboa intu, “Tataboa neu umari nobinikio 
Ue Ala ingki mobobarasa ma ingki mongkadudui hadio mia Isaraeli. 
Wono ingki gagi tondonino insi ndi Ue Ala, mopotoꞌoriokeꞌiro mia insi 
wineweu hanu nokaleu mentee, sine hadio mia ingki meꞌewae. 35 Bano 
ndenggua tetoꞌorieto ihi aroaro. Mokokolaro ingki dumuhuo aroamu 
mengkena owu hanu montaso.”

36  Nggaae mboꞌu aso nabi tina motuꞌaeto takau. Neeno Hana, anani 
Panueli, insi tongku Asere. Umari mekombia opitu taꞌu, kombiano 
mate. 37 Hana gagi bemba, ma ndeneu neu umuruno halupulu 
kaꞌopa taꞌu. Nokaleu hori bintae Rahari Ue Ala. Meene malo wono 
soꞌai mesomba ndihiri Ue saru mekakai ma mepuasa. 38  Tempo intu 
tekonai mboꞌu wono hawe, mano poꞌunde-unde ndi Ue Ala ma mepau 
mongkona Tataboa intu i luwuno mia hanu meteꞌema tempono Ue Ala 
mokolipae Ierusale.

Mekule i Nasare
39 Umarino Iusupu ma Maria weweuo luwuno hanu montonda 

Atora hanu inukino i Musa, hiroto mpekule i Nasare, i wita Galilea. 
40 Tataboa intu sani langkai ma moroso, mompewowolo ondalo ma 
nopehohawae ntuꞌu i Ue Ala.

a 2:41 Paska: Oleo hanu pinewowolo mongkona peluarakoaro mia Isaraeli insi wita Masiri. 
Basae i: Peluarakoa 12:21.

Iesu i Rahari Ue Ala
41 Sompo taꞌu, mia motuꞌano Iesu lumako i Ierusale ingki tumowoe 

Oleo Langkai a  Paska. 42  Ma towono Iesu meꞌumuru hopulu kaꞌoruo taꞌu 
hiro lumako i perame-ramea intu mengkena asompihano. 43  Umarino 
perame-ramea intu hiro mpekule, sine Iesu, Tataboa intu damoꞌia 
Ierusale ma amaNo saru ineNo nokaleu tumoꞌorio. 44 Romehalae 
Wono metonda i larono mia hadio. Towono pelempa aso oleo, iepo 
maro meꞌungkeꞌi i olono petiano ma wali-waliro. 45 Sine rokali 
tepotowokeꞌi, gagi hiro mpekule i Ierusale meꞌungkeꞌi 46  Towono otolu 
oleo, romehaweꞌi Wono i laro Rahari Ue Ala. Wono tekonai medongko 
merorongeakeꞌiro guru agama ma mompowea pesikeno-pesikeno. 
47 Luwuno mia hanu merorongeakeꞌi kohali-hali akono sangki-
sangkiNo ma ondalo pompewowoloNo. 48  Mia motuꞌaNo kohali-hali 
kumikiio. Ineno motae ndi Wono, “Ana, tembio mauweweuo haneu 
ndi nggami? AmaMu ma ineMu nokaleu todo umungkeKo!” 49 Iesu 
sumangki, “Tembio ama ine maiꞌungke Aku? Tembiokee ama ma ine 
nokaleu tumoꞌorio motae Naku ingki moꞌia i laro Raharo AmaKu?” 
50 Sine rokaleu mentoꞌorio pengkonaano sangkino Iesu. 51 Umaringgua 
Iesu mekule merongakeꞌiro i Nasare, ma metenunu ndi hiro. Luwuno 
intu nonaae ineNo i laro aroano. 52  Iesu sani tetambai langkai ma 
tetambai ondalo pompewowoloNo, ma nopehohawae Ue Ala ma 
nopehohawae mia.

Karebano Iohane Pobaho

3  1 Tempono taꞌu hopulu kaꞌolima insi poparentano Datu Langkai 
Tiberiu, Pontiu Pilatu gagi mokole i wita Iudea ma Herode 

momparenta i wita Galilea. Pilipu, petiano Herode momparenta i 
wita Iturea ma Tarakoniti, sekenopo Lisania momrparenta i Abilene. 
2  Hanu mongkeni Petewawo Pesombaa Langkai ieto Hanasi ma 
Kaiapa. Tempono taꞌuto intu Ue Ala mompohawe tutulu ndi Iohane 
anani Sakaria hanu moꞌia i pada one. 3  Mano lakoto Iohane baꞌisua-
sua i luwuno wita wiwi korono Iarade ma mompohawe patudu insi 
ndi Ue Ala. Iohane mompalele, “Mpenonoholito insi hala-halamiu 
ma nggomiu ingki binaho, mano Ue Ala paesio halamiu.” 4 Haintu 
mengkena hanu teꞌuki i laro boono nabi Iesaia:

“Nggaae mia mompalele i pada one,
‘Pasadiae sala tiari Ue,
pelemboe sala tiaNo.

 5 Wita hanu melowo ingki hinowui,
torukuno tamungku ingki pinelembo.

Sala hanu molengku ingki pinomoli,
ma sala hanu melowo ma toruku ingki pinelembo.

 6 Luwuno mia tolino ingki monsue
pongkadudui insi ndi Ue Ala!’ ”

7 Hadio mia hawe ndi Iohane mepebaho. Iohane motaekeꞌiro, 
“Nggomiu mia mosaꞌo! Isema hanu motae nggomiu ingki nosalaio ntuꞌu 
tekudaaro Ue Ala hanu ingki hawe? 8  Mentisoeto ako wineweumiu 
motae nggomiu umari pompenonoholi insi hala-halamiu! Indo potae i 
laro aroamiu Burahima ieto uentuꞌumu. Rongeꞌi: Insi Watu-watu neu 
Ue Ala poli moweweu inule tiano Burahima! 9 Ndamu nggaaeto sadia 
ingki montuehi puꞌuno hawe i haka-hakano. Sompo puꞌuno hanu nokaleu 
moluarako wua hanu moiko ingki tinuehi ma tinadi i larono api.”

10 Pesikenoro mia ndi Iohane, “Gagi, mbio hanu ingki kimpoweweu?”
11 Iohane sumangki, “Mia hanu nggaae oruo mpole lambu, 

kongkonokaa weekeꞌi aso mpole ndi hanu nokaleu hina; ma mia hanu 
nggaae kaangano, kongkonokaa metiae.”

12  Mpuꞌu mposinga sima hawe mboꞌu ndi Iohane ingki mepebaho. 
Hiro mpesikeno, “Ama guru, mbio hanu ingki kimpoweweu?” 13  Iohane 
sumangki, “Indomo mposinga laloa insi hanu umarito pinatantuako.”

14 Nggaae mboꞌu surodadu hanu mesikeno, “Ndembioke saru 
nggami? Mbio hanu ingki kimpoweweu?” Iohane sumangki, “Indo 
rukuo hanuno mia ma indo rampasio doino ma mentuduo nokaleu 
mentee. Sangkaeto saru pohawemu!”

15 Tempo intu hadio mia mompamula mesisikeno i laro aroaro, 
Iohanekee Datu Mpokadudui hanu ineꞌema ma romperorohio. 16  Ieto 
mano potae Iohane ndi hiro luwuno, “Naku baho komiu saru uwoi, 
sine teꞌungga ingki hawe Mia hanu takau pabawa insi ndi naku. 
Sekonopo umoninio onggo sipatuNo kukaleu menunu. Wono ingki 
baho komiu saru Penaa Mempori ma api. 17 I kaeNo nggaae duku ingki 
dumukuo luwuno ganduNo hawe morina. Gandu hanu meꞌihi ingki 
Nopokosio i larono siꞌe, sine luwuno hanu moꞌapa ingki Notunuo i 
laro api hanu nokaleu poli mate!”  18  Ndengguato Iohane mompowea 
manggerupa patudu susua ndi mia hadio, tempono mompohawe 
kareba moiko ndi hiro. 19 Sine Herode, datu wita Galilea, nokuahakeꞌi 

i Iohane mongkona pekombiano saru Herodia, kombia petiano, ma 
mongkona luwuno mosaꞌoa hanu umarito noweweuo. 20 Sine Herode 
tetambai mosaꞌono mano winsoe Iohane i laro tarungku.

Iesu nobahoe Iohane
21 Umarino luwuno mia intu binaho, Iesu mboꞌu binaho. Ma tekonai 

Nopekakai, langi tehunggai. 22  Ma Penaa Mempori metii i wawono 
mengkena marapati. Mano rinongeto pauro Ue Ala motae, “Nggoꞌoto 
AnaKu hanu Kupehohawae. Nggoꞌo mokomasanae aroaKu.”

Potudano uentuꞌuro Iesu
23  Tempono Iesu pamulae anggaaNo, umuruNo mangka tolu pulu 

taꞌu. Montonda pohaweno mia, Wono anani Iusupu, anani Eli, 24 anani 
Matati, anani Lewi, anani Maliki, anani Ianai, anani Iusupu, 25 anani 
Matika, anani Amosi, anani Nahumi, anani Hesili, anani Nagai, 26 anani 
Maati, anani Matika, anani Simei, anani Iose, anani Ioda, 27 anani 
Iohanani, anani Resa, anani Serubabeli, anani Setieli, anani Neri, 
28  anani Maliki, anani Adi, anani Kosa, anani Elimada, anani Eri, 29 anani 
Iosua, anani Elieseri, anani Iori, anani Matati, anani Lewi, 30 anani 
Simeo, anani Iehuda, anani Iusupu, anani Iona, anani Eliaki, 31 anani 

Melea, anani Mina, anani Matata, anani Nata, anani Daudi, 32  anani 
Isai, anani Obe, anani Boasi, anani Salomo, anani Nahaso, 33  anani 
Aminada, anani Adimi, anani Arani, anani Hereso, anani Peresi, anani 
Iehuda, 34 anani Iako, anani Isaki, anani Burahima, anani Tera, anani 
Nahori, 35 anani Seruge, anani Rehu, anani Pelegi, anani Eberi, anani 
Salomo, 36  anani Kena, anani Arapasa, anani Semi, anani Nu, anani 
Lameki, 37 anani Metusala, anani Heno, anani Iaredi, anani Mahalale, 
anani Kena, 38  anani Enosi, anani Seti, anani Adama, anani Ue Ala.

Iesu romeꞌaraꞌarahakeꞌi Petewawo Onitu

4  1 Iesu nopabawaio Penaa Mempori tempono Nopolaikeꞌi korono 
Iarade. Penaa Mempori wawoꞌIro i pada malua. 2  I kitunoto Wono 

noꞌoꞌarahakeꞌi Petewawo Onitu i larono patopulu oleo mosaeno. I mosaeno 
intu, rohoRi mongkaa bambio. Gagi pokoꞌariano Wono mokoninggo.

3  Mano Petewawo Onitu motae ndi Wono, “Bano mentee Nggoꞌo 
Anari Ue Ala, tenaꞌiroto watu neuro gagi roti.”

4 Iesu sumangki, “I larono Boo Tutulu teꞌuki, ‘Mia mentuwu nokaleu 
butu insi roti.’ ”

5 Mano Petewawo Onitu waweꞌi Iesu i poꞌianga hanu tenaa wawono 
ma aso mpebiroa Petewawo Onitu tumisoekeꞌIro luwuno kedatua 
i tolino. 6  Nopotae Petewawo Onitu ndi Iesu, “Luwuno pabawa ma 
sugia neu aku weeKo, hangano luwuno nggaaeto rowee aku ma ingki 
kupeweangangkeꞌi ndi sema hanu ineheku. 7 Luwuno intu ingki gagi 
tiaMu, tabulu Mupesombai aku.”

8  Iesu sumangki, “I laro Boo Tutulu teꞌuki, ‘Pesombaaioto Ue Alamu 
ma petenunu ndi Hiro.’ ”

9 Mano Petewawo Onitu waweꞌi Iesu i Ierusale i wawo wumbunga 
Rahari Ue Ala mano potaekeꞌIro, “Bano mentee Nggoꞌo Anari Ue 
Ala, pentoato insi kiino. 10 Ako i laro Boo Tutulu teꞌuki, ‘Ue Ala ingki 
montena malaꞌeka-malaꞌekaNo gumagaiKo temomoiko, 11 ma hiro 
ingki sumenee karuMu indomo notesube i watu.’ ”

12  Iesu sumangki, “I laro Boo Tutulu teꞌuki, ‘Indo poꞌoꞌarahako ndi 
Ue Alamu.’ ”

13  Umarino Petewawo Onitu umaꞌarahakeꞌi Iesu ako manggerupa 
nopogau, mano bintae Iesu sine meteꞌema tempo hanu moiko.

Iesu pamulae poꞌanggaano i Galilea
14 Umaringgua Iesu mekule i Galilea; ma Wono nopabawaio Penaa 

Mempori. Kareba mongkona koroiNo tepalele hawe luwuno wita intu. 

15 Wono mompaguru i raha pesombaano to Iahudi, ma luwuno mia 
mpoꞌunde ndi Wono.

Iesu nokaleu tinarima i Nasare
16  Iesu lumako mboꞌu i Nasare, poꞌiangaNo pinokolangkai. 

I oleo Pesombaano to Iahudi, montonda hanu asompihaNo Nolako i 
raha pesombaano to Iahudi. Wono mentade mobasa Boo Mempori, 
17 mano wineeako booni nabi Iesaia. Nohunggaio boo intu, mano 
haweꞌi laino mengkena neu,
 18 “Penaari Ue Ala nggaae ndi Naku,

akono umari Nopokuku Aku 
ingki mompohawe

Kareba Moiko i mia memaritu.
Wono tumenaꞌAku mompohawe

kareba pompokolipa mia 
mentinaha

ma mopokotompa mia morawu;
ma mompokolipa hanu 

tebobarasa
 19 ma mompalele haweano Ue Ala

tumisoe pompehohawaNo ndi 
luwuno mia.”

20 Iesu popoe euno Boo Mempori 
intu ma mokuleꞌi i mia moꞌangga i soꞌai mano pedongko. Luwuno mia 
i laro raha pesombaa to Iahudi intu mengkikii ndi Wono. 21 Ma Iesu 
mompamula mepau ndi hiro, ndeneu, “Tekonai nggomiu rumongeꞌi 
ihino Boo Tutulu oleo neu nggaaeto pinokobuke.”

22  Luwuno mia mengkohali-hali ako pau hanu Noluarakeꞌi moiko 
ntakau ma hiro mpotae, “Noꞌiekee Wono anani Iusupu?”

23  Mano potae Iesu ndi hiro, “Kongkonokaa mimpopake sirime neu 
ndi Naku, ‘Dotoro, pokotompaeto koroiMu.’ Mohalia hanu kimerongeꞌi 
wineweuMu i Kapernau, weweueto mboꞌu i inia lioMu.” 24 Iesu 
tumambaio, “Pewowoloe, nohina nabi hanu pinelangkai i inia liono. 
25 Sine rongeꞌi: tempono nabi Elia, nokaleu metii usa otolu ma entonga 
taꞌu mosaeno, tegagia mokoninggoa takau i luwuno tongku. Tempo 
intu nggaae hadio bemba i Isaraeli. 26  Maupono ndeintu, Ue Ala 
nokaleu tumenae Elia lumako i olono aso insi bemba hanu moꞌia i 
Isaraeli sine butu ndi aso bemba hanu noꞌie mia Iahudi hanu moꞌia 
i Sarapa i wita Sido. 27 Ndeintu mboꞌu seꞌeluno nabi Elisa hadio mia i 

Isaraeli mahaki bilole hanu mokokongiri, sine nohina teꞌasomia insi 
ndi hiro hanu pinokotompa, saliwano Naama mia Siria intu.”

28  Luwuno mia i raha pesombaano to Iahudi intu tekuda 
rumongeꞌi pau intu. 29 Hiro mpetade maro mentambae Iesu 
meluarako insi inia langkai intu, maro mewaweꞌi i aso wingke toruku 
poꞌiangaro inia langkai intu. Hiro mpotoo meꞌunsuo i laro wingke. 
30 Sine Iesu meꞌoloako i mia hadio intu mano lako.

Mia hanu nopewinsokio penaa mosaꞌo
31 Umaringgua Iesu lumako i inia langkai Kapernau i Galilea. I soꞌai 

Wono paguruꞌiro mia tempo oleo Pesombaano to Iahudi. 32  Hiro tesiu 
moronge pompaguruNo, akono pepauNo buke saru pompelangkai. 
33  Soꞌai i raha pesombaa intu nggaae aso mia hanu nopewinsokio 
penaa mosaꞌo. Mia intu kokora-kora, 34 “O Iesu, mia Nasare, Nggoꞌo 
ingki moweweu mbio ndi nggami? Nggoꞌo hawe ingki bobarasakami? 
Nakuto tumoꞌorio isema Nggoꞌo: Nggoꞌo tinena hanu mempori insi 
Ue Ala!”

35 Sine Iesu gumaraio penaa mosaꞌo intu, Nopotae, “Komino! 
Peluarako insi mia neu!” Mano penaa mosaꞌo intu merampakeꞌi mia 
intu i tongano mia hadio, umaringgua penaa mosaꞌo intu meluarako 
sine mia intu nokaleu mokomahakio.

36  Luwuno mia kohali-hali, ma sisingge motae aso mia ma aso 
mia, “Mbiokee hanu mengkena neu? PepauNo takau pinokolangkai 
ma pabawa, Noparentae penaa mosaꞌo meluarako, ma hiro peluarako.” 
37 Mano kareba mongkona Iesu tepalele i luwuno wita intu.

Iesu mokotompae hadio mia
38  Umaringgua Iesu bintae raha pesombaano to Iahudi intu, mano 

lako i rahano Simo. Ponino tekonai mahaki mongkokoseo ma mia 
inturo mompohawekeꞌi mongkona intu ndi Iesu. 39 Iesu lumako i 
poturiano tina intu, mano tambae meluarako haki mongkokoseo intu. 
Haki mongkokoseo intu tetadi, ma ponino Simo mewangusako mano 
parakai hiro.

40 Towono oleo tekonai sumoo, luwuno mia mowawo ndi Iesu petia-
petiano hanu marasai ako manggerupa haki. Iesu menaakeꞌi kaeNo ndi 
aso mia ma aso mia ma mokotompa hiro. 41 Penaa mosaꞌo meluarako 
mboꞌu insi mia hanu nopewinsokio, mano kokora-kora rompotae, 

“Nggoꞌoto Anari Ue Ala!” Sine Iesu gumaraiꞌiro ma Noꞌeheꞌiro mpepau, 
akono romentoꞌorio Wonoto Datu Pongkadudui.

b 5:12 bilole: Haki bilole ieto haki kuli hanu mowawo matea sine totoano to Iahudi haki 
bilole ieto haki hanu mokoburu mano hiro nokaleu bineheako ingki mewinso i raha 
pesombaa.c 5:14 pesombaa montonda atora hanu pinarentano Musa: Pesombaa hanu tinungkai ieto 
pinotuwu hanu ginere petewawo pesombaa ma pesombaa neu mboꞌu gagi tondonino, 
wono nggaaeto mokoburu ma nggaaeto mewinso menunu rahari Ue. Kikiio Imamat 
14:1-32.

Iesu montutulu i baꞌopio raha pesombaano to Iahudi
42  Tempono saba oleo Iesu bintae inia langkai intu mano lako 

i aso poꞌianga hanu molimbo. Wono mompamula noꞌungkeꞌi mia 
hadio, ma towono romehaweꞌiꞌiro mpoꞌema mano indomo Nobintaꞌiro. 
43  Sine Iesu motae, “Kareba moiko mongkona Poparentano Ue Ala 
kongkonokaa Kupohaweꞌi mboꞌu i inia-inia langkai susua, akono ieto 
intu Ue Ala tumenaꞌAku hawe i tolino.”

44 Akono ieto intu Iesu mompohawe Kareba Moiko i laro raha-raha 
pesombaano to Iahudi i luwuno wita Iudea.

Iesu mobiniki anaguruNo hanu amba-ambano

5  1 I aso tempo, Iesu mentade i wiwi ntowa Genesare. Hadio 
mia peburo-buronso ingki moronge tutulu insi Ue Ala. 

2  Iesu monsue oruo bangka i wiwi ntowa intu; mpuꞌu mporako 
bou nggaaeto metii insi bangka-bangka intu ma tekonai mowuꞌohi 
bundero. 3  Iesu mewuatako i olono aso bangka ieto bangkano 
Simo, mano tenae Simo umunsuo bangka intu olai tedei insi wiwi 
ntowa. Mano Iesu medongko i laro bangka intu ma mompaguru 
mia hadio.

4 Umarino mompaguru, Nopotaekeꞌi i Simo, “Peboseto lako i 
ondaloano, ma tendeakeꞌi bundemu ingki morako bou.”

5 Simo sumangki, “Guru, aso maloto ntuꞌu kimpoꞌangga takau, 
nohina bambio kimpohawe! Sine akono Nggomiu metena, naku 
ingki lumako euno metendeakeꞌi bundeku.” 6  Umarino roweweuo 
intu, nggaaeiroto mpohawe hadio takau bou mano bundero mompuꞌu 
teberi. 7 Ieto maro mpoꞌema tulungi i peꞌaso poꞌanggaano hanu 
i bangka susua. Hiro mehawe maro mperonga-ronga meꞌihiio 
oruo bangka. Oruo bangka intu bukeako bou hawe bangkaro 
tedeipo notondu. 8  Tempono Simo Peturu sumueꞌi haintu, wono 
menggolontuu i arori Iesu, mano potae, “Binta akuto, Ue! Akono 
naku mia tehala.”

9 Simo ma luwuno mia hanu perongano mengkohali-hali mensueꞌi 
hadiono bou hanu rinakoro. 10 Ndengguaka mboꞌu peꞌaso poꞌanggaano 
Simo, ieto Iakobu ma Iohane, anani Sebedeu. Iesu motae ndi Simo, 

“Indo momee! Mompamula ndeneu neu nggoꞌo ingki gagi mpuꞌu 
pobunde mia.”

11 Simo ma wali-walino mediio bangkaro i wiwi ntowa, maro amba 
mebintae luwuno, ma mentondae Iesu.

Iesu mopokotompa aso mia hanu mahaki bilole
12  Aso tempo, tempono Iesu i aso inia langkai, nggaae aso tama 

hanu koroino bukeako haki bilole b. Towono nosueꞌi Iesu, wono 
menggolontuu i arori Iesu mano poꞌema, “Tua, baibehe kupoꞌema 
pokotompa ma wuꞌohi aku!”

13  Iesu menaakeꞌi kaeno ndi mia intu mano potae, “PoꞌeheKu, 
mautompato!” Tempokaa intu hakino tetadi. 14 Mano Iesu umontoe 
mia intu popauo ba ndi sematokaa, Nopotae, “Lakoto ndi petewawo 
pesombaa, ma poꞌema menteeano nekoto tompa. Ma mongkona 
tompaamu intu pompowea pesombaa montonda atora hanu 
pinarentano Musa c, gagi pontoꞌoria ndi mia hadio motae mentee 
nekoto tompa ma nokaleu mokoburu mboꞌu.”

15 Sine kareba mongkona Iesu sani tepalele baꞌisua-sua. Ma hadio 
mia hawe merorongeakeꞌi pepauNo ma pinokotompa insi hakiro. 
16  Umari intu Iesu lumako ingki mekakai i poꞌianga hanu molimbo.

Iesu mompokotompa aso mia luka
17 Aso tempo Iesu tekonai mompaguru, nggaae baꞌopio mia Parisi 

ma guru-guru agama mpedongko merorongeakeꞌi. Hiro mehawe insi 
Ierusale, ma insi inia-inia langkai i Galilea ma Iudea. Pabawari Ue 
nggaae ndi Iesu mano poli mopokotompa mia mahaki 18  Tempo intu 
baꞌopioꞌiro mia hawe mebulekae aso mia luka. Hiro mpomperorohi 
takau moꞌungke sala mewinso i laro raha mano poli menaae mia 
luka intu i arori Iesu. 19 Sine akono mia hadio takau soꞌai, rokaleu 
poli mewaweꞌi mewinso. Ieto maro mewuatakeꞌi i wawo ato raha 
intu. Maro mebetae ato, maro mpotiio meronga umpeono i arori 
Iesu i tongano mia hadio intu. 20 Tempono Iesu kumikiio langkai 
pompeꞌaloꞌaloro, mano potae i mia luka intu, “Petia, halamu nggaaeto 
pinaesi.”

21 Guru agama ma mia Parisi mompamula mepau aso mia ma aso 
mia, “Isema mia neu hanu mosia tumatae Ue Ala? Nokaleu hina hanu 
poli mopaesi hala, saliwano Ue Ala.”

22  Sine Iesu tumoꞌorio ihi aroaro, Nopotae ndi hiro, “Tembio 
maimpesisikeno ndeintu i laro aroa miu? 23  Suakee hanu moruana, 
motae, ‘Halamu nggaaeto pinaesi’, ba motae, ‘Pewanguto ma 
pelempato’? 24 Sine ndeneu aku ingki mopokiio ndi nggomiu motae 
i wawo tolino neu Ana Manusia pabawa mompaesi hala.” Mano Iesu 
motae ndi mia luka intu, “Pewanguto, engkae umpeomu ma pekuleto!”

25 Mompari-pari mia intu mewangu i aroro luwu, mano engkae 
poturiano ma mekule kongko mpoꞌunde-unde ndi Ue Ala.

26  Hiro luwuno mengkohali-hali maro mpoꞌunde-unde ndi Ue Ala. 
Ma saru pompewowolo momee, hiro mpotae, “Kohali-hali ntakau 
kegagia hanu tomensabiio oleo neu.”

Iesu umuluakeꞌi Lewi
27 Umarino intu Iesu meluarako ma Nosusueꞌi aso posinga sima, 

neeno Lewi, tekonai medongko i raha poꞌianga monsinga sima. Iesu 
motae ndi wono, “Tonda Akuto!” 28  Lewi mentade mano polaikeꞌi 
luwuakoano, mano tondae Iesu.

29 Umari intu Lewi moweweu perame-ramea langkai i rahano tiaro 
Iesu. Hadio posinga sima ma mia susua mpokaa mperonga-ronga saru 

Wono. 30 Baꞌopio mia Parisi ma guru-guru agama kopau-pau mano 
potae ndi anaguruno Iesu, “Tembio luwu-luwu miu pongkaa mpoꞌinu 
meronga posinga sima ma mia ntehala?”

31 Iesu sumangki, “Mia memotea nokaleu momparalu dotoro; 
butuka mia hanu mahaki. 32  Naku hawe nokaleu moꞌuluako mia hanu 
mokomenteeꞌi koroino nggaaeto mentee, sine moꞌuluako mia hanu 
mentehala maro pompenonoholi.”

Mongkona puasa
33  Mano mia hadio Parisi intu mpotae mboꞌu ndi Iesu, “Petondano 

Iohane ma petondano mia Parisi moraru mpepuasa ma mpekakai. Sine 
anaguruMu mpokaa ma mpoꞌinu.” 34 Iesu sumangki, “Polikee nggomiu 
tumenae wali-walino umbu woke tama mepuasa i kawia, tempono 
umbu woke tama dameronga-rongakeꞌiro? Menteeano uuhu! 35 Sine 
ingki hawe tempono umbu woke tama intu ingki inalo insi ndi hiro. 
Tempoto intu hiro ingki pepuasa.” 36  Mano Iesu pompaukeꞌiro pandiri 
neu, “Nohina mia hanu motompili lambu mosae ako aso mpole insi 
lambu wuꞌohu, ako asolakono moberi lambu hanu wuꞌohu intu. Ma 
mboꞌu bana potompili hanu wuꞌohu intu nokaleu tepokona saru lambu 
hanu mosae. 37 Ndeintu kamboꞌu nokaleu hina mia hanu montawa 
anggoro wuꞌohu i laro kandu kuli hanu 
nggaaeto motuꞌa. Akono anggoro 
hanu wuꞌohu ingki sumolangio kandu 
intu. Mano anggoro intu ingki teꞌuwu 
ma kandu intu teberi-beri. 38  Anggoro 
hanu wuꞌohu kongkonokaa ninaa i 
ponaaꞌa kandu kuli hanu wuꞌohu mboꞌu. 
39 Ndengguaka mboꞌu nohina maupo 
teꞌasomia hanu behe moꞌinu anggoro wuꞌohu umarino moꞌinu anggoro 
motuꞌa akono wono ingki motae ‘Anggoro motuꞌa hanu takau moꞌahi.’ ”

Pesikeno mongkona Oleo pesombaano to Iahudi

6  1 Aso tempo, tempono oleo Pesombaano to Iahudi, Iesu telalo 
i aso uma gandu, anaguruNo mpoꞌopu gandu. Hiro melelesoe 

gandu intu saru kaero ma mengkaae. 2  Sine baꞌopio mia Parisi 
mpotae, “Tembio maimpolalo atora agama saru mpoweweu hanu 
nokaleu binehe i oleo Pesombaano to Iahudi?” 3  Iesu sumangki, 

“Nokaleu horikee mebasae mongkona hanu wineweuno Daudi, tekonai 
nomokoninggo saru mia hadio petondano? 4 Wono mewinso i laro 

18 Lukasi 5   Lukasi 5 ,  6 19

Iesu mompokotompa aso mia luka hanu pinotii insi wawo ato raha (5:19)

Kandu Kuli (5:37)

42LUK.indd   18-1942LUK.indd   18-19 5/10/2022   8:57:52 PM5/10/2022   8:57:52 PM



Rahari Ue Ala mano poꞌalo roti hanu umari pinesombaako ndi Ue 
Ala, mano kaae, ma noweekeꞌiro mboꞌu roti intu ndi mia-miano 
bakanaano montonda atora agamato butu petewawo pesombaa hanu 
poli mongkaa roti intu.”

5 Mano potae Iesu, “Ana Manusia pabawa wawo oleo Pesombaano to 
Iahudi!”

Mia hanu kaeno luka asombali
6  I aso oleo Pesombaano to Iahudi hanu susua Iesu lumako 

mompaguru i raha pesombaa. I kituno nggaae mia luka kaae 
koanano. 7 Baꞌopioꞌiro guru agama ma mia Parisi mesisimio Iesu 
bano pompokotompa mia mahaki i oleo Pesombaano to Iahudi, 
maro mempoli mempokosalae. 8  Sine Iesu tumoꞌorio pinewowoloro. 
Oloano Nopotae ndi mia hanu kaeno luka intu, “Maito pentade i 
arono!” Mia intu mewangu mano pentade. 9 Mano Iesu mesikeno ndi 
mia hanu nggaae kituno, “Montonda atora agama, mbiokee hanu 
poli topoweweu i oleo Pesombaano to Iahudi? Moweweu moiko ba 
moweweu hanu mosaꞌo? Mongkadudui mia ba monsolangi mia?” 
10 Iesu mengkikii mebolili ndi hiro luwuno, mano potae ndi mia 
intu, “Teteakeꞌito kaemu!” Mia intu tumeteakeꞌi kaeno mano tompa. 
11 Sine guru agama ma mia parisi mentekuda takau, maro mpepatudu 
mongkona mbio hanu poli roweweuo ndi Iesu.

Iesu mobiniki hopulu kaꞌoruo tinenaNo
12  I tempo intu Iesu mewuatako i aso torukuno ingki mekakai. 

Soꞌai Nopekakai ndi Ue Ala aso malo ntuꞌu. 13  Towono oleo nggaaeto 
kelingaa, Nopoboio mia mentondaRio, mano pobiniki hopulu kaꞌoruo 
mia insi ndi hiro. Noneekeꞌiro mia bininikino hopulu kaꞌoruo intu 
tinena. Hiro ieto: 14 Simo hanu nineeako Peturu, ma Anderea petiani 
Simo; Iakobu ma Iohane, Pilipu ma Bartolomeu, 15 Matiu ma Tomasi, 
Iakobu anani Alpiu, ma Simo hanu umari gagi tewinso tepoꞌasono 
Seloti, 16  Iudasi anani Iakobu ma Iudasi Iskario hanu kongkonokaa 
amba sumosaꞌoio Iesu.

Iesu mompaguru ma mompokotompa mia
17 Umaringgua Iesu metii insi tamungku meronga saru tinena-tinena 

intu, mano mpenaana ma mentade i aso poꞌianga hanu melembo. 
I soꞌai mentepokosi hadio petondaNo hanu susua ma hadio mboꞌu mia 
mehawe insi luwuno Iudea, Ierusale, ma inia langkai i Tirusi ma Sido 

hanu i wiwi ntahi. 18  Hiro mehawe mperorongeakeꞌi Iesu, ma ingki 
pinokotompa insi hakiro. Hiro hanu nopewinsokio penaa-penaa 
mosaꞌo mehawe mboꞌu maro mempinokotompa. 19 Luwuno mia 
mpetate mengkenio Iesu, hangano nggaae pabawa hanu meluarako 
insi koroiNo hanu mompokotompa hiro.

Mangaꞌua ma mongkokolaroa
20 Iesu mengkikii i petonda-petondaNo mano potae,

“Mangaꞌu komiuto mia karampini,
akono nggomiu ieto tiano i laro poparentari Ue Ala!

 21 Mangaꞌu komiuto hanu mokoninggo ndeneu;
akono nggomiu ingki pinokomowohi!

Mangaꞌu komiuto hanu mpebee ndeneu;
akono nggomiu ingki mpetotaa!

22  Mangaꞌu komiuto hanu inoꞌaliako, inunsu, mentinata
ma pinokomosaꞌo akono Ana Manusia!

23  Nabi-nabi seꞌelu mewineweu ndenggua mboꞌu insi uempuꞌuro.
Bano haintu tegagi ndi nggomiu,

nomangaꞌuto aroa miu ma mpoꞌunde-unde,
hangano langkai ura miu hanu tepasadia tia miu i suruga.

 24 Sine memasola komiuto hanu mensugi,
akono aga-agamu mokomangaꞌu komiu butu ndeneu neu!

 25 Masola komiuto hanu memowohi ndeneu neu;
akono nggomiu ingki memokoninggo!

Masola komiuto hanu mpetotaa ndeneu neu;
akono nggomiu ingki takau masusaꞌaroa ma mpebee!

 26 Masola komiuto, tabulu luwuno mia umunde-unde komiu;
akono ndenggua mboꞌu mia mekiꞌuleꞌiro mpoꞌunde-unde i 

nabi-nabi mpegaupi tempo seꞌelu.”

Pehohawae iwalimu
27 “Sine nggomiu luwu hanu rumonge Aku ndeneu, Aku umoliwi 

komiu: pehohawaeto iwalimu, ma poweweuto hanu moiko ndi mia 
hanu umoꞌaliakomiu. 28  Barakatio mia hanu tumutundaliko miu, ma 
pekakaikeꞌiro mia mosaꞌo ndi nggomiu. 29 Tabulu mia tumampeleeꞌi 
kompisimu hanu aso, weekeꞌito mboꞌu notampeleꞌi kompisimu hanu 
asombali. Bano hawumu rinuku, weekeꞌi mboꞌu lambumu. 30 Bano mia 
moꞌema bambio ndi nggoꞌo, weekeꞌito intu ndi wono; ma bano hanumu 
rinuku, indomo emae mekule. 31 Mbio hanu ineꞌehemu nopoweweu mia 

ndi nggoꞌo kongkonokaa ndenggua mboꞌu mupoweweu ndi hiro. 32  Bano 
nggomiu butu mehohawae mia hadio hanu mehohawa komiu, mbio hanu 
laloa ndi nggomiu? Akono mia ntehala mboꞌu mehohawae mia hanu 
mehohawaꞌiro! 33  Bano nggomiu butu mpoweweu moiko ndi mia 
hanu poweweu moiko ndi nggomiu, mbio hanu laloa ndi nggomiu? 
Akono mia ntehala mpoweweu mboꞌu ndenggua! 34 Bano nggomiu 
mompopoꞌuta doi butu ndi mia hanu poli mokuleꞌi, mbio hanu laloa 
ndi nggomiu? Akono mia tehala mompopoꞌuta doi i mia ntehala, mano 
emae mboꞌu mekule! 35 Menteeano nokaleu ndenggua! Teposuleno 
nggomiu ingki mehohawae iwali miu ma mimpoweweu moiko ndi hiro 
ma nggomiu ingki mpopoꞌuta indo pomperorohi nopinokule, tabulu 
ndeintu saromiu kongkonokaa langkai ma nggomiu kongkonokaa 
megagi ana-anari Ue Ala hanu Takau I wawono, akono hiri Ue Ala 
mboꞌu moiko aroa i mia hanu taimontoꞌori montarimakase ma ndi mia 
hadio mosaꞌo. 36  Modontato aroa miu mengkena Amamu modonta aroa.”

Mongkona pehohawa ma modonta aroa
37 “Indo meꞌotuhio mia susua mano nggomiu mboꞌu nokaleu 

umotuhiko Ue Ala. Indomo mehukuo mia susua, mano nggomiu mboꞌu 
nokaleu humukuko Ue Ala. Paesio hala mia susua, mano Ue Ala paesio 
hala komiu mboꞌu. 38  Poweekeꞌito mia susua, ma Ue Ala ingki mowee 
komiu; nggomiu ingki mpohawe pompowea hanu takau laloa insi hanu 
umari poweekeꞌi. Akono poꞌukuru hanu mimempakeꞌi ndi mia ingki 
nopakeꞌi Ue Ala tiamu.”

39 Umaringgua Iesu pauokeꞌiro pandiri mengkena neu, “Bano mia 
morawu mowawo mia morawu susua, kongkonokaa oruonoꞌiro tedonta 
i laro lowo. 40 Nohina anaguru hanu takau langkai kasekonopo guruno. 
Sine anaguru hanu nggaaeto umari mepaguru gagi mengkena saru 
guruno. 41 Tembio maimensueꞌi siba i laro matano petiamu? Sekenopo 
balo-balo hanu i mata liomu mukaleu sumueꞌi? 42  Ndembio mau poli 
motae ndi petiamu, ‘petia, ramai, maku luarakeꞌi siba intu insi i 
matamu,’ sekenopo laro mata liomu nggaae balo-balo hanu mukaleu 
sumueꞌi? O nggomiu mia mompemomoiko! Luarakeꞌito seꞌelu balo-
balo hanu nggaae i mata liomu. Mau amba monsue takau ma poli 
lumuarakeꞌi sibangkeu insi matano petiamu.”

Puꞌuno ma wuano
43  “Puꞌu hanu mebalo nokaleu moluarako wua hanu mosaꞌo. 

Ndenggua mboꞌu puꞌu hanu tai mebalo nokaleu moluarako wua 

hanu moiko. 44 Sompo puꞌu tinoꞌori insi wuano. Seko merui 
nokaleu moluarako wua ara, ma rui-rui nokaleu mewuaꞌako wua 
anggoro. 45 Mia moiko moluarako wineweu hanu moiko hangano 
aroano bukeako hanu moiko. Mia mosaꞌo moluarako wineweu hanu 
mosaꞌo hangano aroano bukeako hanu mosaꞌo. Akono bambio hanu 
noluarakeꞌi io wiwi, ieto hanu meluarako insi aroa.”

Oruo rupa pelandoa
46  “Tembio maimpebooli ndi Naku ‘Ue, Ue,’ sine nokaleu 

mimeweweuo hanu Kupauo komiu? 47 Saru isemakee poli 
Kupongkenae mia hanu hawe ndi Naku, ma rumongeꞌi pauku mano 
weweuo? Moikoeto Naku ingki tumisoe komiu. 48  Wono mengkena 
mia hanu mowangu raha, nokekeꞌi teꞌondalo mano pohawe apino 
watu ma ingki monaa pelandoano kituno. Tempono hawe mowo ma 
uwoi korono rumumpae raha intu, raha intu nokaleu telelua, hangano 
nggaaeto winangu i wawono pelandoa hanu moroso. 49 Sine mia hanu 
rumongeꞌi pepauKu, ma nokaleu weweuo, wono mengkena mia hanu 
mowangu raha nokaleu hina landono. Bano hawe mowo rumumpae 
raha intu, ronga tehoka; mawuata masolano!”

Iesu mokotompae atano petewawo surodadu i Kapernau

7  1 Umarino Iesu mepau ndi mia hadio, Wono lumako i Kapernau. 
2  I kituno nggaae petewawo surodadu Roma hanu nggaae atano 

hanu nopehohawae ntakau tekonai mahaki mapari ma mongkokomate. 
3  Petewawo surodadu Roma intu norongeꞌi mongkona Iesu nopoboio 
petewawo-petewawo to Iahudi mano tenae lumako ndi Iesu ingki 
moꞌema mano Iesu hawe mokotompae atano. 4 Towono rohawe ndi 
Iesu hiro mpoꞌema ntakau mano Iesu tumulungio petewawo surodadu 
Roma intu. Hiro mpotae: “Wono kongkonokaa notulungio, 5  akono 
nopehohawae tongku langkaimami ma wonoto hanu tumanggumio 
powangua raha pesombaato.”

6  Mano Iesu lumako merongakeꞌiro. Towono Iesu umpeda insi raha 
intu, petewawo surodadu Roma montena wali-walino lumako ndi Iesu 
ingki motae, “Ama indomo pokomasusae koroiMu hawe i rahaku, akono 
naku nokaleu menunu tumarima Komiu i laro rahaku. 7 Akono naku 
mboꞌu nokaleu menunu hawe ndi Nggomiu, sine potaetoka asompali 
pau mano ataku intu ingki tompa. 8  Akono naku neu ingki tumondae 
parentano petewawoku ma i totoku nggaae mboꞌu surodadu hanu 
metuundu bakuparentae. Bakupotae i aso surodadu, ‘Lako!’ Kongkonokaa 

22 Lukasi 6   Lukasi 6 ,  7 23

42LUK.indd   22-2342LUK.indd   22-23 5/10/2022   8:57:52 PM5/10/2022   8:57:52 PM



lumako; ma bakupotae ndi surodadu hanu susua ‘Ramai!’ 
Kongkonokaa ramai, ma bakupontena aso ataku ‘Weweuo 
haneu!’ Kongkonokaa weweuo.”

9 Umarino Iesu rumongeꞌi pau intu Wono kohali-hali mano 
pewolili mengkikii ndi mia hadio hanu tumondae mano potae, 

“Maupono i oloro mia Isaraeli Kukaleu hori humaweꞌi pompeꞌaloꞌalo 
hanu ntakau langkai mengkena neu.”

10 Umaringgua mia hanu tinenano intu mekule i rahano petewawo 
surodadu Roma, romehaweꞌi ata intu nggaaeto tompa.

Iesu motuwuo euno ana mongura i Nain
11 Nokaleu mosae umarino intu Iesu lumako i inia langkai meneeako 

Nain. AnaguruNo ma mia hadio lumako mboꞌu merongakeꞌiRo. 
12  Towono Iesu umpeda bonso pewinsoa i inia langkai intu nggaae 
mia hadio hanu tekonai bulekae mia mate lumako i saliwa i inia 
langkai. Mia mate intu ieto ana mongura, ana aso liono aso bemba. 
Hadio mia insi inia langkai hanu tumondae bemba intu. 13  Towono 
Ue Iesu sumueꞌi bemba intu tedonta aroaNo mano potae, “Indomo 
pebee, Ine!” 14 Umaringgua Iesu umumpedahio buleka intu mano 
kenio. Pompoꞌaha buleka inturo menaanaa, nopotae Iesu, “O ana 
mongura, Naku motae ndi nggoꞌo, pewanguto!” 15  Ana mongura hanu 
nggaaeto mate intu, mewangu medongko ma mompamula mepau. 
Mano Iesu meweangangkeꞌi ana mongura intu ndi ineno. 16  Luwuno 
mia memomee mano mpoꞌunde ndi Ue Ala, rompotae, “Aso nabi hanu 
tenee nggaaeto hawe i oloto! Ue Ala nggaaeto hawe kumaduduio 
bawaaNo!” 17 Mano tepaleleto kareba mongkona Iesu i luwuno Iudea 
ma wita umpeda saru soꞌai.

Iesu saru Iohane Pobaho
18  Anaguruno Iohane mohaweꞌi luwuno hanu kegagia intu ndi 

Iohane. 19 Mano wono moboio oruo mia anaguruno ma tumenaꞌiro 
lumako ndi Ue Iesu mesikeno, “Nggomiutokee hanu ingki hawe 
mongkona dandiri Ue Ala, ba ingkikee kipeteꞌema asomia hanu susua?” 
20 Koꞌoruo anaguruno Iohane intu hawe ndi Iesu, hiro mpotae: “Iohane 
Pobaho metena mesikeno, Nggomiutokee hanu ingki hawe mongkona 
dandiri Ue Ala, ba ingkikee kipeteꞌema aso mia susua?” 21 Tempo intu 
Iesu mokotompae hadio mia ma tumambae penaa-penaa mosaꞌo, ma 
mokogagio mia morawu, monsue. 22  Gagi Iesu sumangkiꞌiro Nopotae: 

“Pekuleto ndi Iohane Pobaho pohaweekeꞌi ndi wono mbio hanu 

rinongemiu ma sinuemiu: mia morawu monsue, mia luka melempa, 
mia mebilole gagi tompa, mia mobongo moronge, mia mate pinotuwu 
euno, ma Kareba Moiko pinohawe ndi mia hadio karampini. 23  Ma 
memanangaieto mia hanu nokaleu monanta aroano mompeꞌaloꞌalo 
ndi Naku.”

24 Towono petenano Iohane Pobaho intu lumako, Iesu mompamula 
mepau i mia hadio mongkona Iohane, Nopotae, “Bano nggomiu 
lumako i pada malua ingki mongkikii mbio? Mongkikii seko hanu 
noleluae angikee? Matantueto uuhu. 25  Lako mongkikii mbiokee 
nggomiu i pada malua? Mia hanu melambu moiko? Matantueto uuhu! 
Mia hanu melambu ndeintu ma tuwu hanu sangka, moꞌia i raha 
kedatua! 26  Gagi, tembiokee mailako i pada malua? Ingki monsue aso 
nabikee? Mentee, ba i wawono mboꞌu aso nabi. 27 Akono mongkona 
Iohane Pobaho intu hanu tinungkai i laro Boo Tutulu, nopotae Ue Ala,

‘Ieto neu petenaKu,
wono Kutenae seꞌelu ntakau insi ndi Nggoꞌo,

mano pasadiae salaMu!’ ”
28  Iesu motae mboꞌu, “Nggomiu perorongeako, insi i luwuno mia 

hanu pineꞌanaako i tolino neu nohina hanu ntakau wawono saliwano 
Iohane Pobaho. Sine mia hanu ntakau totono i olono bawaa Ue Ala 
i laro poparentaNo, ntakau wawono insi Iohane Pobaho.” 29 Luwuno 
mia tewinso saru posinga sima rumongeꞌi pepauno Iesu; hiroto 
hanu umakuio menteeri Ue Ala hanu mengkaa i larono mano 
peweangangkeꞌi koroiro nobahoe Iohane.

30 Sine mia Parisi ma guru-guru agama rokaleu tumarimae 
posongkari Ue Ala tiano koroiro, akono rokaleu behe nobahoe 
i Iohane Pobaho.

31 Mano Iesu mepau mboꞌu Nopotae, “Saru mbiokee Kupandirio 
mia hadio hanu tuwu ndeneu neu? Mengkena mbiokee hiro? 32  Hiro 
mengkena tataboa hanu nggaae i olu; asontia mpebooli ndi hanu 
susua, ‘Nggami mpenaniako nani mangaꞌua tia miu luwu, sine 
nggomiu kaleu behe mpenari! Ma nggami mpenaniako nani 
masusaa sine nggomiu kaleu mpebee!’ 33  Towono Iohane Pobaho 
hawe, wono mepuasa ma nokaleu moꞌinu anggoro, nggomiu mpotae, 
‘Nopewinsokio onitu!’ 34 Towono Ana Manusia hawe Wono mongkaa 
ma moꞌinu ma nggomiu mpotae, ‘Kikiio mia intu! Rorangga, molangu, 
walino posinga sima ma walino mia ntehala.’ 35  Maupono ndenggua, 
pompewowolo ondalori Ue Ala mengkaa menteeano insi luwuno mia 
hanu tumarimae.”

Iesu i rahano Simo
36  Aso mia Parisi, meneeako Simo, moboio Iesu mongkaa. Lumakoto 

Iesu mano pongkaa kituno. 37 I inia langkai intu nggaae mboꞌu aso 
tina hanu tuwu tehala. Tempo intu norongeꞌi Iesu tekonai mongkaa 
i rahano mia Parisi intu, wono hawe saru mowawo botoro watu 
moiko meꞌihiako boka moꞌahi woono. 38  Wono mentade i bungkuno 
Iesu umpeda karuNo mano pebee ma uwoi matano bahoe karuri 
Iesu. Umaringgua nopokomotuꞌio saru wuuno mano oae karuNo, ma 
nopontawakeꞌi boka manamoꞌahi. 39 Towono mia Parisi hanu moboio 
Iesu sumueꞌi haintu, nopotae laro aroano, “Tuduano mia neu nabi, 
asolakono Notoꞌorio isema tina hanu dumanggio, ma notoꞌorio motae 
tina intu tuwu tehala!”

40 Mano potae Iesu ndi Simo, “Simo, nggaae bambio hanu ingki 
kupauokomu.”

Simo sumangki “Guru, paueto.”

41 Iesu motae, “Nggaae oruo mia hanu mepasua ndi mia hanu 
mompopoꞌuta doi. Hanu aso mepasua lima etu doi pera, ma hanu aso 
mboꞌu lima pulu doi pera. 42  Koꞌoruo mia intu rokali poli mokolesoe 
pasuaro, gagi pasuaro intu pinokoleso. Isemakee i olono oruo mia intu 
hanu takau mehohawae mia hanu mompopoꞌuta doi intu?”

43  Nosangkio Simo, “Montonda pohaweku, mia hanu takau hadio 
pinokoleso pasuano!”

Nopotae Iesu, “Mentee pohawemu.” 44 Umaringgua Iesu mengkikii 
ndi tina intu ma motae ndi Simo, “Nekokaa sumueꞌike tina neu? 
Towono Kuhawe i rahamu, sine nggoꞌo kaleu pasadiae uwoi ingki 
wuꞌohio karuKu, sine tina neu umari wuꞌohio karuKu saru uwoi 
matano, ma mokotuꞌio saru wuuno. 45  Nggoꞌo mukaleu tumowoe Aku 
saru meꞌoa, sine tina neu nokaleu menaa umoae karuKu tempono 
Kuhawe kiino. 46  Nggoꞌo mukaleu montawa boka i uluKu, sine tina 
neu umari montawa boka hanu moꞌahi woono i karuKu. 47 Gagi Naku 
motae ndi nggomiu: pompehohawano hanu langkai intu tumisoe 
mentee halano hanu hadio umari pinaesi! Bano mia hanu pinaesi hala 
tedei, wono ingki mompehohawa tedei mboꞌu.”

48  Mano potae Iesu ndi tina intu, “Hala-halamu nggaaeto pinaesi.”
49 Mia hanu susua medongko mongkaa meronga Iesu mompamula 

mepau aso mia ndi mia susua, “Isemakee Mia neu mano poli 
mompaesi hala?”

50 Sine Iesu motae ndi tina intu, “Akono nggoꞌo mompeꞌaloꞌalo ndi 
Naku, nggoꞌo kinadudui. Lakoto i laro manangaia!”

Tina-tina hanu tumulungio Iesu

8  1 Nokaleu mosae umari intu, Iesu lumako bolilio inia-inia langkai 
hawe i inia-inia otede, ingki mompohawe Kareba Moiko mongkona 

bandembio Ue Ala mompamula Momparenta mengkena Datu. Hopulu 
kaꞌoruo anaguruNo meronga-ronga saru Wono. 2  Ndenggua mboꞌu 
baꞌopio tina hanu umari Nopokotompae insi penaa mosaꞌo ma hakiro. 
Hiro ieto Maria hanu nineeako Magdalena (umari pinokolipa insi opitu 
penaa mosaꞌo), 3  Iohana kombiano Khusa, mia moꞌangga i raha kedatua 
Herode mpumpongkeni doi; Susana ma hadio mboꞌu tina susua, saru 
ongkosolioro hiro mentulungio Iesu ma anaguruNo.

Pandirino mongkona mia mohawi wine
4 Hadio mia insi sisingge inia langkai nokaleu otu-otuno hawe ndi 

Iesu. Ma tempono mia hadio mpepumpu, Iesu mompohawekeꞌiro 

pandiri ndeneu, 5 “Nggaae aso mia meꞌuma lumako mohawi wine. 
Towono mohawi, nggaae wine tedonta i sala, mano lolandae mia 
ma pingko nokaae manu-manu. 6  Nggaae mboꞌu wine hanu tedonta 
i wita hanu mewatu. Towono tunano mompamula tuwu, pinaho 
intu moleu akono nokaleu mohawe uwoi. 7 Nggaae mboꞌu wine hanu 
tedonta i seko merui. Wine intu tuwu meronga-ronga seko merui, sine 
pokoꞌariano wine intu noꞌasio seko merui hawe mano mate. 8  Sine 
nggaae mboꞌu wine hanu tedonta i wita hanu mebalo, mano tuwu ma 
mewua luka asoꞌetu insi i wine hanu hinawi.” Towono umari popauo 
pandiri intu, Iesu motae: “Isema hanu mebiri, kongkonokaa moronge!”

Iesu mokomanasae pengkonaano pandiri 
mongkona aso mia mohawi

9 Mano anaguruno Iesu pesikeno ndi Wono mbio pengkonaano 
pandiri intu. 10 Iesu sumangki, “Nggomiuto mempinowea pontoꞌoria 
maimentoꞌorio hanu tewuni montonda bandembio Ue Ala Momparenta 
mengkena Datu. Sine mia hadio susua pinaguruako montonda pandiri, 
mano sompoto ihino Boo Mempori, hanu motae: Hiro mpekiki sine rokaleu 
mponsue mbio hanu gagi, ma hiro moronge, sine rokaleu mentoꞌorio.”

11 Pengkonaano pandiri intu ieto, “Wine intu ieto tutuluri Ue Ala. 
12  Wine hanu tedonta i wiwi sala pandirino tutulu hanu rinongeno mia, 
sine tutulu intu noꞌaleꞌi Petewawo Onitu insi aroaro, mano rokaleu 
mompeꞌaloꞌalo ma kinadudui. 13 Wine hanu tedonta i wita hanu mewatu, 
pandirino tutulu hanu rinongeno mia i laro aroa hanu moꞌunde. Sine 
tutulu intu nokaleu mehaka i laro aroaro. Pompeꞌaloꞌaloro saraika ma 
tempono hawe pompopandei, hiro nokaleu pompeꞌaloꞌalo euno.

14 Wine hanu tedonta i seko merui pandirino tutulu hanu rinongeno 
mia, sine romonanta-nantakeꞌi mongkona tinuwuro ma ingki tuwu 
meꞌalu ma masanaa i laro tolino. Luwuno intu umasiꞌiro maro kaleu 
mohawe wua hanu moiko. 15 Wine hanu tedonta i wita hanu mebalo, 
pandirino tutulu hanu rinongeno mia, mano naae i laro aroano hanu 
moiko ma momoli aroa hiro merokuhi hawe mohawe wuano.”

Pandiri mongkona palita
16  “Nokaleu hina mia hanu montunu palita mano popoe saru masari, 

bamenakeꞌi i totono poturia. Wono ingki numaae palita intu i wawono, 
bano mia hanu mewinso romengkikiio wantano. 17 Nokaleu hina hanu 
tewuni hanu nokaleu ingki sinue ma nokaleu hina hanu winuni hanu 
nokaleu ingki tewuati ma tinoꞌori.

18  Bano ndeintu pekukuo temomoiko mbio hanu rinongemiu. Akono 
mia hanu umari nggaae aroa hanu moiko tumarimae pompaguruKu, 
ingki pinowea laloa mboꞌu; sine mia hanu nokaleu hina mangaꞌuno ako 
pompaguruKu, maupo tedei hanu danggaae ndi wono ingki inalo mboꞌu.”

Ine ma petia-petiano Iesu
19 Ine ma petia-petiano Iesu mehawe ndi Wono, sine rokaleu 

tepotowo ndi Wono akono mia hadio lahi. 20 Nggaae aso mia hanu 
mompohawe ndi Iesu, “IneMu ma petia-petiaMu nggaae i saliwa ma 
mangaꞌu ntakau tepotowo saru Nggomiu.” 21 Sine Iesu motae ndi hiro, 

“Mia hadio hanu merongee tutuluri Ue Ala ma weweuo, hiroto ine ma 
petia-petiaKu.”

Iesu mokotodoe angi mangumba
22  I aso tempo Iesu ma anaguruNo pewuatako i bangka. Nopotae 

Iesu ndi hiro, “Maito pesumomba i asombalino towa.” Mano 
hiro pesumomba. 23  Temporo tekonai pesumomba, Iesu tekoturi. 
Bingkosako angi mangumba mepuuri i towa intu. Uwoi mompamula 
mewinso i laro bangka, mano hiro ingki memasola. 24 Anaguruno 
Iesu, melako ndi Iesu ma Wono winangu. Hiro mpotae, “Guru, Guru, 
nggito ingki memasola!” Iesu mewangu mano kuahakeꞌi ntakau 
angi ma bomba hanu tekonai mangumba intu. Angi ma bomba intu 
menaa ma towa intu todo ntakau. 25 Mano Iesu motae ndi anaguruNo, 

“Mombioke mikaleu pompeꞌaloꞌalo ndi Naku?” Hiro mengkohali-
hali ma memomee. Maro mpotae aso mia ndi mia susua, “Isema 
menteeano Mia neu, sekonopo angi ma bomba tumondae parentaNo!”

Iesu mokotompae mia hanu nopewinsokio penaa mosaꞌo
26  Iesu ma anaguruNo potilalo pesumomba mehawe i wita Gerasa 

i sakino towa Galilea. 27 Tempono Iesu metii insi bangka, Wono 
notowoe aso mia tama hanu nopewinsokio penaa mosaꞌo. Mia intu 
insi inia langkai, tomosae nokaleu meparewa ma nokaleu behe moꞌia 
i raha. Wono ineheno moꞌia i tasima poꞌianga pekaburua. 28  Towono 
nosueꞌi Iesu, wono kumora mano tetuundu i arono Iesu ma mepau 
mokora, “Iesu, Anari Ue Ala Hanu Takau I wawono! Nggomiu ingki 
mbio akukee? Kupoꞌema indomo bobarasa aku!” 29 Mia intu mepau 
mengkena intu, hangano Iesu nggaaeto mompamula parentae penaa 
mosaꞌo intu meluarako insi ndi wono. Nggaaeto moraru nopewinsokio 
penaa mosaꞌo ieto maupono kaae ma karuno inonggoako rante ma 

d 8:30 Legiun: Nee Legiun pengkonaano “Monsowu” pau hanu inalo insi pau Latin tiano 
asorombu tantara langkai.

dinagai ntakau, danggaakaa poli nobiteꞌi rante intu mano penaa 
mosaꞌo intu waweꞌi wono i pada one. 30 Iesu mesikeno ndi mia intu, 

“Isema neemu?” Sangkino, “Legiun d,” akono nggaae hadio penaa 
mosaꞌo mewinso i laro koroino. 31 Penaa-penaa mosaꞌo intu moꞌema 
ntakau mano Iesu indono tambaꞌiro i Wingke Matea. 32  Umpeda 
poꞌianga intu hadio ntakau boe hanu tekonai poꞌungke pokaa i 
wiwi tamungku. Penaa-penaa mosaꞌo intu poꞌema takau ndi Iesu 
mano ineheako pewinso i larono boe-boe intu. Ma Iesu uminduo 
mpoꞌemaro. 33  Mano penaa-penaa mosaꞌo intu meluarako insi ndi mia 
intu ma mewinso i laro boe-boe intu. Mano boe-boe intu mpelulu 
maro mpetoa insi wiwi wingke i laro towa maro tetindalo. 34 Towono 
pumpodagai boe inturo mensueꞌi mbio hanu tegagi, hiro mpelulu 
ma mompohawe hanu kegagia intu i inia langkai hawe i inia-inia 
susuano. 35 Umaringgua mia hadio peluarako ingki Mengkikiio mbio 
hanu tegagi. Hiro meramai ndi Iesu, ma kituno romehawee mia 
hanu tolipa insi penaa-penaa mosaꞌo tekonai medongko i karuno 
Iesu, nggaaeto meparewa ma pinewowolono nggaaeto momoli. Hiro 
gagi memomee. 36  Hiro hanu mensueꞌi kegagia intu mempopauo ndi 
mia hadio bandembio mia intu nopinokotompa. 37 Gagi luwuno mia 
i Gerasa poꞌema takau mano Iesu bintae poꞌianga intu, akono hiro 
luwu memomee ntakau. Gagi Iesu mewuatako i bangka ma hiro ingki 
mekule. 38  Ma mia hanu tolipa insi penaa-penaa mosaꞌo intu moꞌema 
ndi Iesu ingki metonda ndi Wono. Sine Iesu motaekeꞌi, 39 “Pekuleto ma 
pohaweꞌi mbio hanuto noweweuo Ue Ala ndi nggoꞌo.” Gagi mia intu 
lumako mompohawe i luwuno siuno inia langkai, popauo mbio hanuto 
noweweuo Iesu ndi wono.

Iesu motuwuo euno anani Iairu ma mokotompae aso mia tina
40 Towono Iesu mekule i sakino towa, mia hadio memangaꞌu 

mentowoe akono hiro tekonai meꞌeꞌemae Iesu. 41 Mano hawe asomia 
hanu meneeako Iairu, ieto petewawo raha pesombaano to Iahudi hanu 
nggaae kituno. Wono tetuundu i arono Iesu ma moꞌema ntakau mano 
Iesu ramai rahano, 42  hangano ana aso-asono tina hanu meꞌumuru 
hopulu kaꞌoruo taꞌu ingki mate.

Tekonai Iesu melempa lumako i rahano Iairu, hadio mia peburo-
buronso i horiNo. 43  I olono intu nggaae mboꞌu aso tina hanu hopulu 

kaꞌoruo taꞌu mahaki kereaꞌa hanu teꞌuwu tempono nohaweꞌi wulano. 
[Nggaaeto pingko luwu aga-agano mepakuli i dotoro, sine nohina hanu 
poli mokotompae.] 44 Tina intu umumpedahio Iesu insi bungkuno. 
Mano danggio renda lambu petongoNo. Tempo intu kereaꞌano 
menaa. 45 Mano Iesu mesikeno, “Isema dumanggi Aku?” Luwuno 
mia mehapu. Mano Peturu motae, “Guru, hadio takau mia bolili 
Komiu, hiro mpeburo-buronso!” 46  Iesu motae “Sine nggaae mia hanu 
dumanggi Aku. Kutoꞌorio hangano nggaae pabawa meluarako insi 
koroiKu.” 47 Tina intu notoꞌorio motae wineweuno tetoꞌori. Gagi saru 
bibino wono hawe mano tetuundu i arori Iesu. Wono popauo i aroro 
luwuno mia tembio mano danggio Iesu, ma bandembio hakino tompa 
tempokaa intu mboꞌu. 48  Iesu motae ndi wono, “AnaKu, hangano 
pompeꞌaloꞌalomu ndi Naku, mau tompa. Lakoto saru manangaia.” 
49 Tekonai Iesu kongko mepau, aso petena hawe insi rahano Iairu. 
Wono mepau ndi Iairu, “Ama, indomo susaio mboꞌu Guru, ana tinamu 
nggaaeto mate.” 50 Towono Iesu rumongeꞌi intu, Wono mepau ndi Iairu, 

“Indo momee. Masatoka pompeꞌaloꞌalo, anamu kongkonokaa tompa.” 
51 Towono hawe i rahano Iairu, Iesu umontoꞌiro isematokaa mewinso 
saru Wono saliwano Peturu, Iohane, Iakobu ma ine amano tataboa 
intu. 52  Luwuno mia tekonai mebee ma mongkukulolo hangano 

tataboa hanu mate intu. Sine Iesu motae, “Indo mpebee. Tataboa intu 
nokaleu mate, wono butu moturi!” 53  Hiro metotaahio Iesu, hangano 
romentoꞌorio tataboa tina intu nggaaeto mate. 54 Umaringgua Iesu 
kumenio kaeno tataboa intu ma motae, “Pewanguto ana!” 55 Penaano 
tataboa intu mekule, tempokaa intu mboꞌu tataboa intu mewangu. 
Umaringgua Iesu tumenaꞌiro moweekeꞌi kaanga ndi tataboa intu. 
56  Mia motaꞌuno tataboa intu kohali-hali ntakau. Sine Iesu umontoꞌiro 
popauo kegagia intu ndi isematokaa.

Iesu montena hopulu kaꞌoruo anaguruNo

9  1 Iesu moboio hopulu kaꞌoruo anaguruNo mepokosi, mano 
powekeꞌiro pabawa ingki montamba penaa mosaꞌo ma 

mokotompae haki. 2  Umaringgua Notenaꞌiro lumako mokotompae 
mia mahaki ma mompalele kareba mongkona Pomparentari Ue Ala. 
3  Iesu motae ndi hiro, “Indomo powawo bambio-mbio tiano i laro 
pelempaamu, indomo powawo tuko, ba dompipi ponaaꞌa tahine, ba 
kaanga, ba doi, ma oruo mpole parewa. 4 Ba i suatokaa raha poꞌianga 
hanu tumarima komiu, poꞌiato kituno hawe maimebintae inia langkai 
intu. 5 Bano nggomiu nokaleu tinarima, bintaeto inia langkai intu, ma 
tapisio awu insi pelengkarumu, mano gagi pontoꞌoria ndi hiro, akono 
rokaleu tumarimae tutuluri Ue Ala hanu nekomiuto pohaweꞌi.”

6  Mano lakoto anaguruno Iesu i inia-inia ingki mompohawe Kareba 
Moiko ma mokotompae mia mahaki baꞌisua-sua.

Herode ma Iesu
7 Tekonai Datu Herode hanu moparenta i Galilea moronge mongkona 

hanu mohali hanu wineweuno Iesu, wono kohali-hali. Akono nggaaeto 
mia hanu motae Iohane Pobaho umari tuwu euno. 8  Nggaae mboꞌu 
hanu motae nabi Elia umari mesabaako mboꞌu. Mia susuano mpotae 
aso nabi insi nabi-nabi seꞌeluno ntuꞌu umarieto tuwu euno. 9 Sine Datu 
Herode motae, “Naku umari montena mia poleweꞌuo Iohane. Sine 
Mia neu, isemakee menteeano Wono? Nggaaeto hadio hanu kurongeꞌi 
mongkona Wono.” Mano Datu Herode merokuhi ingki kumikiio Iesu.

Iesu mompowea kaanga olima sowu mia
10 Tinena-tinenano Iesu mekule ma mohaweꞌi ndi Iesu luwuno hanu 

umari roweweuo. Iesu umuluakeꞌiro mano lako lioro i inia langkai 
Betsaida. 11 Sine tekonai mia hadio tumoꞌorio mongkona haintu, hiro 
tumondae Iesu. Wono tumarimaꞌiro mano pepau ndi hiro mongkona 

Pomparentari Ue Ala. Ma Wono mboꞌu mokotompae mia mahaki i 
oloro. 12  Tempono kiniwia, hopulu kaꞌoruo anaguruno Iesu hawe ndi 
Wono ma motae, “Poꞌianga neu molimbo. Laluopo Nggomiu tumenae 
mia hadio neuro melako, mano hiro mpohawe kaanga ma poꞌianga 
merato i inia-inia umpeda kiino.” 13  Sine Iesu sumangki, “Nggomiuto 
moweekeꞌiro kaanga.”

Anaguruno Iesu motae, “Hanu nggaae ndi nggami butu olima roti 
ma oruo bou. Mbiokee nggami ingki lumako moꞌoli kaanga tia luwuno 
mia neu?” 14 (Nggaae baraꞌura olima sowu mia tama kituno).

Iesu motae ndi anaguruNo, “Tenaꞌiroto mia hadio neu medongko 
pepoko-pokosi, taseree lima pulu mia aso tepokosia.” 15 Anaguruno 
Iesu intu weweuo mbio hanu nopotae Iesu ndi hiro. 16  Mano aleꞌi Iesu 
olima roti ma oruo bou intu, umaringgua mensonge i langi mano 
pekakai moꞌunde ndi Ue Ala. Umari intu Wono peha-pehae roti ma 
bou intu saru kaeNo mano peweangangkeꞌi ndi anaguruNo ingki 
tiniatia ndi mia hadio intu. 17 Hiro luwuno mongkaa hawe mowohi. 
Mano anaguruno Iesu mokosio toreano kaanga intu hadiono hopulu 
kaꞌoruo baki.

Peturu mokomengkaae motae Iesu ieto Mesia
18  Aso tempo Iesu tekonai mekakai liono, anaguruNo hawe ndi 

Wono. Iesu mesikeno ndi hiro, “Montonda pauno mia hadio, isemakee 
Naku neu?” 19 Hiro sumangki, “Nggaae hanu motae Iohane Pobaho. 
Nggaae mboꞌu hanu motae nabi Elia, hanu susua mboꞌu motae aso 
insi oloro nabi seꞌelu hanu umari tuwu euno.” 20 Pesikenori Iesu, “Sine 
montonda nggomiu, Naku neu isema?”

Peturu sumangki, “Nggomiu Datu Pongkadudui hanu dinandiri Ue 
Ala.”

21 Mano Iesu mokompewoloekeꞌiro anaguruNo, “Indomo ntuꞌu 
mimpohaweꞌi mongkona haintu ndi sematokaa.”

Iesu mepau mongkona tebobarasano ma matea ingki Nohaweꞌi
22  Iesu motae mboꞌu ndi anaguruNo, “Ana Manusia kongkonokaa 

ingki hadio tebobarasano ma nokaleu romentarimae petewawo-
petewawo to Iahudi ma ulu-uluno petewawo pesombaa saru guru-guru 
agama. Wono ingki pinepate, sine tempono oleo koꞌotoluno ingki mule 
euno.”

23  Umaringgua Iesu motae ndi luwuno mia hanu nggaae kituno, 
“Mia hanu behe tumonda aku, kongkonokaa nopokolipae poꞌeheliono, 

poꞌahae keu pinotambano sompo-sompo oleo, ma motilalo tumonda 
Aku. 24 Akono mia hanu ingki merokuhi kumaduduio tuwuno i wawo 
tolino neu, kongkonokaa ingki tetadi tuwuno. Sine mia hanu tetadi 
tuwuno, tiano pinaraluKu, ieto ingki kumaduduio. 25 Mbiokee urano 
mia bano luwuno wawontolino neu gagi tiano, sine nopokoropuo ma 
nopapingkoe koroino? 26  Mia mokokoꞌii umindu Aku ma pompaguruKu, 
Ana Manusia mboꞌu ingki mokokoꞌii uminduo mia intu tempoNo 
hawe teꞌungga i laro marambaNo ma saru marambari Ama meronga 
malaꞌeka-malaꞌeka hanu mempori. 27 Perorongeakeꞌi, insi olomiu i kiino 
nggaae hanu nokaleu ingki mate aponopo nosueꞌi Pomparentari Ue Ala.”

Iesu pinoko maramba i wawo toruku
28  Baraꞌura oalu oleo umarino luwuno pompagurua intu, Iesu waweꞌi 

Peturu, Iohane ma Iakobu, mano pewuatako i wawo toruku ingki 
mekakai. 29 Tempono Iesu tekonai mekakai, raꞌiNo bali ma parewaNo 
gagi mopute mongkilo. 30-31 Bingkosako nggaae oruo mia ieto Musa ma 
nabi Elia mokomengkaae koroiro saru wanta insi suruga. Koꞌoruo mia 
intu mepau saru Iesu mongkona nokaleu mosae mboꞌu Wono ingki 
lumempae matea i Ierusale. 32  Tekonai intu Peturu ma wali-walino 
nggaaeto tekoturi ma towono rompewangu romensueꞌi Iesu laro wanta 
marambaNo ma nggaae oruo mia hanu mentade saru Wono. 33  Ma 
towono koꞌoruono mia intu ingki mebintae Iesu, Peturu motae ndi Iesu, 

“Guru, nggami mangaꞌu ntakau nggaae i poꞌianga neu. Moikoto 
kipontadeꞌi ndeneu neu otolu laika, aso tia miu aso tiani Musa ma aso 
tiani nabi Elia.” Sine Peturu nokaleu meꞌihi i laroe bambio hanu nopotae 
intu. 34 Tekonai Peturu damepau, metiito asontia seru, ma sumangoꞌiro, 
oloano hiro memomee. 35 Umaringgua insi seru intu rinongeto pau hanu 
motae, “Ieto neu AnaKu hanu Kubinikio. Perorongea ndi Wono!”

36  Towono rumongeꞌi pau intu, romensueꞌi Iesu liono kituno. Luwuno 
hanu romensabiio io anaguruno Iesu nokaleu pinohawe ndi mia susua 
tempo intu.

Iesu mokotompae tataboa hanu nopewinsokio penaa mosaꞌo
37 Tisomono Iesu ma otolu anaguruNo metii insi toruku intu, ma 

mia hadio hawe ndi Iesu. 38  Aso mia tama insi olono mia hadio intu 
kumora, “Guru, kupoꞌema tulungi aku kumikiio anaku, wono anaku 
aso-asono. 39 Bano penaa mosaꞌo mewinsokio, wono ronga kumora 
ma koroino mekorahako hawe ngangano mewure. Penaa mosaꞌo 
intu bobarasae mpiha ma nokaleu behe meluarako insi ndi wono! 

40 Umari kuꞌemae ndi anaguruMiu tumambae penaa mosaꞌo intu, 
sine rokaleu mempoli.” 41 Iesu sumangki, “Ndembioke bakanaano 
nggomiu neu! Nggomiu takau mia hadio hanu tesosaelo ma nokaleu 
mompeꞌaloꞌalo. Hawe teꞌipia Naku ingki moꞌia meronga komiu ma 
sabara ndi nggomiu? Waweꞌi anamu intu ramai!” 42  Tekonai tataboa 
intu melempa umpedahio Iesu, penaa mosaꞌo intu metandapakeꞌi 
ma weweuo koroino mompemotea, sine Iesu parentae penaa mosaꞌo 
intu meluarako ma tataboa intu tompaeto. Mano tataboa intu 
nopeweangangkeꞌi euno ndi amano. 43  Luwuno mia kohali-hali 
hangano kumikiio pabawari Ue Ala hanu ntakau langkai.

Iesu mepau mboꞌu mongkona mateaNo

Luwuno mia damengkohali-hali kumikiio luwuno hanu wineweuNo, 
Iesu motae ndi anaguruNo.

44 “Pemanasae temoiko ma indomo mengkolupeꞌi pau-pauKu; Ana 
Manusia ingki pineweangangko i kaeno pabawa mia tolino.” 45 Sine 
anaguruno Iesu intu rokaleu mpeꞌihi laroe pepauNo intu. Akono 
pinewuniako ndi hiro mano nokaleu mpeꞌihi laroe. Sine rokaleu 
mentaha pesikenokeꞌi haintu ndi Wono.

Isema hanu tenee
46  I olono anaguruno Iesu saba pegaloa mongkona isema insi ndi 

hiro hanu tenee. 47 Pompewowoloro notoꞌorio Iesu, ieto intu Wono 
moꞌalo aso tataboa otede ma nowaweꞌi mentade i umpedahio. 48  Mano 
potae Iesu ndi anaguruNo, “Mia hanu tumarimae tataboa neu akono 
notonda Aku, pengkonaano notarima Aku. Ma mia hanu tumarima 
Aku, notarimae mboꞌu Wono hanu tumenaꞌAku. Akono mia hanu 
tetotoako i olomiu, wonoto hanu tenee!”

Asomia hanu nokaleu anaguruno Iesu montamba onitu
49 Mano Iohane motae, “Guru, nggami monsue mia montamba 

onitu i laro neeMiu. Ma nggami umontoe, akono wono noꞌie hanu 
tumondakito.” 50 Nopotae Iesu ndi Iohane ma anaguruNo hanu susua, 

“Indomo meꞌontoe wono, akono mia hanu nokaleu umewa komiu, 
pengkonaano momperorohi ndi nggomiu.”

Iesu ma to Samaria
51 Towono umpedaeto tempono Iesu inengka i suruga, Wono moꞌalo 

patudu ingki lumako i Ierusale 52  Mano Wono tumenae mia lumako 

sumeꞌeluo. Mia hadio hanu tinenaNo intu lumako, mano pewinso i 
aso inia i Samaria ingki pasadiae luwuno bambio tiani Iesu. 53  Sine 
mia hadio i inia intu nokaleu behe mentarimae Iesu, akono mengkaa 
ntakau Wono ingki lumako i Ierusale. 54 Tempono anaguruno Iesu, 
ieto Iakobu ma Iohane notoꞌorio mongkona haintu, hiro mpotae, “Ue, 
taꞌulu Nggomiu meꞌindu, nggami moꞌema api metii insi langi ingki 
mokoropuo mia hadio neu.” 55 Mano Iesu mewolili, ma kumuahakeꞌiro. 
56  Umari intu hiro lumako i inia hanu susua.

Mia hanu behe tumondae Iesu
57 Tekonai Iesu ma anaguruNo motilalokeꞌi pelempaa, nggaae mia 

motae ndi Iesu: “Guru naku ingki tumonda Komiu i suatokaa melako!” 
58  Iesu sumangki, “Serigala nggaae lowono, ma manu-manu nggaae 
toruino, sine Ana Manusia nohina poꞌiangaNo.” 59 Mano Iesu motae 
ndi mia hanu susua, “Tonda Akuto!”

Sine mia intu motae: “Guru, poꞌineeꞌito naku mekuleꞌari ingki 
kumaburuo amaku.” 60 Sine Iesu sumangki: “Poꞌineeꞌito mia mate 
kumaburuo peꞌaso mia mateno. Sine nggoꞌo, lako ma paleleꞌi oliwi 
mongkona Pomparentari Ue Ala.” 61 Nggaae mboꞌu aso mia susua 
hanu motae, “Guru, naku ingki tumonda Komiu, sine poꞌineeꞌito 
naku mekuleꞌari ingki meparapa ndi petiaku.” 62  Iesu motae ndi 
mia intu, “Mia hanu nggaaeto mompamula motengko, sine wela 
mewolili i bungkuno, nokaleu menunu gagi bawaari Ue Ala i laro 
PomparentaRo.”

Iesu montena pitupulu petondaNo

10  1 Umari intu Ue Iesu mobiniki pitupulu mboꞌu petondaNo, 
mano tenaꞌiro teꞌoruꞌoruo sumeꞌeluo i sompo inia langkai ma 

poꞌianga hanu ingki Nolakoio. 2  Nopotae ndi hiro, “Sowia ntakau hadio, 
sine mia poꞌangga makura. Bano ndeintu, poꞌemato ndi Ueno uma 
mano Wono mompokatu mia moꞌangga sumowio wua pinopahoNo. 
3  Melakoto, Naku tumena komiu mengkena ana bimba i tonga-tongano 
serigala. 4 Indomo powawo dompe ba kandu petahine, ba sapatu 
peꞌeu. Indomo penanaa i laro pelempaa ingki mompowea tabea ndi 
sematokaa mboꞌu. 5 Bano nggomiu mewinso i aso raha, seꞌeluno 
potaeto, ‘Rodoa manangaia laro raha neu’. 6  Bano kituno nggaae 
mia hanu ineheno manangaia, rodoa manangaimu intu ingki moꞌia 
ndi wono; sine bano uuhu, rodoa manangaia intu mekule euno ndi 
nggoꞌo. 7 Bano nggaae mia tumarimae tabea masanaamu, poꞌiato 

laro rahano, pongkaa ma poꞌinuto mbio hanu nopowee komiu, akono 
mia hanu moꞌangga kongkonokaa mohawe gadino. Indomo pelimba-
limba raha. 8  Bano nggomiu hawe i aso inia langkai ma soꞌai nggomiu 
tinowo saru moiko, pongkaato mbio hanu pinalena kituno ndi 
nggomiu. 9 Pokotompae mia hadio hanu mahaki i inia langkai intu, ma 
pohaweekeꞌi ndi mia hadio kituno, ‘Nggaaeto hawe tempono Ue Ala 
moparenta mengkena Datu i tonga-tongamiu.’

10 Sine bano nggomiu hawe i aso inia langkai ma kituno nggomiu 
nokaleu tinarima, peluarakoto i batatana ma potaeto, 11 ‘Maupo awu 
inia langkai miu hanu mekampi i karumami, nggami mentapisio 
gagi pontoꞌoria ndi nggomiu hiri Ue Ala ingki humuku komiu. Sine 
toꞌorieto nggaaeto hawe tempono Ue Ala moparenta mengkena Datu i 
tonga-tongamiu!’

12  Naku motae ndi nggomiu, i oleo pokoꞌariano mia hadio Sodo ingki 
takau mongaꞌa nohinuku insi mia hadio i inia langkai intu.”

Inia-inia langkai hanu nokaleu mompeꞌaloꞌalo
13  Iesu motae mboꞌu, “Masola komiuto mia Korasi! Ma masola 

komiuto mia Betsaida! Tuduano i inia langkai Tirusi ma Sido wineweu 
mboꞌu mohalia mengkena hanu umari wineweu i tonga-tongamiu, 
kongkonokaa mosaeꞌiroto mebintae halaro, ma mompake parewa 
masusaa. 14 Sine i tempo Oleo Pokoꞌariano, hukumano mia Tirusi ma 
mia Sido ingki takau mongaꞌa sekonopo hukumamiu. 15 Ma nggomiu 
mia Kapernau! Nggomiu mompewowolo, ingki winuatako hawe i 
suruga? Uuhu! Sine nggomiu ingki tinadi i naraka!”

36 Lukasi 9 ,  10   Lukasi 10 37

Bimba i tonga-tongano serigala (10:3)

42LUK.indd   36-3742LUK.indd   36-37 5/10/2022   8:57:53 PM5/10/2022   8:57:53 PM



 

e 10:35 pera: Mata doi Romawi hanu wineweu insi pera nineeako “Dinar”. Aso dinar 
mengkena gadino mia aso oleo.

16  Mano Iesu motae ndi petondaNo, “Mia hanu rumonge komiu, 
rumonge Aku. Mia hanu mokule komiu, mokule Aku. Ma mia hanu 
mokule Aku, mokuleꞌi mboꞌu Wono hanu tumenaꞌAku.”

Pekuleno pitupulu petonda
17 Pitupulu petonda intu mekule saru mangaꞌu takau, hiro potae, 

“Ue, penaa-penaa mosaꞌo metuundu ndi nggami tabulu hiro kimentambae 
i laro neeMiu!”

18  Iesu sumangki, “Naku sumueꞌi Petewawo Onitu tedonta insi langi 
mengkena koliki. 19 Toꞌorieto! Umari Kupowee komiu pabawa mano 
nggomiu poli molanda ule ma kasi-kasi ma poleꞌi luwuno moroso iwali, 
ma nohina maupo bambio hanu poli sumolangi komiu. 20 Maupono 
ndeintu indomotokaa memangaꞌu akono penaa-penaa mosaꞌo 
metuundu ndi nggomiu. Laluopo nggomiu memangaꞌu akono neemu 
umari teꞌuki i suruga.”

Iesu mangaꞌu
21 I tempo intu mboꞌu Iesu mangaꞌu akono nopewinsokio Penaa 

Mempori. Iesu motae, “Ama, Ue hanu meꞌueꞌi langi ma tolino! Naku 
montarimakase ndi Nggomiu akono luwuno intu Nggoꞌo wunio insi 
mia hadio hanu pande ma ondalo pompewowolono, sine Nggoꞌo 
tumisoe ndi mia hadio hanu makura tinoꞌorino. Ieto hanu ineheri 
Ama.” 22  Umari intu Iesu mepau ndi mia hadio hanu nggaae kituno, 
“Luwuno bambio nggaaeto nopeweangangkeꞌi Ama ndi Naku. Nohina 
maupo teꞌasomia tumoꞌorio Ana, saliwano Ama. Nohina mboꞌu hanu 
tumoꞌorio isema intu Ama saliwano insi Ana ma mia hadio hanu 
tinungkaino Ana mano hiro tumoꞌorio Ama.”

23  Mano Iesu mewolili ndi petondaNo, umaringgua motae ndi hiro 
nteꞌoꞌaso, “Meꞌura komiuto akono umari mensueꞌi mbio hanu sinuemiu 
ndeneu neu. 24 Akono Naku motae ndi nggomiu: Hadio nabi ma datu 
ineheno mongkikii mbio hanu sinuemiu, sine nokaleu mensueꞌi, 
ma ineheno moronge mbio hanu rinongemiu, sine nokaleu rumongeꞌi.”

Pandirino mia Samaria hanu meꞌaroa moiko
25 Aso tempo mentade aso guru agama Iahudi ingki umarahakeꞌi 

Ue Iesu. Mia intu mesikeno, “Mbiokee hanu kupoweweu mano kutuwu 
moikokaa ma mohawe tuwua taihina tampulaano?”

26  Nosangkio Ue Iesu, “Mbiokee hanu teꞌuki i atora hanu inukino 
i Musa? Mbio pohawemu mongkona intu?”

27 Nopotae guru agama Iahudi intu,
“ ‘Pehohawae Ue Alamu

hawe bukeno aroamu, hawe bukeno sumangamu,
hawe luwuno rosomu, hawe bukeno pinewowolomu,’

‘Ma pehohawae peꞌaso miamu
mengkena mupehohawae koroimu.’ ”

28  Ue Iesu motae, “Sangkimu intu mentee. Weweueto intu, 
kongkomuka tuwu.”

29 Sine guru agama Iahudi intu ingki mokomenteeꞌi koroino, nopotae 
ndi Ue Iesu, “Isemakee peꞌaso miaku hanu kupehohawae?”

30 Sumangki Ue Iesu, “Nggaae mia metii insi Ierusale ingki lumako 
i Ierikho. I tonga sala mia intu romehanuo mia mosaꞌo, romeꞌaleꞌi 
luwu aga-agano maro mebintae itongansala mongkokomate. 31 Tempo 
intu telalo io petewawo pesombaa, nokikiio sine kabutu pansia mano 
potilalo. 32  Ndengguaka mboꞌu, telalo mia Lewi, nosueꞌi mano pansia 
motilalo melempa.

33  Umaringgua hawe mia Samaria, nokikiio mano tedonta aroano 
mehohawae. 34 Nolako kumikiio mano paesio mobelano ako anggoro, 
mano amba pakulio mompake boka, amba nowewesio ako bana. 
Umari nowewesio ako bana, nowuatakeꞌi i kalideno mano waweꞌi i aso 
raha peratoa noparakaio kuano. 35 Tisomono, noꞌaleꞌi doi oruo pera e 
noweekeꞌi ueno raha peratoa, nopotae, ‘Parakaio mia neu, taꞌulu torea 
pinakemiu insi adoi neu neꞌakupo mekule maku amba umeuo.’ ”

36  Umaringgua, nopokoꞌario pauNo nopotae i Iesu ndi guru agama 
Iahudi intu, “I larono otolu mia intu, isemakee hanu gagi peꞌaso miano 
hanu rinuku intu?”

37 Nopotae guru agama Iahudi, “Mia hanu moweweu moiko ndi 
mia hanu rinuku intu.” Nopotae Iesu, “Tabulu ndenggua, lakoto mau 
weweueto ndeintu.”

Maria ma Marta
38  Tekonai Iesu ma anaguruNo laro pelempaa, haweto Wono i aso 

inia. Aso tina meneeako Marta tumarimae Iesu i rahano. 39 Marta 
nggaae petia tinano meneeako Maria. Maria neu medongko umpeda 
karuri Ue ma merorongeakeꞌi mpiha pinauNo. 40 Sine Marta 
butu mompekakaako anggaano saru bambio hanu ingki nopakeꞌi 

momparakai. Wono lumako ndi Iesu ma motae, “Ue, tenae Maria mano 
pokowali aku moꞌangga, indomo nopoꞌinee aku moꞌangga butu lioku!”

41 Sine Iesu sumangkio, “Marta, Marta, nggoꞌo danggara lahi ma 
mokomarasaio koroimu saru hanu manggerupa, 42  sine butu asokaa 
hanu paralu: Maria nggaaeto mobiniki tia hanu moiko, hanu nokaleu 
ingki inalo insi ndi wono.”

Pompagururi Iesu mongkona pekakai

11  1 I aso tempo Iesu mekakai i aso poꞌianga. Umarino mekakai, 
asomia insi petondaNo motae, “Ue, paguru nggami mekakai 

mengkena Iohane paguruo petonda-petondano.” 2  Mano Iesu motae ndi 
hiro, “Bano nggomiu mpekakai, potaetoka ndeneu,

‘Ama, kipelangkaio neeMiu hanu mempori,
haweto pomparenta Miu.

 3 Powee nggamito sompo oleo
kaangamami hanu sangka.

 4 Ma paesio halamami,
akono nggami mboꞌu paesio halano peꞌaso miamami 

hanu tehala ndi nggami.
Ma indomo wawo nggami i laro pompopandei.’ ”

5 Iesu motae ndi petondaNo, “Tuduano aso mia insi olomiu lumako 
i raha walino tempo entonga malo ma motae, ‘Petia, powee akuto 
roti teꞌotolu poleno, 6  akono waliku hanu tekonai laro pelempaa, 
ingki telalo sarai i raha ma naku nokaleu hina kaanga tiano!’ 
7 Tuduano walimu hanu muhaweꞌi intu sumangki ndeneu, insi laro 
rahano, ‘Indomo pokomasusa aku! Bonso umari ginonti ma naku saru 
tataboaku nggaaeto mpoturi. Kukaleu poli mewangu ma mompowea 
mbio-mbio ndi nggoꞌo.’ ”

8  Iesu motilalokeꞌi pauNo, “Gagi Naku motae ndi nggomiu, 
maupo nggoꞌo ieto walino, nobehe mewangu ma mompowea bambio 
ndi nggoꞌo. Sine akono mukaleu montoꞌori mokokoꞌii ingki moꞌema 
mpiha ndi wono, mano wono kongkonokaa mewangu ma moweeko 
mbio hanu pinaralumu.

9 Gagi, Naku motae ndi nggoꞌo: poꞌemato, kongkonokaa nggomiu ingki 
pinowea; poꞌungketo, kongkonokaa nggomiu ingki mohawe; pekundu-
kunduto, kongkonokaa bonso ingki hinunggai tiamu. 10 Akono sompo 
mia hanu moꞌema ingki pinowea; sompo mia hanu moꞌungke ingki 
mohawe, ma sompo mia hanu mekundu-kundu, ingki hinunggaiako 
bonso. 11 I olomiu nggaaeke ama hanu mompowea ule ndi anano, bano 

wono moꞌema bou? 12  Ba moweekeꞌi kasi-kasi, bano wono moꞌema 
suꞌului manu? 13  Maupono nggomiu mosaꞌo, nggomiuka tumoꞌorio 
mboꞌu mompowea hanu moiko ndi anamu. Ietokaa Ama i suruga! Wono 
ingki mompowea Penaa Mempori ndi hiro hanu moꞌema ndi Wono!”

Iesu saru Balesebu
14 I aso oleo Iesu tumambae penaa mosaꞌo meluarako insi aso mia 

hanu weweuo wono gagi pepe. Towono penaa mosaꞌo intu meluarako, 
mia intu mompamula mepau. Hadio mia kohali-hali. 15 Sine nggaae 
hanu motae, “Wono poli montamba penaa mosaꞌo akono pabawa 
Balesebu, petewawo onitu intu.”

16 Nggaae mboꞌu mia hadio susua hanu ingki pasalae Iesu, gagi hiro 
moꞌema Wono moweweu aso mohalia gagi tondonino mentee Wono ieto 
tinenari Ue Ala. 17 Sine Iesu tumoꞌorio pompewowoloro. Mano Wono 
motae ndi hiro, “Bano aso kedatua tepepeha laro tepoꞌasoa hanu singge 
mpeꞌiwali, kedatua intu nokaleu ingki melai. Ma aso pekombiaꞌa hanu 
tepeha-peha ma mpeꞌiwali aso ma hanu susua ingki tesiasia. 18  Ndenggua 
mboꞌu i laro kedatuano Petewawo Onitu; bano aso tepoꞌasoa mpetea 
saru tepoꞌasoa hanu susua, kedatua intu ingki teꞌuta. Nggomiu mpotae i 
Naku montamba penaa mosaꞌo ako pabawano Balesebu. 19 Bano ndeintu, 
saru pabawari sema petonda-petondamu montamba penaa mosaꞌo 
intu? Wineweuno petonda-petondamu intu hanu mokomatantuo motae 
pontudu miu mongkona pabawaKu intu nokaleu mentee! 20 Sine Naku 
montamba penaa mosaꞌo ako pabawari Ue Ala ma intu menteeano motae 
Ue Ala nggaaeto mompamula momparenta i tonga-tongamiu.

21 Petewawo Onitu pandirino asomia hanu moroso modagai rahano 
saru parewa meꞌiwali hanu sangka. Bano ndenggua luwuno aga-agano 
ingki teparakai.

22  Sine bano aso mia hanu takau moroso umewae ma numangio mia 
hanu moroso intu, kongkonokaa mia hanu takau moroso intu ingki 
rumampasio luwuno badili hanu noperorohio ueno raha intu, mano 
tia-tiae luwuno aga-agano.

23  Mia hanu nokaleu mebente ndi Naku, menteeano umewa Aku, ma 
mia hanu nokaleu behe meronga saru Naku waweꞌi mia hadio gagi 
bawaari Ue Ala, menteeano hiroto hanu sumiasiae mia.”

Pekuleno penaa mosaꞌo
24 “Bano penaa mosaꞌo meluarako insi asomia, penaa mosaꞌo intu 

mebolili i poꞌianga-poꞌianga hanu motuꞌi ingki moꞌungke poꞌianga 

menaanaa, sine wono nokaleu mohawe. Ieto intu, wono motae, ‘Naku 
ingki mekule i raha hanu umari kubintae!’ 25 Tempono wono hawe 
soꞌai, nohaweꞌi raha intu moririna ma teꞌaturu. 26  Mano wono lumako 
ma umuluakeꞌi opitu penaa susua hanu takau mosaꞌo insi ndi wono. 
Umaringgua hiro mewinso i larono mia intu mano poꞌiakituno. Ma 
pokoꞌariano tegauno mia intu gagi takau tebobarasa insi seꞌeluno.”

Isema hanu mangaꞌu
27 Umarino Iesu motae ndeintu, asomia tina insi olono mia hadio intu 

motae ndi Iesu, “Takau mangaꞌu tina hanu meꞌanakomu ma moꞌuoKo!”
28  Sine Iesu sumangki, “Takau mangaꞌu mboꞌu mia hanu moronge 

tutuluri Ue Ala ma noweweuo!”

Mia hadio moꞌema ndi Iesu mano poweweu mohalia
29 Tekonai mia hadio mebolilio Iesu, Wono motilalokeꞌi pepauNo, 

Nopotae, “Laloato mosaꞌono mia hadio hanu tuwu tempo neu. Hiro 
mpoꞌema aso mohalia mano hiro amba pompeꞌaloꞌalo ndi Naku, sine 
hiro nokaleu ingki pinowea maupo teꞌaso mohalia sangari mohalia 
Nabi Iunusi. 30 Bandembio Nabi Iunusi mengkena mohalia tiano 
mia hadio hanu tuwu i inia langkai Niniwe, ndenggua mboꞌu Ana 
Manusia ingki gagi aso mohalia tiano mia hadio hanu tuwu tempo 
neu. 31 Tempo Oleo Pokoꞌariano, datu tina tongku matabungku ingki 
mewangu meronga mia hadio tempo neu, ma tumudu komiu. Akono 
ingki merongeakeꞌi pompaguruno Salomo hanu tetoꞌori, datu tina intu 
moweweu pelempaa hanu olai takau insi tompano tolino. Sine kiino 
neu nggaae hanu takau langkai insi Salomo! 32  I Oleo Pokoꞌariano, mia 
hadio Niniwe ingki mentade gagi sabi mokosalae mia hadio hanu tuwu 
ndeneu neu. Akono mia Niniwe intu pompenonoholi insi hala-halaro 
tempono Iunusi montutulu ndi hiro. Ma kiino neu nggaae hanu takau 
langkai insi i Iunusi, sine nggomiu nokaleu pompenonoholi.”

Kelingaa ma worikidi
33  Iesu motilalokeꞌi pauNo, “Nokaleu hina mia hanu mompotuwu 

hulu mano wunio ba umuloe saru kusi. Sine wono ingki numaae hulu 
intu i poꞌiangano, mano mia hanu mewinso i raha intu poli sumueꞌi 
wantano.

34 Mata ieto hulu tia koroi. Bano matamu molino, luwuno koroimu 
kelingaa takau. Sine bano matamu morawu, luwuno koroimu gagi 
worikidi. 35 Akono intu peꞌinandaio, mano kelingaa hanu nggaae ndi 

nggoꞌo intu indomo nogagi worikidi. 36  Bano luwuno koroimu kelingaa, 
ma nohina maupo teꞌasotokaa hanu worikidi, kongkonokaa luwuno 
koroimu intu kelingaa takau mengkena nowantaio hulu.”

Iesu mokosalae mia Parisi ma guru-guru agama
37 Towono Iesu umari mepau, asomia Parisi moboio mongkaa i 

rahano. Mano Iesu lumako mongkaa kituno. 38  Mia Parisi intu kohali-
hali kumikiio Iesu mongkaa nokaleu wuꞌohio kaeNo seꞌelu montonda 
atora agama. 39 Ieto intu nopotae Ue ndi wono, “Mentee nggomiu mia 
Parisi poli mowuꞌohi mangko ma sempe butu i bungkuno, sine i laro 
koroi liomu buke saru rukua ma mosaꞌoa. 40 Nggomiu bebe! Noꞌiekee 
Ue Ala hanu weweuo tiano saliwa intu, umari weweuo mboꞌu tia 
larono? 41 Hanu nggaae i laro mangko ma sempemu intu, ieto hanu 
kongkonokaa miweekeꞌi ndi mia karampini. Saru gau intu, nggoꞌo 
ingki gagi takau moririna i arori Ue Ala.

42  Masola komiuto mia Parisi! Wua pinopahomu tuduano selasi 
inggu ma rampa-rampa susuano, nggomiu mompowea tiahopuluno ndi 
Ue Ala, sine moikoa ma pompehohawa ndi Ue Ala mikaleu mentuduo. 
Bakanaano ieto intu hanu takau miweweuo, ma indomo mensosalaio 
hanu susuano mboꞌu.

43  Masolato nggomiu, mia Parisi! Inehemiu medongko i poꞌianga-
poꞌianga hanu tenee i laro raha pesombaa, ma inehemiu pinelangkai 
i olu-olu. 44 Masolato nggomiu! Nggomiu mengkena kaburu hanu 
nokaleu ninaako misano, hanu nololandae mia nokaleu tumoꞌorio.”

45 Asomia insi olono guru-guru agama motae ndi Iesu, “Guru, saru 
pau-pau intu, Nggomiu tumundali nggami mboꞌu!” 46  Iesu sumangki, 

“Masola komiuto mboꞌu, guru-guru agama! Nggomiu motuntu bambio 
hanu mapari ma mompowea atora-atora hanu montondu, sine nggomiu 
liomu maupo tedei nokaleu behe montulungi mia mopolempae.

47 Masolato nggomiu! Nggomiu mokomoikoe kaburu tiano nabi-nabi 
hanu nopepateꞌi io uentakau liomu. 48  Gagi nggomiu uminduo motae 
nggomiu tepokonakeꞌi mbio hanu umari noweweuo io uentakaumiu, 
akono hiroto laano hanu mepateꞌi nabi-nabi intu ma nggomiuto hanu 
mowangu kabururo.

49 Ieto intu pompewowolo ondaloro Ue Ala motae, ‘Naku ingki 
mompokatu ndi hiro nabi-nabi ma tinena-tinenaKu, asontia insi ndi 
hiro ingki pinepate ma asontia ingki binobarasa!’

50 Ue Ala mogauo intu mano mia hadio tempo neu hinuku akono 
pompepatea hanu wineweuro ndi luwuno nabi pompuꞌuno tolino 

wineweu, 51 mompamula insi nopinepate Habeli hawe i nopinepate 
Sakaria, hanu tegagia i olono poꞌianga hanu pinatantu pontunua 
pinotuwu ginere tiano pesombaa ma Rahari Ue Ala. Perorongeakeꞌi: 
Mia tempo neu kongkonokaa ingki hinuku akono luwuno intu.

52  Masola komiuto, guru-guru agama! Gonti ingki mohunggai bonso 
pontoꞌoria ingki tumoꞌorio Ue Ala umari wineeako ndi nggomiu, sine 
nggomiu nokaleu behe mewinso i larono ingki mempakeꞌi pontoꞌoria 
intu. Asolakono nggomiu umonto-ontoe mia hadio hanu merokuhi 
tumoꞌorio Ue Ala!”

53  Towono Iesu bintae poꞌianga intu, guru-guru agama ma mia Parisi 
tekuda ndi Iesu saru mokorano. Hiro mompamula monggari-gario 
mano Wono behe mepau mongkona hadio rupano. 54 Ma tekonai intu 
hiro mekukuo temomoiko ingki rumakoe insi bambio hanu nokaleu 
mentee pinauNo.

Pompaguru tiano mia mompemomoiko

12  1 Masowu-sowu mia peburo-buronso hawe nggaae hanu 
linolanda karuno. Tekonai mia hadio intu pepokosi, Iesu motae 

ndi anaguruNo, “Peꞌinandaio tapeno mia Parisi, tinungkaiKu, ieto 
hanu mompemomoiko. 2  Nohina hanu tewuni hanu nokaleu ingki 
sinue, ma nohina hanu tepopo hanu nokaleu ingki tehunggai. 3  Hanu 
mimempauo i laro malo-maloa, ingki rinonge i laro mewanta; ma 
hanu mimehahoe i birino mia i laro bolongko binonso, ingki pinalele.”

Momeeto ndihiri Ue
4 Iesu motae mboꞌu, “Pewowoloe, wali-waliKu! Indomo momee ndi 

hiro hanu mompepate koroi sine nokaleu poli moweweu laloalahi. 
5 Moikoto Kutisoe ndi nggomiu isema hanu ingki mimomeekeꞌi. 
Momeeto ndi Ue Ala! Akono Wono nokaleu butu pabawa mompepate 
koroi, sine pabawa mboꞌu montadi mia i laro naraka! Pompeꞌaloꞌaloto, 
Wonoto hanu ingki mimemomeekeꞌi.

6  Olima manu-manu pipiido inasa olino oruo mata doi hanu takau 
otede. Maupono ndeintu maupo teꞌaso nokaleu kumolupeꞌi Ue Ala. 
7 Wuu i ulumu nggaaeto dinoa luwuno, bano ndeintu indo momee, 
akono nggomiu takau mantudu insi i manu-manu pipiido!”

Uminduo Kerisitu i arono mia hadio
8  Naku motae ndi nggomiu, “Rongeꞌito: Mia hanu meꞌindu i arono 

mia hadio motae wono petondaKu, wono ingki noꞌinduo mboꞌu i Ana 

Manusia i arono malaꞌeka-malaꞌekari Ue Ala. 9 Sine mia hanu mehapu 
i arono mia hadio motae wono petondaKu, wono ingki nohapuo mboꞌu 
Ana Manusia i arono malaꞌeka-malaꞌekari Ue Ala. 10 Bano mia mompau 
teꞌasotokaa hanu umewae Ana Manusia, wono poli paesio halano; sine 
bano wono tumatae Penaa Mempori, wono nokaleu poli paesio halano.

11 Bano nggomiu winawo i raha-raha pesombaa to Iahudi ingki 
pekara-kara i arono topoparenta ba mpokeni gau, indomo danggara 
mengkena bandembio nggomiu ingki meliahako koroi ba mongkona 
mbio hanu ingki pinaumiu. 12  Akono mbio hanu ingki pinaumiu intu 
ingki nopaguruokomiu io Penaa Mempori bano hawe tempono.”

Pandirino mia sugi hanu bebe
13  Asomia i olono mia hadio motae ndi Iesu, “Guru, arahakeꞌi tumenae 

petiaku mompowea ndi naku asontia aga-aga hanu binintaro amamami.”
14 Iesu sumangki, “Petia, isemakee umengka Aku gagi poꞌotuhi ba 

montia aga-aga i olono oruo komiu?” 15 Umaringgua ndi luwuno mia 
hanu nggaae kituno Iesu motae, “Temomoiko ma peꞌinandaio, indomo 
nohawe komiu memesoko ako aga-aga. Akono tuwuno mia nokaleu 
tedoa insi sugino, maupo aga-agano hadio takau.”

16 Mano Iesu popauo pandiri neu, “Nggaae asomia sugi. Wono nggaae 
wita hanu mompowea hadio pohaweano. 17 Mia sugi intu mompamula 
mompewowolo laro aroano, ‘Nohina mboꞌu poꞌianga ingki numaae 
pohaweno witaku. Moikono mbio hanu ingki kupoweweu ndeneu?’ 
18  Umaringgua wono mompewowolo mboꞌu ma motae ndi koroi liono, 
‘Kutoꞌorio mbio hanu ingki kupoweweu; poꞌiangano aga-agaku ingki 
kutenae betae mano ingki kuwanguo hanu langkai takau. Soꞌaito ingki 
kunaae luwuno ganduku meronga aga-agaku hanu susua. 19 Umaringgua 
ingki kupotae ndi koroi lioku: Naku meꞌura! Luwuno hanu moiko umari 
nggaae ndi naku ma nokaleu ingki pingko sompo-sompo taꞌu. Gagi 
ndeneu naku ingki menaanaa, mongkaa ma moꞌinu, ma mokomasanae 
tuwuku!’ 20 Sine Ue Ala motae ndi wono, ‘He mia bebe! Malo neu mboꞌu 
nggoꞌo ingki mate, mano isematokaa hanu ingki humaweꞌi luwuno sugia 
hanu umari mupokosio ingki tiano koroimu intu?’

21 Ndengguato gagino saru sompo mia hanu mompokosi sugia tiano 
koroino, sine nokaleu sugi i pengkikiiri Ue Ala.”

Pompeꞌaloꞌaloto ndi Ue Ala
22  Mano Iesu motae ndi anaguruNo, “Ieto intu Naku motae, ‘Indomo 

danggarakeꞌi mongkona tuwumu, ieto mbio hanu ingki kinaa miu, 

bambio hanu ingki pinakemiu. 23  Tuwu paralu takau kasekonopo 
kaanga, ma koroi paralu takau kasekonopo parewa. 24 Kikiio manu-
manu koa! Hiro nokaleu pompaho, nokaleu pesowi, nohina mboꞌu 
poꞌianga monaa aga-agano ba siꞌeno. Sine Ue Ala parakaiꞌiro! Nggomiu 
olai takau mantudu kasekonopo manu-manu! 25 Isemakee i olomiu 
hanu ako danggarano poli mokoꞌondauo umuruno maupono tedei? 
26  Bano hanutoka otede intu nokaleu poli mboꞌu miweweuo, tembiokee 
midanggarakeꞌi mongkona hanu susua?

27 Mengkikiio bandembio bunga-bunga i pada notuwu; bunga-bunga 
intu nokaleu moꞌangga, nokaleu mboꞌu moꞌena. Sine Datu Salomo 
hanu sugi ntakau nokaleu mompake parewa hanu moiko mengkena 
bunga-bunga intu! 28  Gagi bano Ue Ala memarambae seko i pada 
hanu tuwu butu oleo neu tisomo pingko tinunu, toreapo mboꞌu 
Ue Ala memarambae komiu insi seko intu. Sine nggomiu nokaleu 
mompeꞌaloꞌalo! 29 Gagi, indomo danggara ma memali-mali mongkona 
mbio hanu ingki mengkaae ma meꞌinuo. 30 Hanu mengkena intu 
noꞌungkeꞌi io mia hanu nokaleu tumoꞌoriꞌiro Ue Ala. Sine Amamu 
notoꞌorio ntuꞌu nggomiu paraluo luwuno intu. 31 Sine nggomiu 
perokuhi mano Poparentari Ue Ala mengkaa i laro tuwu miu, 
bano ndeintu luwuno hanu pinaralu miu ingki nowee komiu 
Ue Ala.’ ”

Aga-aga i suruga
32  Iesu motae mboꞌu, “Nggomiu petonda-petondaKu, maupono butu 

tedoa otede, indomo momee! Akono Amamu mangaꞌu mowee komiu 
ura insi poparentaNo. 33  Asaeto aga-agamu ma weekeꞌiro doino ndi 
mia karampini. Bano nggomiu moweweu ndenggua, haintu mengkena 
nggomiu moweweu dompe tia miu hanu tai bali, ieto aga-aga hanu 
ninaa i suruga. Aga-aga intu nokaleu ingki tetadi akono ponako 
nokaleu poli umaleꞌi ma ane nokaleu ingki poli sumolangio. 34 Akono i 
sua aga-agamu nopoꞌia, soꞌai mboꞌu aroamu!”

Ata hanu nggaae mpiha
35 Iesu motae mboꞌu, “Pepasadiato mpiha ingki parakaio Ue Ala, 

mengkena pomparakai hanu mepasadia mpiha melambu mpoꞌangga 
ma melangae mpiha huluno. 36  Nggomiu ingki mengkena ata-ata hanu 
tekonai umeꞌemae ponggawano mekule insi kawia. Bano ponggawa 
intu mekule ma kumunduo bonso, hiro ingki ronga humunggaio 
bonso. 37 Manangai takau ata-ata hanu hinawe tekonai meteꞌema 

tempono ponggawano hawe. Naku motae ndi nggoꞌo: ponggawa 
intu ingki mepasadia ma tumenae ata-atano intu medongko, mano 
wono parakaꞌiro. 38  Meꞌura takau ata-ata intu bano ponggawaro intu 
humaweꞌiro tekonai meteꞌema, maupono wono hawe entonga malo 
ba umpeda meene! 39 Pewowoloe haneu! Tuduano ueno raha intu 
notoꞌorio langku opio ponako intu ingki hawe, wono ingki medaga-
dagai mano ponako intu nokaleu mewinso i laro rahano. 40 Akono intu 
nggomiu mboꞌu ingki mpedaga-dagai, akono Ana Manusia ingki hawe 
i tempo hanu nokaleu mentoꞌorio.”

Ata hanu metenunu ma ata hanu tai metenunu
41 Umari intu Peturu mesikeno, “Ue, mbiokee pandiri intu, Ue tisoe 

ndi nggami ba ndi luwuno mia?”
42  Ue sumangki, “Bano nggaae ata hanu metenunu ma 

mompewowolo ondalo, ingki noꞌengkae io ponggawano gagi 
petewawo ata-ata hanu susua mano wono poli mompowea ndi hiro 
kaanga i tempono. 43  Mangaꞌu takau ata intu bano ponggawano 
mekule ma nohaweꞌi wono tekonai weweuo anggaano! 44 Rongeꞌito: 
Ponggawa intu ingki meweangangkeꞌi luwuno aga-aga ndi ata intu 
mano aturuo temomoiko. 45 Sine bano ata intu motae i laro aroano, 
‘Ponggawaku damosae mano amba mekule,’ mano wono tumunduhio 
ata-ata tama ma ata-ata tina ma mongkaa moꞌinu hawe molangu. 
46  Sine ponggawano ingki mekule i oleo ma langku hanu nokaleu 
tetoꞌori. Ma ata intu ingki nopandasae ntuꞌu io ponggawano ma 
nopokogagio mengkena saru mia hadio hanu nokaleu mompeꞌaloꞌalo 
ndi Ue Ala.

47 Ata hanu tumoꞌorio ineheno ponggawano sine nokaleu mepasadia 
ma nokaleu weweuo poꞌeheno ponggawano intu, ingki mohawe hadio 
sepia. 48  Sine ata hanu nokaleu tumoꞌorio poꞌeheno ponggawano, 
umaringgua moweweu bambio hanu taikona kongkonokaa sinepi, 
ingki mohawe sepia tedei. Akono mia hanu umari pinowea hadio, insi 
ndi wono ingki tinuntu hadio mboꞌu. Ma mia hanu umari pineꞌaloꞌalo 
hadio, insi ndi wono ingki tinuntu hadio mboꞌu.”

Iesu mompomule peꞌiwalia
49 “Naku hawe mompokogagi tesongkoa i tolino. Moiko takau bano 

apino nggaaeto melanga! 50 Sine aponopo intu, danggaae masusaa 
takau hanu kongkonokaa Kulempae. Ma aroaKu mongkokolaro ntuꞌu 
aponopo intu kegagia. 51 Mbiokee nggomiu mehalae Naku hawe ingki 

mowawo tepoꞌasoa i tolino? Uuhu, noꞌie tepoꞌasoa, sine peꞌiwalia. 
52  Mompuꞌu insi ndeneu, asokombia hanu tedoa insi olima mia ingki 
teposisala, otolu umewae oruo, ba oruo umewae otolu. 53  Ama ingki 
umewae anano hanu tama ma anantama ingki umewae amano. Ineno 
umewae anano hanu tina ma anantina umewae ineno. Ine ponino 
ingki umewae ana ponino hanu tina ma ana poni tinano ingki 
umewae ine ponino.”

Tondonino hanu ingki tegagi ndeneu
54 Iesu motae mboꞌu ndi mia hadio, “Bano nggomiu monsue seru 

mewuatako i sumoono oleo, nggomiu ronga motae, ‘Ingki usa’. Ma usa 
ntuꞌu. 55 Bano nggomiu humorio angi hawe insi matabungku, nggomiu 
motae, ‘Ingki mokula’. Ma mokula ntuꞌu. 56  Nggomiu mia hanu 
mompemomoiko! Nggomiu poli montasere lino saru mongkikii poꞌiano 
langi ma tolino. Sine nggomiu nokaleu mentoꞌorio tondonino hanu 
tekonai tegagi ndeneu.”

Tepoꞌasoto saru iwali
57 “Mombioke mikaleu patantuo liomu mbio hanu mentee? 58  Bano 

nggaae mia wawo komiu i pekaraꞌkaraa, mimpepatudu temoiko mano 
mimpokoꞌumario kara-kara intu saru wono tekonai nggomiu i tonga 
sala. Bano uuhu, teꞌungga wono wawo komiu i arono poꞌotuhi gau 
ma poꞌotuhi gau intu ingki meweangangko komiu ndi mia poꞌangga i 
raha tarungku, ma winso komiu i laro tarungku. 59 Rongeꞌito, nggomiu 
nokaleu ingki meluarako insi tarungku bano sepimu nokaleu leso.”

Hala ma marasaia

13  1 Tempo intu mia popauo ndi Iesu mongkona baꞌopio mia Galilea 
hanu nopepateꞌi Pilatu, temporo tekonai mompowea pesombaa 

ieto pinotuwu hanu ginere ndi Ue Ala. 2  Rumongeꞌi uma-umana intu, 
Iesu motae, “Akono mia Galilea intu pinepate mengkena intu, nggomiu 
mehalae halaro takau langkai insi i luwuno mia Galilea hanu susua? 
3  Uuhu! Sine rongeꞌito: Bano nggomiu nokaleu bintae hala insi tehala 
miu, nggomiu luwu ingki mate mboꞌu, mengkena hiro. 4 Ndembioke 
mboꞌu saru hopulu kaꞌoalu mia hanu mate i Siloam, tempono menara 
dumunsiꞌiro? Nggomiu mehalae haintu tumisoe ndi hiro motae takau 
mentehala insi i luwuno mia susua hanu moꞌia i Ierusale? 5 Uuhu! 
Tepihapo mboꞌu Kupotae: bano nggomiu nokaleu bintae hala insi tehala 
miu, nggomiu luwu ingki mate mboꞌu mengkena hiro.”

Pandirino puꞌu ara hanu nokaleu mewua
6  Umari intu Iesu popauo mboꞌu pandiri neu, “Nggaae aso mia 

meꞌueꞌi puꞌu ara i uma anggorono. Aso tempo lumakoto wono 
moꞌungke wua ara i puꞌuno intu, sine nokaleu mohawe maupo teꞌaso. 
7 Gagi, wono motae ndi mpupoꞌangga umano, ‘Kikiio, nggaaeto otolu 
taꞌu naku hawe moꞌungke wuano puꞌu ara neu, sine nohina kupohawe 
wuano maupo teꞌaso. Tuehiotokaa puꞌuno intu! Wono butu papingkoe 
mebalono wita!’ 8  Sine mpupoꞌangga uma intu sumangki, ‘Poꞌineeꞌito 
notuwu asontaꞌu neu mboꞌu tua. Naku ingki bingkuo witano mebolili 
ma monaakeꞌi pompokomebalono pinopaho. 9 Baraꞌura teꞌungga wono 
mewua taꞌu ramai. Sine bano uuhu, polieto tua pontena tumuehio.’ ”

Iesu mokotompae asomia tina bunggohu 
i oleo Pesombaano to Iahudi

10 Tempono oleo Pesombaano to Iahudi, Iesu mompaguru i aso raha 
pesombaano to Iahudi. 11 Soꞌai nggaae tina hanu nggaaeto hopulu 
kaꞌoalu taꞌu mahaki, akono nggaae penaa mosaꞌo i laro koroino, mano 
tina intu bunggohu ma nopoli mentade takau. 12  Towono Iesu sumueꞌi, 
Iesu mebooli ndi wono, “Ine, nggoꞌo tompa insi hakimu!” 13  Mano Iesu 
menaakeꞌi kaeNo i tina intu, ma tempokaa intu mboꞌu wono mentade 
takau mano poꞌunde ndi Ue Ala.

14 Uluno raha pesombaa to Iahudi intu tekuda, akono Iesu 
mokotompae mia i oleo Pesombaano to Iahudi, akono intu wono motae 
ndi mia hadio, “Nggaae onoo oleo tiano poꞌangga haweto i oleo-oleo 
intu ingki pinokotompa, indono i oleo pesombaato!”

15 Ue sumangki, “Nggomiu mia mompemomoiko! I oleo Pesombaano 
to Iahudi luwuno mia mokolipae sapi ma kalideno insi lola ma waweꞌi 
meluarako ingki mopoꞌinuꞌiro. 16  Gagi, kiino ndeneu nggaae aso mia 
tina inuleno Burahima, hanu nggaaeto hopulu kaꞌoalu taꞌu mosaeno 
noꞌonggoe io Petewawo Onitu. Mbiokee wono nokaleu poli pinokolipa 
insi onggono intu i oleo Pesombaano to Iahudi?” 17 Sangkino Iesu intu 
weweuo ewa-ewaNo mokokoꞌii takau; sine luwuno mia susua mangaꞌu 
sumueꞌi luwuno hanu mohali hanu noweweuo Iesu.

Pandirino wuku hanu takau otede
18  Iesu mesikeno, “Saru mbiokee Pongkenae Pomparentari Ue Ala? 

Ingki Kupandirio mengkena mbio? 19 Hinaano mengkena pandiri 
neu. Asowua wuku hanu takau otede noꞌaleꞌi io asomia mano pahoe i 

umano. Wuku intu tuwu mano gagi puꞌu, ma manu-manu moweweu 
toruino i sampa-sampa puꞌu intu.”

Pandirino tape
20 Tepiha mboꞌu Iesu mesikeno, “Saru mbiokee pongkenae 

Pomparentari Ue Ala?
21 Hinaano mengkena tape hanu noꞌaleꞌi io asomia tina mano helaꞌi 

saru patopulu litere topu, hawe nopewuatako luwu.”

Bonso hanu masipa
22  Laro pelempaa i Ierusale, Iesu molalo inia-inia langkai ma 

saru mompaguru. 23  Mano nggaae mia mesikeno ndi Wono, “Ama, 
butu tedeikee mia hanu ingki kinadudui?” 24 Iesu sumangki, 

“Perokuhito mewinso telalo i bonso hanu masipa. Pewowoloe! 
Hadio mia perokuhi mewinso sine nokaleu poli. 25 I tempo ueno 
raha mewangu ma tumutuo bonsono, nggomiu mpetade i saliwa 
ma mompamula mekundu-kundu maipotae, ‘Tua, hunggaio bonso 
tiamami!’ Tua intu ingki sumangki, ‘Kukaleu tumoꞌorio insi sua 
nggomiu!’ 26  Nggomiu ingki sumangki, ‘Nggami umari mongkaa 
moꞌinu meronga Tua, ma Tua umari mboꞌu mompaguru i sala-sala inia 
langkaimami!’ 27 Sine Tua intu ingki motae mboꞌu, ‘Kukaleu tumoꞌori 
komiu insi sua. Lakoto insi kiino, nggomiu hanu moweweu mosaꞌoa!’ 
28  I tempo miu sumueꞌi Burahima, Isaki ma Iako meronga luwuno 
nabi mpoꞌunde i laro Pomparentari Ue Ala, nggomiu ingki mpebee ma 
marasai akono nggomiu liomu tinamba mpeluarako!

29 Mia hadio ingki hawe insi sabaano oleo ma sumoono oleo 
insi mata aro ma matabungku, ma ingki memangaꞌu i laro 
Pomparentari Ue Ala. 30 Kongkonokaa, nggaae mia hanu nokaleu 
tenee ingki gagi mia tenee ma nggaae mia hanu tenee ingki gagi mia 
nokaleu tenee.”

Iesu mehohawae Ierusale
31 I tempo intu mboꞌu, nggaae baꞌopio mia Parisi hawe ndi Iesu ma 

motae, “Indomo poꞌia kiino! Lakoto i poꞌianga susua, akono Herode 
ingki mepateKo.”

32  Iesu sumangki, “Lakoto pohaweꞌi ndi mia hanu mengkena 
serigala intu, ‘Oleo neu ma tisomo, Naku montamba penaa mosaꞌo 
ma mokotompae mia mahaki, sine i oleo koꞌotolu, Naku ingki 
mokoꞌumario anggaaKu.’ 33  Maupono ndeintu Naku ingki motilalokeꞌi 

mboꞌu pelempaKu oleo neu, tisomo ma teꞌepua, akono nokaleu moiko 
asomia nabi pinepate i saliwano Ierusale.

34 O, mia Ierusale! Nabi-nabi mupepateꞌi! Petenari Ue Ala meratuo 
ako watu hawe mate! Nggaaeto pempia ineheKu kumopuio luwuno 
mia i miamu mengkena ineno manu dumagaio ana-anano i toto 
kekeno, sine mukaleu behe! 35 Akono intu Ue Ala nokaleu mboꞌu 
rumorongani komiu. Toꞌorieto, mompamula ndeneu nggoꞌo nokaleu 
ingki sumueꞌi Aku mboꞌu, hawe nggoꞌo motae, ‘Binarakatieto Wono 
hanu tinenari Ue Ala.’ ”

Iesu mokotompae aso mia mahaki

14  1 I aso oleo Pesombaano to Iahudi Iesu lumako mongkaa i 
raha aso mia motaꞌu Parisi. Soꞌai mia hadio mekukuo ntuꞌu 

Iesu. 2  Mano haweto ndi Iesu aso mia hanu mahaki lamba karu ma 
kaeno. 3  Mano Iesu mesikeno ndi guru-guru agama ma hadio mia 
Parisi hanu nggaae kituno, “Montonda atora agamato, polikee nggito 
mopokotompa mia mahaki i oleo Pesombaano to Iahudi ba uuhu?”

4 Ihiro butu mengkomino. Mano Iesu kumenio kaeno mia mahaki 
intu ma mokotompae, umaringgua Notenae lumako. 5 Umari intu Iesu 
motae ndi hiro, “Bano nggaae anamiu ba kalidemiu tedonta i bubu 
kongkonokaa ronga mediio maupono oleo Pesombaano to Iahudi.”

6  Sine nohina maupo teꞌasomia poli sumangkio Iesu mongkona 
haintu.

Pompaguru metotoako koroi
7 Iesu monsue nggaae totoka-totoka hanu mobiniki poꞌianga-poꞌianga 

hanu takau moiko. Ieto mano Wono mompohawe pandiri neu ndi hiro 
luwu. 8  Wono motae, “Bano nggomiu inunda i kawia, indomotokaa 
lako pedongko i kadera pinelangkai. Akono bano nggaae mia susua 
hanu takau tenee insi ndi nggoꞌo umari inunda mboꞌu, 9 ma ueno 
raha hanu umari umunda komiu intu, hawe ndi nggomiu ma motae, 
‘Tabeamu, poꞌianga neu umari pinasadiaako tiano mia intu.’ Mano 
takau mokokoꞌii nggoꞌo pinolimba medongko i poꞌianga hanu takau 
bungkuno. 10 Ieto intu bano nggomiu inunda, pobiniki poꞌianga 
hanu takau bungkuno, mano ueno raha ingki hawe ma motae ndi 
nggoꞌo, ‘Wali, ramai pedongko i poꞌianga hanu moiko.’ Saru ndenggua, 
nggomiu pinelangkai i arono luwuno totoka hanu susua. 11 Akono 
sompo mia hanu umengkae koroino ingki pinetotoako, sine hanu 
metotoako koroino ingki winuatako.”

Isema hanu ingki inunda
12  Mano potae Iesu ndi ueno raha, “Bano nggoꞌo ingki moꞌunda mia 

tia ramea, mongkaa meene ba mongkaa malo, indomo poꞌunda walimu 
ba petia, ba peꞌetu petiamu, ba pehorimu hanu sugi. Akono hiro ingki 
umundako mboꞌu, ma saru ndenggua nggoꞌo tumarimae balasino 
ako wineweumu. 13  Sine, bano nggoꞌo moweweu ramea, undaeto 
mia karampini, mia salantuwu, mia luka, ma mia morawu. 14 Bano 
ndenggua, nggoꞌo ingki binarakati, akono mia intu nokaleu ingki poli 
balasio moikomu. Moikomu ingki nobalasio Ue Ala i tempono mia 
hanu mentee pinotuwu mekule insi matea.”

Pandirino ramea hanu langkai
15 Tekonai hiro mpongkaa meronga, nggaae aso mia totoka hanu 

rumongeꞌi pepauno Iesu hieno, mia intu motae ndi Iesu, “Manangai 
takau mia hanu ingki mongkaa meronga saru Ue Ala i laro 
PomparentaNo!”

16  Sine Iesu motae ndi mia intu, “I aso tempo nggaae aso mia 
moweweu ramea hanu langkai ma moꞌunda hadio mia. 17 Tempono 
ramea intu ingki pinamula, ueno ramea intu tumenae pomparakaino 
lumako ndi mia hadio hanu inunda ma motae, ‘Ramaito, luwuno 
umari tepasadia!’ 18  Sine hiro luwu, aso mia ma aso mia mompamula 
moꞌema moikono aroano. Hanu amba-ambano motae ndi pomparakai 
intu, ‘Naku dasarai moꞌoli asontia wita, ma paralu lumako paresae. 
Pehohawa akuto.’

19 Hanu susua motae, ‘Naku dasarai moꞌoli olima pasa sapi, 
ma ingki lumako umarahakeꞌi sapi-sapi intu. Pehohawa akuto.’ 20 Hanu 
susua mboꞌu motae, ‘Naku dasarai mekombia, ieto intu naku tai poli 
hawe.’

21 Pomparakai intu mpekule ma motaekeꞌi haintu ndi ponggawano. 
Ponggawa intu tekuda ntakau, ma motae ndi pomparakaino, 
‘Temadooto lako i batatana ma simpanga-simpanga i inia langkai. 
Waweꞌito ramai mia karampini, mia salantuwu, mia morawu ma mia 
luka.’ 22  Umaringgua pomparakai intu motae, ‘Ponggawa, parentamu 
umari pinolempa, sine poꞌianga dahadio.’ 23  Mano ponggawa intu 
motae, ‘Lakoto i batatana ma sala-sala otede i saliwa inia langkai, ma 
darasieto mia hawe, mano rahaku buke.

24 Naku motae ndi nggoꞌo! Nokaleu hina maupo teꞌasomia insi olono 
mia hanu umari inunda intu ingki rumasae kaanga i rameaku neu!’ ”

Mokolipae luwuakoano mato tondae Iesu
25 Umari intu, hadio mia metonda melempa mperonga-ronga saru 

Iesu. Iesu mewolili ma motae ndi hiro, 26  “Bano mia hawe ndi Naku, 
sine takau nopehohawae ineno, amano, kombiano, tataboano, petia-
petiano ba koroi liono, wono nokaleu poli gagi petondaKu. 27 Mia hanu 
nokaleu behe poꞌahae keu pinotambano ma tumonda Aku, nokaleu 
poli gagi petondaKu. 28  Bano aso mia insi nggomiu behe mowangu 
aso raha donggelaa, kongkonokaa ingki dumoae seꞌelu ongkosono, 
sangka ba tai sangka doino ingki wanguo raha intu. 29 Akono bano 
pelendoano umari wineweu sine doino nggaaeto pingko ma anggaano 
apono kaleu umari, mia hadio hanu sumueꞌi anggaa intu ingki 
metotaakeꞌi. 30 Hiro ingki motae, ‘Kikiio, mia neu butu mompamula 
mowangu, sine nokaleu poli mokoꞌumario!’ 31 Ndenggua mboꞌu, bano 
nggaae aso mia datu hanu nggaae hopulu nsowu surodadu behe 
meꞌiwali saru datu susua hanu monaa ruapulu nsowu surodadu, 
kongkonokaa datu intu ingki medongko mompewowolo seꞌelu, 
nggaaeto sangkakee morosono ingki umewae iwalino intu. 32  Akono 
bano toꞌorio wono nokaleu moroso, kongkonokaa tempo iwalino 
daꞌolai, wono montena miano ingki moꞌema tepomoiko saru iwalino.” 
33  Pokoꞌariano Iesu motae, “Ndenggua mboꞌu saru nggomiu. Nokaleu 
poli maupo teꞌasomia insi ndi nggomiu gagi petondaKu, bano nokaleu 
mokolipae luwuno hanu nggaae ndi wono.”

Ohia hanu nokaleu mokara mboꞌu
34 “Ohia intu moiko, sine bano tai mokara mboꞌu, polikee 

pinokomokara euno? 35 Nohina mboꞌu buano, moiko tiano uma 
maupo gagi pupu. Gagi tinadi tokaa. Isema hanu mebiri, kongkonokaa 
moronge!”

Pandiri mongkona bimba hanu tetadi

15  1 Mpuꞌu posinga sima ma mia hadio hanu tehala, mehawe 
mperorongeakeꞌi pinauri Iesu. 2  Mia Parisi ma guru-guru agama 

mompamula pewiroki. Hiro mpotae, “Wono montarima mia hadio 
hanu tehala ma mongkaa meronga-ronga saru hiro.”

3  Ieto mano Iesu popauo pandiri neu ndi hiro, 4 “Tuduano aso mia 
insi nggomiu monaa asoꞌetu bimba. Bano aso bimba tetadi mbiokee 
hanu ingki noweweuo? Kongkonokaa wono ingki bintae bimba hanu 
sio pulu kaꞌosio i pada seko, ma lumako umungkeꞌi hanu tetadi intu 

hawe mano haweꞌi. 5 Bano haweꞌi euno bimba intu, wono takau 
mangaꞌu mano poꞌahae bimba intu i oweano, 6  ma waweꞌi mekule. 
Umaringgua wono moboiꞌiro wali-walino ma pehori rahano, nopotae, 
‘Maito tomemangaꞌu mperonga-ronga, akono bimbaku hanu tetadi, 
kuhaweꞌi euno!’ 7 Naku motae ndi nggoꞌo: Ndenggua mboꞌu ingki 
nggaae mangaꞌua i suruga akono aso mia tehala hanu mompenonoholi, 
torea insi i mangaꞌua akono sio pulu kaꞌosio mia mentee hanu nokaleu 
paralu mompenonoholi.”

Pandiri mongkona doi hanu tetadi
8  Mano Iesu motilalokeꞌi pauNo saru pandiri neu, “Tuduano aso mia 

tina hanu nggaae hopulu doi perano, mano tetadi aso pera, mbiokee 
hanu ingki noweweuo? Kongkonokaa wono ingki melangae hulu ma 
moroahi rahano, umungkeꞌi doino intu hawe nohaweꞌi. 9 Tempono 
nohaweꞌi doi intu, wono mompoboi wali-walino ma pehori rahano, 
mano potae, ‘Maito tomemangaꞌu mperonga-ronga, akono doiku hanu 
tetadi, kuhaweꞌi euno!’ 10 Naku motae ndi nggoꞌo: Ndengguato mboꞌu 
malaꞌekari Ue Ala mangaꞌu akono aso mia tehala mompenonoholi.”

Pandiri mongkona tataboa hanu tetadi
11 Mano Iesu motae, mboꞌu, “Nggaae aso mia ama hanu nggaae oruo 

anantama. 12  Hanu tompasusu motae ndi amano, ‘Ama, weeꞌakuto 
ndeneu neu tiaku insi sugiato.’ Mano amano tumiae aga-aga sugia 
intu ndi koꞌoruono anano. 13  Baꞌopio oleo umaringgua, tompasusu 
intu umasae tiano mano lako i tongku hanu olai. Soꞌai wono 
balabukeꞌi doino saru tuwu tumondae poꞌeheno aroano. 14 Towono 
doino nggaaeto pingko luwu, tegagieto mokoninggoa hanu langkai i 
tongku intu, mano wono mompamula marasai. 15 Mano wono lumako 
moꞌangga i aso mia hanu moꞌia kituno, ma wono tinena lumako i 
uma ingki dumagaio boeno. 16  Akono wono mokoninggo ntakau mano 
ineheno ntakau umihiio kompono saru kaanga boe-boe intu. Maupo 
wono mokoninggo ntakau, nohina maupo teꞌasomia hanu moweekeꞌi 
kaanga ndi wono.

17 Mano wono tumoꞌorio koroino, nopotae, ‘Mia hanu moꞌangga ndi 
amaku melalo-laloa kaangaro, sine naku kiino ingki mate mokoninggo. 
18  Gagi naku ingki mentade ma lumako ndi amaku, ma motae ndi 
wono: Ama, naku nggaaeto tehala ndi Ue Ala ma ndi ama. 19 Kukaleu 
menunu mboꞌu pinotaeako anamiu. Poꞌineeꞌito naku mengkena aso mia 
hanu moꞌangga ndi nggomiu.’ 20 Mano lakoto wono mekule ndi amano.

Daꞌolai insi raha wono nggaaeto nosueꞌi io amano. Saru modonta 
aroa amano melulu tumowoe, mano kopuio ma umoae. 21 Nopotae 
tataboa intu, ‘Ama, naku nggaaeto tehala ndi Ue Ala ma ndi nggomiu. 
Kukaleu menunu mboꞌu pinotaeako anamiu.’ 22  Sine amano moboio 
ata-atano ma motae, ‘Temadoo! Aleꞌi parewa hanu takau moiko, ma 
pokonaekeꞌi ndi wono. Pokonaekeꞌi sinsi i nggamono, ma sipatu i 
karuno. 23  Umari intu aleꞌi ana sapi hanu mebalo maugereꞌi. Maito 
mato mpongkaa memangaꞌu. 24 Akono anaku neu umari mate, 
ndeneu tuwu euno. Wono umari tetadi, ndeneu hinawe euno.’ Maro 
mompamula mperame-rame.

25 Tempo intu, ana hanu amba-ambano nggaae i uma. Towono 
mekule hawe umpeda i raha, wono moronge unino gambusu ma nani 
mpenari. 26  Wono mompoboi asomia insi ata-atano, mano pesikeno, 
‘Mbiokee hanu tegagi i raha neu?’ 27 Ata intu sumangki, ‘Andimu 
mekule! Ma amamu nggaaeto montena mogere ana sapi hanu mebalo, 
akono nohaweꞌi euno anano datuwu!’

28  Amba ana intu tekuda ntakau mano taebehe mewinso i laro raha. 
Mano amano meluarako ma popandeio mewinso. 29 Sine wono motae, 
‘Montaꞌu-taꞌu mosaeno naku moꞌangga montondu tia miu ama. Kukaleu 
hori umewae parenta miu. Ma mbiokee hanu mupoweꞌaku? Maupo 
teꞌaso ana bembe mikaleuhori moweeꞌaku ma kumperame-rame saru 
wali-waliku! 30 Sine anamu intu, umari papingkoe sugia miu saru tina 
bandara, ma towono mekule, nggomiu mogere ana sapi hanu mebalo 
tiano!’ 31 Amano sumangki, ‘Anaku, nggoꞌo nggaae mpiha kiino saru 
naku. Luwuno hanuku ieto hanumu mboꞌu. 32  Paralu tomperame-rame 
ma memangaꞌu, akono andimu intu umari mate, sine ndeneu tuwu 
euno; wono umari tetadi, sine ndeneu nggaaeto hinawe euno.’ ”

Pongkeni doi hanu megaupi

16  1 Umaringgua Iesu motae ndi anaguruNo, “Nggaae aso mia sugi. 
Wono meꞌueꞌi aso mia pongkeni doi hanu umurusio sugino. Mia 

sugi intu mohawe kareba mongkona pongkeni doi hanu balabukeꞌi 
doino. 2  Gagi nopoboio pongkeni doi intu mano potae, ‘Mbiokee hanu 
rinongeku mongkona nggoꞌo? Ndeneu, weeꞌakuto kareba hanu sangka 
mongkona anggaamu umurusio aga-agaku. Nggoꞌo nokaleu poli mboꞌu 
gagi pongkeni doiku.’

3  Mano pongkeni doi intu motae laro aroano, ‘Naku ingki moweweu 
mbiokee ndeneu? Ponggawaku ingki lumuarakoꞌaku insi poꞌanggaaku. 
Mobingku, kukaleu moroso; moꞌemaꞌema, naku mokokoꞌii. 4 Nggaae 

akalaku, bano naku nggaaeto linuarako insi poꞌanggaaku, naku 
ingki meꞌueꞌi hadio pewaliku hanu behe tumarima aku i raharo!’ 
5 Gagi pongkeni doi intu moboio sompo mia hanu mepasua ndi 
ponggawano. Ndi hanu amba-ambano, wono motae, ‘Opio pasuamu 
ndi ponggawaku?’ 6  Mia intu sumangki, ‘Asoꞌetu kusi boka Saitu.’ 
Pongkeni doi intu motae ndi wono, ‘Neꞌito sura pasuamu. Pedongkoto 
ma temadoo poꞌuki: olima pulu.’

7 Umaringgua wono motae ndi mia hanu koꞌoruo, ‘Opioke pasuamu?’
Mia intu sumangki, ‘Asosowu karu gandu.’
Pongkeni doi intu motae ndi wono, ‘Neꞌito sura pasuamu. Ukieto: 

oalu etu.’
8  Mano ponggawa insi pongkeni doi hanu megaupi intu umundeꞌi 

pongkeni doi intu akono wineweuno hanu meꞌakala intu. Akono mia 
tolino neu takau pande meꞌakala moꞌaturu paraluro ndi peꞌaso miano 
sekonopo mia hanu tuwu laro kelingaa.”

9 Mano Iesu mepau mboꞌu, Nopotae, “Rongeꞌi! Pakeꞌi sugino 
tolino neu mentuwu mpewali-wali, ako bano hawe tempono 
sugino tolino neu nokaleu dameꞌoli mboꞌu, nggomiu ingki tinarima 
i poꞌianga hanu nohina tampulaano. 10 Mia hanu poli pineꞌaloꞌalo laro 
gau hanu otede, poli mboꞌu pineꞌaloꞌalo laro gau hanu langkai. Sine 
mia hanu nokaleu poli pineꞌaloꞌalo laro hanu gau otede, nokaleu poli 
mboꞌu pineꞌaloꞌalo laro gau hanu langkai. 11 Gagi, bano mongkona 
sugino tolino neu, nggomiu nokaleu poli mboꞌu pineꞌaloꞌalo, mano 
hiri Ue Ala nokaleu poli mowee komiu sugino suruga. 12  Ma bano 
mengkena aga-aga hanu nopeꞌueꞌi mia susua, nggomiu nokaleu poli 
pineꞌaloꞌalo, bano ndenggua nohina mia behe mowee komiu aga-aga 
hanu gagi tiamu?

13  Nohina maupo teꞌasomia ata poli moꞌangga tiano oruo ponggawa; 
akono wono ingki ntakau mehohawae hanu aso insi i hanu susua, ba 
wono ingki ntakau menunu ndi ponggawa hanu aso insi i hanu susua. 
Ndenggua mboꞌu saru nggomiu, nggomiu nokaleu poli mentondae 
poꞌeheri Ue Ala bano peꞌata komiu aga-aga tolino.”

Pauri Iesu mongkona atora ma pomparentari Ue Ala
14 Towono mia Parisi rumongeꞌi luwuno hanu pinauri Iesu, mano 

hiro metotaakeꞌi, akono hiro mesoko saru doi. 15 Sine Iesu motae 
ndi hiro, “Nggomiuto mia hanu i arono mia susua kinikii mentee, sine 
Ue Ala tumoꞌorio ihi aroa miu. Akono mbio hanu inundeno io mia, 
noꞌoꞌaliakeꞌi Ue Ala.

16  Atora hanu inukino i Musa ma pompaguruno nabi-nabi, 
kongkonokaa pinolempa hawe i tuwuno Iohane Pobaho. Mompuꞌu 
tempo intu kareba moiko mongkona bandembio Ue Ala momparenta 
mengkena Datu pinohawe mpiha. Ma mia perokuhi gagi miano 
Ue Ala i laro pomparentaNo. 17 Sine ntakau moruana langi ma tolino 
tetadi, kasekonopo aso hurupu laro Atora hanu inukino i Musa puta. 
18  Isema tepobintakeꞌi kombiano mano pekombia saru tina susua, 
mia intu mososabo. Ma mia hanu mekombia saru tina hanu umari 
tepobinta, mososabo mboꞌu.”

Mia sugi saru Lasaru
19 “Nggaae aso mia hanu sugi takau, hanu mpiha mompake parewa 

hanu masuli, ma tuwuno manangai sompo oleo. 20 I arono bonso rahano 
nggaae aso mia karampini meneeako Lasaru. Koroino buke saru nana. 
21 Akono mokoninggo, ineheno moꞌihii kompono saru kaanga hanu 
modonta insi meda mia sugi intu. Maro hawe dahu mensilaꞌeꞌi nanano.

22  Umaringgua mia karampini intu mate mano waweꞌi malaꞌeka i 
poꞌianga tenee i horino Burahima i suruga. Mia sugi intu mate mboꞌu 
ma kinaburu. 23  I linono mia mate, mia sugi intu marasai ntakau. 
Ma i tempo wono mengkikii insi soꞌai i wawono, nosueꞌi Burahima i 
poꞌianga hanu olai ma Lasaru nggaae i horino Burahima. 24 Mia sugi 
intu mebooli, nopotae, ‘Ama Burahima! Pehohawa akuto. Tenae Lasaru 
umemoe nggamono i laro uwoi mano hawe bahoe eloku. Akono naku 
tebobarasa ntakau i laro api neu!’

25 Sine Burahima sumangki, ‘Pewowoloe anaku: i sompo tinuwumu, 
nggoꞌo umari mohawe luwuno hanu momoiko, sekonopo Lasaru mohawe 
hanu memosaꞌo. Ndeneu wono masanaa kiino, ma nggoꞌo tebobarasa. 
26  Saliwano intu, i oloto umari wineweu aso wingke hanu langkai, mano 
mia insi kiino nokaleu poli lumako i soꞌai ma mia insi soꞌai nokaleu poli 
ramai i kiino!’ 27 Mia sugi intu motae mboꞌu, ‘Bano ndeintu, kupoꞌema 
ntakau ndi nggomiu ama, tenae Lasaru lumako i rahano amaku. 28  Akono 
danggaae olima petiaku soꞌai. Tenaeto Lasaru mokompewoloekeꞌiro, mano 
indomo hiro mboꞌu tewinso i poꞌianga tebobarasaa neu.’

29 Sine Burahima sumangki, ‘Nggaae ndi hiro boo-booni Musa ma 
boono nabi-nabi! Poꞌineeꞌito hiro mentondae mbio hanu teꞌuki i laro 
boo-boo intu!’

30 Mia sugi intu motae mboꞌu, ‘Ama Burahima, haintu nokaleu 
sangka. Sine bano nggaae mia mate tuwu euno ma hawe ndi hiro, hiro 
ingki mpenonoholi insi hala-halaro.’

31 Sine Burahima motae, ‘Bano hiro nokaleu mentarimae parentani 
Musa ma nabi-nabi, kongkonokaa hiro nokaleu ingki meꞌaloꞌaloe 
mboꞌu, maupono nggaae mia mate hanu tuwu euno.’ ”

Baꞌopio patudu

17  1 Iesu motae ndi anaguruNo: “Kongkonokaa ingki nggaae hanu 
weweuo mia mano tehala. Sine masolaeto mia hanu mokohinae! 

2  Baisema hanu dumontaio aso insi mia hanu molusa pompeꞌaloꞌalono 
mano poweweu hala, takau moiko ndi wono bano inonggoako 
watu langkai i weꞌuno, mano pinetadiako i laro ntahi. 3  Gagaio 
koroimu! Bano petiamu moweweu hala kuahakeꞌi ma bano wono 
mompenonoholi, paesio halano. 4 Bano petiamu larono aso oleo wono 
moweweu hala ndi nggoꞌo pempitu ma pempitu mboꞌu wono hawe ndi 
nggoꞌo ma motae, ‘Naku mompenonoholi’, kongkonokaa paesio halano.”

5 Mano tinena-tinena intu motae ndi Ue Iesu, “Ue, pokomorosoeto 
pompeꞌaloꞌalomami.”

6  Ue sumangki, “Bano nggaae pompeꞌaloꞌalo miu langkai mengkena 
wuku pinopaho hanu takau otede, nggomiu poli motae ndi puꞌu ara 
neu, ‘Tewikato ma tepahoto i laro ntahi.’ Ma puꞌu keu intu ingki 
tumondae parentamu.”

Ponggawa ma ata
7 “Tuduano aso mia i olomiu hanu nggaae atano hanu motengko 

ba mompakambi pinotuwuno, ingki motae ndi ata intu, towono 
nopekule insi uma: Maito ronga pongkaa! 8  Kongkonokaa uuhu! 
Teposuleno wono ingki motae ndi ata intu, ‘Pasadiae kaangaku. Pakeꞌi 
parewa hanu moiko ma peteꞌema tekonai naku mongkaa ma moꞌinu, 
umari intu nggoꞌo amba poli mongkaa ma moꞌinu.’ 9 Nggaaeke wono 
montarimakase ndi ata intu, akono ata intu umari noweweuo mbio 
hanu pinarentaako ndi wono? 10 Ndenggua mboꞌu nggomiu. Bano 
nggomiu umari weweuo luwuno hanu pinarentaako ndi nggomiu, 
potaeto, ‘Nggami butu ata mpenaa; nggami butu weweuo hanu 
pinarentaako ndi nggami.’ ”

Iesu mokotompae hopulu mia mahaki melowe
11 Laro pelempaaNo i Ierusale, Iesu tumondae sala petidano wita 

Samaria ma wita Galilea. 12  Towono mewinso i aso inia, hopulu mia 
memahaki melowe hawe ndi Wono. Hiro mentade insi olai 13  ma 
kumora, “Iesu! Guru! Pehohawa kamito!”

14 Tempono Iesu sumueꞌiro, Wono motae, “Lakoto ndi petewawo 
pesombaa, poꞌemato mano hiro memparesae koroi miu.” Tekonai hiro 
melempa, tetadieto hakiro.

15 Towono aso mia insi oloro nokikiio koroino nggaaeto tompa, wono 
mekule mano pepau kumora moꞌunde-unde ndi Ue Ala. 16  Mano wono 
menggolontuu i arori Iesu ma montarimakase ndi Wono. Mia intu aso 
mia Samaria. 17 Mano Iesu motae, “Noꞌiekee nggaae hopulu mia hanu 
pinokotompa? I sua hanu osio mboꞌu? 18  Tembio butu mia saliwa neu 
hanu mekule montarimakase ndi Ue Ala?” 19 Mano Iesu motae ndi mia 
intu, “Pewanguto ma lakoto. Akono pompeꞌaloꞌalomu ndi Naku, ieto 
hanuto mokotompako.”

Haweano Pomparentari Ue Ala
20 Baꞌopio mia Parisi mesikeno ndi Iesu teꞌipia nohawe Pomparentari 

Ue Ala. Iesu sumangki, “Pomparentari Ue Ala nokaleu mompamula 
saru tondonino hanu poli nosueꞌi mia, 21 mano mia poli motae, ‘Kikiio, 
wono kiino!’ Ba, ‘Wono soꞌai!’ Akono Ue Ala nggaaeto mompamula 
momparenta i tonga-tongamiu.”

22  Umari intu Iesu motae ndi anaguruNo, “Ingki hawe tempono 
nggomiu ingki mensue aso oleo insi oleo-oleo haweno Ana Manusia, 
sine nggomiu nokaleu poli mensueꞌi. 23  Tempo intu mia ingki motae 
ndi nggomiu, ‘Kikiio, wono i soꞌai!’ Ba, ‘Kikiio, wono kiino!’ Sine 
indomotokaa mpeluarako meꞌungkeꞌi. 24 Bandembio koliki mewanta 
i langi, ma mewanta insi tompano hawe i tompaano, ndengguato 
mboꞌu teꞌungga haweano Ana Manusia i oleoNo. 25 Sine seꞌeluno 
Wono kongkonokaa morongo hadio marasaia ma nokaleu 
romentarimae io mia tempo neu. 26  Mengkena hanu tegagi tempono 
i Noho, ndenggua mboꞌu noꞌingki tegagi i oleo Ana Manusia. 27 Mia 
mongkaa moꞌinu ma mekombia, ndengguato mpiha hawe Noho 
mewinso i laro bangka langkai ma lolowi hawe mokoropuo luwuno 
mia. 28  Ndengguato mboꞌu i tempono Loꞌoti. Mia mongkaa, moꞌinu, 
moꞌasa, moꞌoli, mepinopaho ma mpowangu raha. 29 Sine i tempo Loꞌoti 
meluarako insi Sodo, i oleo intu api ma belera metii insi langi ma 
mokoropuꞌiro. 30 Ndengguato tegagiano teꞌungga i oleo haweano Ana 
Manusia pinokomengkaa.

31 I oleo intu mia hanu tekonai nggaae i wawo ato rahano indomo 
nopetii ingki moꞌalo aga-agano hanu i laro raha. Ndenggua mboꞌu 
mia hanu tekonai i uma indomo nopekule i rahano. 32  Pewoloe mbio 
hanuto umari kegagia saru kombiano Loꞌoti!

33  Mia hanu perokuhi kumaduduio tuwuno, ingki tetadi tuwuno. 
Sine mia hanu tetadi tuwuno ieto hanu ingki kumaduduio. 34 Kupotae 
komiu: I malo intu, oruo mia tekonai moturi i aso poturia, aso mia 
ingki winawo ma aso mia mboꞌu ingki bininta. 35 Oruo tina tekonai 
mogili gandu, aso mia ingki winawo ma aso mia mboꞌu ingki bininta. 
36  Bano oruo mia tekonai moꞌangga i uma, aso mia ingki winawo, ma 
aso mia mboꞌu ingki bininta.”

37 Petonda-petondari Iesu mesikeno, “I sua intu ingki tegagi, Ue?”
Iesu sumangki, “I sua nggaae bake, i soꞌai mboꞌu manu-manu 

pongkaa bake mpepokosi.”

Pandiri mongkona bemba saru poꞌotuhi gau

18  1 Umari intu Iesu popauo aso pandiri ingki paguruo anaguruNo 
mano mpekakai mpiha ma indomo romemolusa aroa. 2  Iesu 

motae, “I aso inia langkai nggaae aso mia poꞌotuhi gau hanu nokaleu 
momee ndi Ue Ala, ma nokaleu momperio ndi sematokaa mboꞌu. 3  I 
inia langkai intu mboꞌu nggaae aso mia bemba hanu moraru meꞌaro 
ndi poꞌotuhi gau intu moꞌema mano pinogauno inalaako. Nopotae, 
‘Tulungi akuto umaroe ewaku.’ 4 Baꞌopio tempo mosaeno poꞌotuhi 
gau intu nokaleu behe tumulungio bemba intu. Sine pokoꞌariano 

poꞌotuhi gau intu mompewowolo, ‘Maupo kukaleu momee ndi Ue 
Ala ma kukaleu momperio ndi sematokaa, 5 sine akono bemba neu 
nompokoritu aku mpiha, laluopo kuꞌalaakeꞌi pinogauno. Bano uuhu, 
wono ingki mpiha motilalo hawe ma mokomasusa aku.’ ”

6  Mano Ue motae, “Peꞌihilaroe mbio hanu nopotae io poꞌotuhi gau 
hanu moꞌasingkeke intu! 7 Gagi, kongkonokaa Ue Ala ingki umalaakeꞌi 
kara-kararo bawaaNo hanu mebooli ndi Wono meene ma malo, ma 
Wono nokaleu ingki umonto-ontoe tempo tumulungiꞌiro. 8  Rongeꞌito: 
Wono ingki ronga umalaakeꞌi pinogauro! Sine bano Ana Manusia 
hawe, danggaeke noꞌingki mohawe mia hanu mompeꞌaloꞌalo ndi Wono 
i tolino neu?”

Pandiri mongkona mia Parisi saru posinga sima
9 Iesu popauo mboꞌu pandiri neu hanu Nopohaweꞌi ndi mia 

hanu metotoakeꞌi mia susua, sine noperorohio koroi liono mentee. 
10 Nopotae Iesu, “Nggaae oruo mia hanu lumako i Rahari Ue Ala 
ingki mekakai. Hanu aso mia Parisi, hanu susuano aso mia posinga 
sima. 11 Mia Parisi intu mentade aso-asono ma mekakai, ‘Ue Ala, naku 
montarimakase ndi Nggomiu, akono naku nokaleu mengkena mia 
susua, hanu rumorangga, megaupi ba monsosabo, ma naku nokaleu 
mengkena posinga sima intu. 12  Naku mepuasa pendua aso minggu, 
ma naku mompowea ndi Nggomiu tia hopulu insi luwuno pohaweaku.’ 
13  Sine posinga sima intu mentade ola-olai ma mboꞌu nokaleu taha 
mensonge i langi. Tekonai notutupeꞌi radano wono motae, ‘O Ue Ala, 
pehohawa akuto, mia tehala neu!’ ”

14 Nopotae Iesu, “Rongeꞌito, i temporo mekule i raha, posinga sima 
intuto hanu pinokomenteero Ue Ala ma noꞌie mia Parisi intu. Akono 
sompo mia hanu umengkae koroino ingki pinetotoako, ma sompo mia 
hanu metotoakeꞌi koroino ingki inengka.”

Iesu barakatio tataboa
15 Aso tempo mehawe mia hadio powawo tataboaro ndi Iesu mano 

kenio ma barakatiꞌiro. Towono anaguruno Iesu sumueꞌi haintu, hiro 
mentekudakeꞌi mia hadio intu. 16  Sine Iesu moboio tataboa intu 
mano potae ndi anaguruNo, “Poꞌineeꞌito tataboa intu hawe ndi Naku! 
Indomo meꞌontoꞌiro, akono mia mengkena neuto hanu ingki gagi 
bawaari Ue Ala i laro pomparentaNo. 17 Rongeꞌito! Baisema hanu 
nokaleu tumarimae Ue Ala mengkena aso tataboa, nokaleu ingki 
tinarima i laro pomparentano Ue Ala.”

Mongkona mia sugi
18  Aso mia petewawo Iahudi mesikeno ndi Iesu, “Guru hanu moiko, 

mbio hanu ingki kupoweweu mano kuhaweꞌi tuwua hanu taihina 
tampulaano?”

19 Iesu mesikeno ndi wono, “Tembio maupotae Naku moiko? Nohina 
hanu moiko, saliwano Ue Ala liono. 20 Nekoto tumoꞌorio parenta-
parentari Ue Ala: ‘Iindo ponsosabo, iindo pompepate, iindo ponako, 
iindo gagi sabi mekotapi, ma pelangkaio ama ma inemu.’ ”

21 Sangkino mia intu, “Luwuno parenta intu umari kutondae 
mompamula kumongura.”

22  Rumongeꞌi haintu, Iesu motae, “Danggaae aso mboꞌu hanu 
ingki muweweuo: Asaeto luwu aga-agamu, weekeꞌito doino ndi mia 
karampini ma nggoꞌo ingki mohawe aga-aga i suruga. Umari intu 
ramaito tumonda Aku.” 23  Sine towono mia intu rumongeꞌi haintu, 
wono ntakau mokokolaro akono sugino.

24 Iesu tumoꞌorio mia intu mokokolaro aroa, ieto intu Wono motae, 
“Mapari ntakau tia mia sugi ingki mewinso i laro pomparentari Ue 
Ala! 25 Takau moruana aso unta mewinso i lowo seu, insi i asomia sugi 
mewinso i laro pomparentari Ue Ala.”

26  Mia hanu rumongeꞌi Iesu mepau ndenggua mpesikeno, “Bano 
ndeintu, isema hanu poli kinadudui?”

27 Iesu sumangki, “Hanu nokaleu matantu tiano mia, matantu tiari 
Ue Ala!”

28  Mano Peturu motae, “Kikiieto! Nggami mebintae luwu aga-aga 
mami ma tumonda Komiu.”

29 Nopotae Iesu, “Rongeꞌito! Mia hanu umari bintae rahano, ba 
kombiano, ba petiano, ba ama ineno, ba ana-anano akono parakaio Ue 
Ala, 30 mia intu ingki mohawe meluka mpali i tempo neu, ma i tempo 
hanu ingki hawe wono ingki pinowea tuwu hanu taihina tampulaano.”

Pompohawe koꞌotolu mongkona tebobarasani Iesu
31 Iesu moboio hopulu kaꞌoruo anaguruNo, mano potae ndi hiro, 

“Rongeꞌito! Ndeneu nggito lumako i Ierusale ma luwuno bambio hanu 
inukino io nabi-nabi mongkona Ana Manusia ingki pinokosompo. 
32  Wono ingki pineweangangko ndi mia noꞌie to Iahudi. Wono 
ingki pinonggari-nggari, pinepauliki, ma inonui. 33  Ma hiro ingki 
mebobarasae ma maro mpepateꞌI, sine i oleo koꞌotoluno, Wono ingki 
mule euno.”

34 Luwuno intu takau nokaleu romentoꞌorio io anaguruno Iesu. 
Pengkonaano insi pau-pauNo intu datewuni ndi hiro. Rokaleu 
mentoꞌorio Wono mepau mongkona mbio.

Iesu mokotompae aso mia morawu umpeda Ierikho
35 Tempono Iesu ingkito hawe i Ierikho, aso mia morawu tekonai 

medongko moꞌemaꞌema i wiwi sala. 36  Towono norongeꞌi mia hadio 
intu telalo, wono mesikeno, “Nggaae mbio?”

37 Rompotae ndi wono, “Iesu, mia Nasare telalo.”
38  Mano mia morawu intu kumora, “Iesu, inuleni Daudi! Pehohawa 

akuto!”
39 Mia hadio hanu i arono, mentekudakeꞌi ma mentenae wono komino, 

sine wono kumora ntakau mboꞌu, “Inuleni Daudi! Pehohawa akuto!”
40 Iesu menaanaa ma montena mia waweꞌi mia morawu intu ndi 

Wono. Towono nohawe, Iesu mesikeno, 41 “Mbio hanu tinungkaimu 
mano Naku weweuo ndi nggoꞌo?”

Sangkino mia morawu intu, “Ue, mano naku poli monsue.”
42  Mano Iesu motae, “Bano ndeintu ponsueto! Akono nggoꞌo 

mompeꞌaloꞌalo ndi Naku, nggoꞌo tompa.” 43  Tempokaa intu mboꞌu 
wono poli monsue, mano wono tumondae Iesu ma montarimakase 
ndi Ue Ala. Towono mia hadio sumueꞌi haintu, hiro luwuno umunde-
undeꞌiro Ue Ala.

Iesu saru Sakeu

19  1 Towono Iesu hawe i Ierikho, Wono melempa mpiha lumaloe 
inia langkai intu. 2  I inia langkai intu nggaae aso mia uluno 

posinga sima hanu sugi. Neeno Sakeu. 3  Ineheno sumueꞌi isema Iesu 
intu, sine akono mia takau hadio ma wono koroino owaꞌowaa, mano 
wono nokaleu poli sumueꞌi Iesu. 4 Gagi, wono melulu sumeꞌeluo mia 
hadio, mano pomaru i asompuꞌu keu, mano poli sumueꞌi Iesu hanu 
saraipo mboꞌu ingki telalo kituno. 5 Towono Iesu hawe i puꞌu keu intu, 
Wono mengkikii i wawono mano potae, “Sakeu, petiito madoo! Akono 
Naku asolakono merato i rahamu.” 6  Sakeu mompari-pari metii ma 
tumarimae Iesu i rahano saru mangaꞌu.

7 Sine luwuno mia hanu sumueꞌi haintu mompuꞌu mpepauki. Hiro 
mpotae, “Wono lumako merato i rahano mia hanu tehala!”

8  Sine i rahano, Sakeu mentade ma motae ndi Iesu, “Ue, entonga insi 
aga-agaku ingki kupeweangangkeꞌi ndi mia karampini; ma isematokaa 
hanu umari kupabebeꞌi, ingki kupokuleꞌi ndi wono luka opaa!”

f 19:13 aso doi wulaa: Tempo intu aso wuku doi wulaa mengkena gadino mia moꞌangga 
mosaeno asoꞌetu oleo.

9 Mano potae Iesu, “I oleo neu nggoꞌo ma luwuno peꞌasorahamu 
nokaduduio Ue Ala, akono nggoꞌo mboꞌu inuleno Burahima. 10 Akono 
Ana Manusia hawe ingki moꞌungke ma kumaduduio mia hanu 
tesosaelo.”

Pandiri mongkona doi wulaa
11 Towono Iesu saru mia hadio umpeda i Ierusale kongko mpiha 

romperorongeakeꞌi Iesu nopepau. Akono mia hadio mehalae haweno 
Iesu i Ierusale intu pomparentari Ue Ala ingkito hawe i tolino. Gagi 
Iesu motilalokeꞌi pauNo ako pandiri neu, 12  Nopotae, “Nggaaeto aso 
mia inuleno petewawo hanu lumako i tongku langkai hanu olai ingki 
pinokuku gagi datu, umaringgua mekule.

13  Aponopo lumako, wono moboio hopulu mia insi atano, mano 
powekeꞌiro teꞌoꞌaso mia aso doi wulaa. f Wono motae ndi hiro, 
‘Pebaluto saru doi neu tekonai naku lumako.’ 14 Sine mia peꞌaso 
tongkuno intu meꞌoꞌaliakeꞌi. Gagi, umarino wono lumako, hiro 
mompokatu tinena lumako ndi datu hanu ingki mokukuo motae, 
‘Nggami kimebehe mia neu gagi datu.’

15 Maupono ndenggua inuleno petewawo intu pinokuku gagi datu, 
umaringgua mekule i tongku langkaino. Wono ronga moboio ata-
atano meꞌaro ingki notoꞌorio baꞌopioto ura hanu nggaaeto romehaweꞌi. 
16  Ata amba-ambano hawe ma motae, ‘Ponggawa, aso doi wulaa hanu 
miweꞌaku intu umari kupogagio hopulu.’ 17 Nopotae ponggawa intu, 
‘Moiko takau wineweumu, nggoꞌo ata hanu moiko! Gagi laro bambio 
hanu otede nggoꞌo poli pineꞌaloꞌalo, naku ingki mokogagiko petewawo 
i hopulu inia langkai.’ 18  Ata koꞌoruo hawe ma motae, ‘Ponggawa, aso 
doi wulaa hanu muweꞌaku intu, umari kupokogagio olima.’ 19 Datu 
intu motae ndi ata intu, ‘Nggoꞌo ingki gagi petewawo i olima inia 
langkai.’

20 Ata hanu susua hawe ma motae, ‘Ponggawa, neꞌito doimu, naku 
numaae laro lenso. 21 Naku momee ndi ponggawa, akono ponggawa 
mia hanu mosia. Ponggawa moꞌalo mbio hanu noꞌie hanumu, ma 
ponggawa mobini wua i wita hanu nokaleu pinopahomu.’ 22  Datu intu 
motae ndi wono, ‘Nggoꞌo ata hanu mosaꞌo! Montonda pau-pau liomu 
naku ingki dumendako. Mutoꞌorio naku mia hanu mosia: naku moꞌalo 
mbio hanu noꞌie hanuku ma mobini wua i wita hanu nokaleu naku 

pahoe. 23  Bano ndeintu tembiokee doiku intu mautae weekeꞌi ndi mia 
hanu mompolempa doi? Mano, bakupekule poli kuꞌaleꞌi meronga saru 
anano?’ 24 Umaringgua datu intu motae ndi mia hanu pentade i kituno, 
‘Aleꞌi doi intu insi ndi wono ma weekeꞌito ndi ata hanu monaa hopulu 
doi wulaa intu.’ 25 Sine mia intu motae, ‘Ponggawa, wono nggaaeto 
monaa hopulu doi wulaa.’ 26  Datu intu sumangki, ‘Rongeꞌito! Mia hanu 
monaa, ndi wono ingki pinowea takau hadio mboꞌu. Sine mia hanu 
nokaleu monaa bambio, mbio hanu nggaae ndi wono ingki inalo mboꞌu 
insi ndi wono. 27 Ma ndeneu waweꞌito ramai iwali-iwaliku intu hanu 
nokaleu behe bano naku gagi datuno. Pepateꞌiroto luwu i aroku!’ ”

Iesu inunde-unde i Ierusale
28  Umarino Iesu popauo luwuno intu, Wono melempa i aroro lumako 

i Ierusale. 29 Towono hawe umpeda Betwage ma Betania i Toruku Saitu, 
Wono montena oruo mia anaguruNo lumako sumeꞌeluo. 30 Nopotae 
Iesu ndi hiro, “Lakoto i inia hanu i arono intu. Bano nggomiu mewinso 
i soꞌai, nggomiu ingki monsue aso kalide mongura teꞌonggo. Kalide 
intu apono hori nopesawikio mia. Pokolipae kalide intu ma waweꞌi 
ramai. 31 Bano mia mesikeno ndi nggomiu, ‘Tembio maipokolipae 
kalide intu?’ Potaeto, ‘Ue paraluo.’ ”

32  Koꞌoruo anaguruno Iesu intu lumako, ma mehaweꞌi luwuno 
mengkena hanu Nopotae. 33  Tekonai hiro mokolipae kalide intu, ueno 
motae ndi hiro, “Tembio maipokolipae kalide intu?”

34 Hiro sumangki, “Ue paraluo.” 35 Mano hiro waweꞌi kalide intu ndi Iesu. 
Umaringgua hiro numaae parewaro i wawo kalide intu ma tumulungio 
Iesu mesawi i wawono. 36  Tekonai Wono telalo saru mesawikio kalide 
intu, mia inturo pesombu-sombu mewileꞌi parewaro i sala.

37 Towono Iesu ingkito hawe i Ierusale, i sala hanu montindulu i 
Toruku Saitu, luwuno petonda-petondaNo hanu hadio intu mompamula 
kokora-kora saru mangaꞌua umunde-undeꞌi Ue Ala akono luwuno 
mohalia hanu umari romensabiio. 38  Hiro mengkumora, ma motae,

“Toꞌundeꞌiroto Datu hanu hawe
i laro neeri Ue!

Manangai i suruga,
ma inundeto Ue Ala i poꞌianga hanu takau i wawono!”

39 Baꞌopio mia Parisi insi olono mia hadio intu motae ndi Iesu, “Guru, 
tenaꞌito petonda-petondaMu mengkomino.”

40 Iesu sumangki, “Perorongeakeꞌi! Bano hiro mengkomino, watu-
watu neu ingki kumora.”

Iesu mebeekio Ierusale
41 Towono Iesu sani umpeda saru Ierusale, ma Nosueꞌi inia langkai 

intu, Wono mebeekio. 42  Nopotae, “Wainto takau, nggomiu ihino 
Ierusale! Takau moikoeto bano oleo neu nggomiu mentoꞌorio mbio 
hanu poli mowawo manangaia miu! Sine ndeneu haintu tewuni ndi 
nggomiu. 43  Ingki hawe tempono, i sua iwalimu moweweu rompongi-
rompongi boliliko; hiro ingki merumpako ma meꞌasiko i luwuno siu. 
44 Hiro ingki mokoropuko meronga luwuno ihi iniamu; ma nokaleu 
maupo teꞌaso watu ingki ropoꞌineeꞌi moꞌia metuda i poꞌiangano, akono 
nggoꞌo mukaleu tumoꞌorio tempono Ue Ala hawe ingki kumaduduiko!”

Iesu mewinso i Rahari Ue Ala
45 Umari intu Iesu mewinso i Rahari Ue Ala ma mompamula 

tumambae mia mpoꞌasa-asa kituno. 46  Nopotae ndi hiro, “I laro Boo 
Tutulu teꞌuki ndeneu: Ue Ala motae, ‘RahaKu ieto poꞌianga mekakai.’ 
Sine nggomiu mokogagio toruino ponakoa!”

47 Sompo oleo Iesu mompaguru i laro Rahari Ue Ala. Ulu-uluno 
petewawo pesombaa ma guru-guru agama, meronga petewawo-
petewawo Iahudi inehero ingki mepateꞌi Iesu. 48  Sine rokaleu mpohawe 
sala ingki weweuo haintu, akono luwuno mia motilalo mpiha 
merorongeakeꞌi, ma tesiu i pau-pauNo.

Pesikeno mongkona pabawari Iesu

20  1 I aso oleo, Iesu tekonai mompaguru ma mompohawe 
Kareba Moiko insi Ue Ala ndi mia hadio i laro Rahari 

Ue Ala. Ulu-uluno petewawo pesombaa ma guru-guru agama, 
meronga petewawo-petewawo to Iahudi, 2  hawe motae ndi Iesu, 

“Pauo ndi nggami mbio landono muweweuo luwuno intu? Isema 
hanu moweeko pabawa intu ndi Nggoꞌo?” 3  Iesu sumangki, “IneheKu 
mesikeno. Potae ndi Naku, 4 Iohane mobaho saru pabawani isema? 
Ue Ala ba mia?”

5 Mano pompamulato hiro mpepatudu, “Bano nggito motae, 
‘Saru pabawari Ue Ala,’ Wono ingki motae, ‘Bano ndeintu, tembio 
maitai mompeꞌaloꞌalo ndi Iohane?’ 6  Sine bano nggito motae, ‘Saru 
pabawano mia,’ luwuno mia ingki rumatu kito saru watu, akono hiro 
mompeꞌaloꞌalo mentee Iohane aso mia nabi.” 7 Gagi hiro sumangki, 

“Kikaleu tumoꞌorio.”
8  Mano Iesu motae ndi hiro, “Bano ndeintu Naku mboꞌu kukaleu 

ingki motae ndi nggomiu saru pabawano isema Naku weweuo luwuno 
neu.”

Pandiri mongkona poꞌangga-poꞌangga uma anggoro
9 Umari intu Iesu mopopauo ndi mia hadio intu, pandiri mengkena 

neu, “Nggaaeto aso mia hanu mompaho aso uma anggoro. Wono 
mesarokeꞌi uma intu ndi baꞌopio poꞌangga mano lako i tongku susua 
ma moꞌia mosae i soꞌai. 10 Towono hawe tempono moꞌopu wua anggoro, 
ueno uma intu mompakatu atano ndi poꞌangga-poꞌangga intu ingki 
tumarimae tiano. Sine poꞌangga-poꞌangga intu mentunduhio ata intu 
ma tumenae wono mekule saru kaae pemoa. 11 Mano ueno uma intu 
mompokatu mboꞌu aso mia ata hanu susua, sine ata intu hinanu mboꞌu 
ma rompepaulikikeꞌi poꞌangga-poꞌangga intu, mano tinena mekule 
saru kaae pemoa. 12  Umaringgua ueno uma intu mompakatu ata hanu 
koꞌotolu. Sine ata intu romehanuo mboꞌu io poꞌangga-poꞌangga intu 
ma romentadio i saliwano uma intu. 13  Pokoꞌariano ueno uma intu 
motae, ‘Naku ingki moweweu mbio mboꞌu? Naku ingki mokatuo anaku 
hanu kupehohawae. Kongkonokaa wono ingki ropelangkaio!’ 14 Sine 
towono poꞌangga-poꞌangga uma intu mensueꞌi anano ueno uma intu, 
hiro mpotae aso mia ma aso mia, ‘Wono neu anano ueno. Ramaito 
tompepateꞌi, mano nggito humaweꞌi tiano.’ 15 Mano hiro mediio 
meluarako insi uma intu mano pinepate.”

Mano Iesu mesikeno, “Bano ueno uma intu mekule, wono ingki 
moweweu mbio ndi poꞌangga-poꞌangga intu? 16  Kongkonokaa wono 
ingki hawe ma mepateꞌi poꞌangga-poꞌangga intu ma meweangangkeꞌi 
uma intu ndi poꞌangga-poꞌangga hanu susua.”

Rumongeꞌi haintu ropotae mia ndi Iesu, “Matantu uuhu!”
17 Sine Iesu mengkikii ndi hiro mano potae, “Bano ndeintu mbio 

pengkonaano hanu teꞌuki i laro Boo Tutulu neu?
‘Watu hanu tinadiro

powangu wangua,
gagieto watu hanu tepatonga.’

18  Luwuno mia hanu tedonta i watu intu, ingki tepupuro; ma isema 
hanu nodunsio watu intu ingki gagi awu.”

Mongkona pobara sima
19 Guru-guru agama ma ulu-uluno petewawo pesombaa mentoꞌorio 

mentee pandiri intu nopokonae Iesu ndi hiro. Akono intu inehero 
merakoe Wono tempo intu, sine hiro memomee ndi mia hadio. 20 Gagi 
hiro moꞌungke tempo hanu moiko. Hiro mobara mia hanu mengkena 
mia meꞌaroa momoli, mesikeno ndi Iesu maro poli mpohawe sala 
mempasalae, ma mewaweꞌi ndi pomparenta tongku. 21 Towono 
mia mentinena intu hawe ndi Iesu, hiro mpotae, “Guru, nekamito 
tumoꞌorio luwuno pinauMu ma pinaguruMu intu mentee. Nekamito 
tumoꞌorio Nggomiu mompaguru ako aroa momoli mongkona poꞌeheri 
Ue Ala ndi mia, akono Nggomiu mikaleu mobiniki mia. 22  Akono intu 
pauoto, montonda atora agamato, polikakee mobara sima ndi Datu 
Langkai ba uuhu?”

23  Sine Iesu tumoꞌorio pompabebero. Akono intu Wono motae, 
24 “Tisoe ndi Naku aso doi pera. Gambara ma neeni isemakee neu?”

Sangkiro, “Datu Langkai Romawi!”
25 Nopotae Iesu ndi hiro, “Bano ndeintu, weekeꞌito ndi Datu Langkai 

mbio hanu matantu tiano Datu Langkai, ma weekeꞌi ndi Ue Ala, hanu 
matantu tiano Ue Ala.”

26  Matantueto i arono mia hadio intu hiro nokaleu poli mohawe 
salampauni Iesu. Hiro mengkohali-hali ako sangkiNo maro 
mengkomino.

Pesikeno mongkona pewangua insi matea
27 Mano haweto ndi Iesu baꞌopio mia to Saduki, hanu nokaleu 

tumarimae motae nggaae pewanguno mia mate. Hiro mpesikeno ndi 

Wono, 28  “Guru, Musa umukio atora neu tiato: Bano aso mia tama 
mate ma wono nokaleu hina anano, mano petiano ingki mekombia 
saru bembano mano pompowea inule ndi mia hanu umari mate intu. 
29 Umari nggaae opitu mia mepetia. Hanu amba-ambano mekombia, 
mano mate nokaleu hina anano. 30 Umaringgua petiano mekombia 
saru bembano akano, sine wono mboꞌu mate nokaleu hina anano. 
31 Kegagia hanu mengkena tegagi mboꞌu saru petia koꞌotolu ma 
motilalo hawe hanu koꞌopitu. 32  Pokoꞌariano tina intu mate mboꞌu. 
33  I tempono mia mate winangu euno, kombiano isemakee tina intu? 
Akono opituꞌiro mepetia umari mekombia saru wono.”

34 Iesu sumangki, “Mia hanu tuwu ndeneu neu mekombia, 35 sine 
mia hanu menunu ingki mewinangu insi matearo, ma tuwu i tempo 
hanu ingki hawe, hiro nokaleu mpekombia. 36  Akono hiro nokaleu 
memate mboꞌu, kegagiano hiro mengkena malaꞌeka, ma nokaleu poli 
mate. Hiro ieto ana-anari Ue Ala, akono hiro umari winangu euno insi 
matea. 37 Musa mokomengkaae i laro menteea mia mate ingki tuwu 
euno. Laro inukino mongkona seko merui hanu melanga intu wono 
motae, Ue ieto ‘Ue Alaro Burahima, Ue Alani Isaki ma Ue Alani Iako.’ 
38  Gagi, Ue Ala intu noꞌie Ue Alano mia mate! Wono Ue Alaro mia 
hanu tuwu! Akono tiari Ue Ala, luwuno mia tuwu.”

39 Merongeꞌi haintu, baꞌopio guru agama motae, “Guru, sangkiMiu 
intu mentee ntakau.”

40 Akono intu hiro nokaleu mentaha mboꞌu mesikeno bambio ndi 
Iesu.

Mongkona Datu Pongkadudui
41 Iesu mesikeno ndi hiro, “Ndembioke poli topotae Datu 

Pongkadudui inuleno Daudi? 42  Akono Daudi motae i laro boo Nani 
poꞌunde Daudi,

‘Ue motae ndi Ueku:
Pedongkoto i asombali koanaKu,

 43 hawe Kuweweuo iwali-iwaliMu
i totono pelengkaruMu.’

44 Gagi bano Daudi motae Datu Pongkadudui intu ‘Ue’, ndembio 
mano poli Wono gagi inuleno Daudi?”

Peꞌoliwi mano pompeꞌinandai ndi guru-guru agama
45 Tekonai mia merorongeakeꞌi Iesu mepau, Wono motae ndi 

anaguruNo, 46  “Pompeꞌinandaito ndi guru-guru agama. Inehero 

mpelempa-lempa saru lambu hanu ondau, ma ineheno pinelangkai 
i olu-olu. Inehero mpedongko i poꞌianga hanu tenee i laro raha 
pesombaa ma i rame-ramea. 47 Hiro kumotapio bemba-bemba ma 
merukuo raharo. Ma ingki mewunio mosaꞌoro intu, hiro mpekakai 
ondau-ondau! Dendaro teꞌungga montondu takau!”

Pesombano aso mia bemba maritu

21  1 I laro Rahari Ue Ala, Iesu sumueꞌiro mia mensugi mpowinso 
pesombaro i laro poti pesombaa. 2  Iesu sumueꞌi mboꞌu aso 

bemba maritu mowinso oruo doi kate hanu takau deidei doano i 
laro poti intu. 3  Mano Iesu motae, “Kupauo komiu, bemba maritu 
neu mompowea torea hadio insi luwuno mia intu. 4 Akono hiro luwu 
mompowea pesomba insi toreano aga-agaro. Sine bemba neu takau 
maritu nopeweangangkeꞌi luwuno hanu nggaae ndi wono.”

Rahari Ue Ala ingki bineta
5 Nggaae mia hadio mepau mongkona bandembio moikono 

takau Rahari Ue Ala nopinarakai hanu rinamba-ramba ako watu 
memomoiko ma ako hadio rupano aga-aga pesomba. Iesu motae, 
6  “Luwuno hanu sinuemiu kituno, ingki hawe tempono maupo teꞌaso 
nohina watu ingki tepoꞌapi hangano ingki binetaki.”

Masusaa ma pobobarasaa
7 Anaguruno Iesu pesikeno ndi Wono, rompotae, “Guru, teꞌipia 

Rahari Ue Ala intu noꞌingki binetaki? Ma mbio tondonino, bano haintu 
ingki tegagi?”

8  Wono sumangki, “Pedagai, mano nggomiu indomo mimengkinotapi. 
Akono hadio mia ingki hawe ma mompake neeKu motae, ‘Nakuto 
neu!’, Ma ‘Nggaaeto tempono.’ Sine indo mimentondaꞌiro. 9 Indo 
momee bano nggomiu poronge kareba mongkona peꞌiwalia ma peteaꞌa. 
Luwuno intu ingki tegagi seꞌelu, sine intu apono tempono tampulaano 
wawontolino.” 10 Mano Iesu motilalokeꞌi pauno, Nopotae, “Tongku 
langkai ingki umewae tongku langkai ma kedatua ingki umewae 
kedatua. 11 Baꞌisua-sua ingki tegagi lelu hanu takau langkai ma haki 
lele ma mokoninggoa, ma ingki tegagi mboꞌu tondonino hanu takau 
minomeeako ma hanu mokokongiri i langi. 12  Sine seꞌeluno luwuno 
intu ingki tegagi, hiro ingki merako komiu mano weweu nsaꞌo komiu. 
Maro wawo komiu ingki meꞌinotuhi i raha pesombaano to Iahudi 
maimentinarungku. Nggomiu ingki winawo i arono datu ma mia 
momparenta akono mimentonda Aku. 13  Tempo intu nggomiu ingki 
popauo Kareba Moiko insi Ue Ala. 14 Akono intu, potodoeto aroa miu, 
indo mimebata-bata bambio ingki pompau petangkoro miu. 15 Akono 
Naku ingki mowee komiu pau pandea mano indono hina maupo teꞌaso 
ewa miu poli umewa komiu ma humapuo pinaumiu. 16  Nggomiu ingki 
nopeweangangkeꞌi mia motaꞌumu, petia-petiamu, peꞌaso kompomu 
saru wali-wali miu, ma baꞌopio mia i olomiu ingki pinepate. 17 Ma 
luwuno mia ingki umoꞌaliakomiu akono nggomiu petondaKu. 18  Sine 
maupo teꞌaso moli wuu i ulumu noleu ingki tetadi. 19 Bano nggomiu 
pompotea, nggomiu ingki mohawe tuwua.”

Mongkona tekaleno inia langkai Ierusale
20 “Taꞌulu mimensueꞌito inia langkai Ierusale romebolilio surodadu, 

toꞌorieto motae umpedaeto tekaleano inia langkai intu. 21 Tempono 
intu mia hadio hanu nggaae i wita Iudea asolakono hiro mpolai i 
torukuno-torukuno. Ma hanu i laro inia langkai, peluarako insi inia 
langkai, ma hanu nggaae i bungku inia langkai indomo nopewinso 
i laro inia langkai. 22  Akono tempo intu ieto tempo powaloaRo Ue 
Ala, mano ndeintu tegagito luwuno hanuto teꞌuki i laro Boo Tutulu. 
23  Memasolaꞌiroto tina hanu tekonai mentia ma tekonai pepoꞌuo anaro 
tempo intu. Ako ingki hawe marasaia hanu takau mokokongiri tempono 

g 21:30 tempono pinopaho ingki mewua: I laro pau Iunani nopotae tempo oloti nggaaeto 
umpeda.

hiri Ue ingki humukuo tongku langkai Isaraeli. 24 Nggaae hanu ingki 
pinepate ako ponai, mano winawo gagi hukua i tongku langkai susua; 
ma mia hadio hanu tai mentoꞌorio Ue Ala ingki lumolandae Ierusale 
hawe mano pingko tempo hanu ropatantuo Ue Ala tiaro.”

Hawero Ana Manusia
25 “Ingki nggaae tondonino i mataꞌoleo ma wulaa ma tongkimo 

hanu mompokohali-kohali. Luwuno mia wawontolino memomee ma 
bulalingo meꞌaroe bomba ma ruuno tahi. 26  Mia ingki mate hangano 
momee moꞌaro bambio ingki tegagi i luwuno wawontolino neu, 
akono luwuno pabawa i langi ingki tegagi lelu langkai. 27 Tempo intu 
mia ingki sumueꞌi Ana Manusia hawe i laro seru saru luwuno pabawa 
ma marambaNo. 28  Bano luwuno intu mompamula tegagi, pewanguto 
ma pokomorosoe aroamu, ako tekaduduia miu nggaaeto umpeda.”

Pandiri mongkona puꞌuno keu ara
29 Mano Iesu paukeꞌiro pandiri neu ndi hiro, Nopotae, “Kikiio puꞌuno 

keu ara ma puꞌuno keu mbiotokaa. 30 Tabulu mimensueꞌi puꞌuno keu 
intu nggaaeto mentuna, mimentoꞌorieto motae umpedaeto tempono 
pinopaho ingki mewua g. 31 Ndenggua mboꞌu bano nggomiu sumueꞌi 
haintu tegagi, mimentoꞌorieto motae Pomparentari Ue Ala to umpeda. 
32  Mimentoꞌorieto! Luwuno intu ingki tegagi, tempono luwuno mia 
tuwu ndeneu apono memate. 33  Langi ma wawontolino ingki puta, sine 
pauKu moꞌia hawe tampulaano.”

Oliwi mongkona pedagaia
34 “Dagaio koroi miu, mano aroa miu indono butu pompewowolo 

perame-ramea ma memolangu mpoꞌinu inua mokora, ma takau butu 
pompewowolo tuwua miu. Bano ndeintu nggomiu tai pepasadia 
towono oleori Ue hawe bingkosako. 35 Akono oleo intu ingki kumonae 
luwuno mia i wawontolino neu. 36  Pedaga-dagai mpiha saru mpekakai 
mano nggomiu mpohawe morosoa maimelipa insi luwuno hanu tegagi 
intu, mano nggomiu poli mpeꞌaro i arono Ana Manusia.”

37 Bano meene Iesu mompaguru i Rahari Ue Ala ma bano malo 
lumako i Tamungku Saitu ma merato soꞌai. 38  Sompo eriꞌerio luwuno 
mia meramai i Rahari Ue Ala ingki perorongea nopompaguru Iesu.

Iesu ingki pinepate

22  1 Oleo langkai Roti Tai Metape, hanu nineeako oleo Paska 
umpedaeto. 2  Ulu-uluno petewawo pesombaa ma guru-guru 

agama mpoꞌungke akala bandembio maro mempoli pepateꞌi Iesu, 
akono hiro memomee ndi mia hadio.

Iudasi mebungkuio Iesu
3  Mano Petewawo Onitu mewinso i laro pompewowolono Iudasi 

hanu nineeako Iskario aso mia insi olono hopulu kaꞌoruo anaguruni 
Iesu. 4 Iudasi lumako ndi ulu-uluno petewawo pesombaa ma ulu-
uluno podagai Rahari Ue Ala mepatudukeꞌiro bandembio mano 
poli nopeweangangkeꞌi Iesu ndi hiro. 5 Hiro takau memangaꞌu 
maro tepoꞌaso aroa ingki poweekeꞌi doi ndi wono. 6  Noꞌinduo, ma 
mompamula tempo intu, wono moꞌungke tempo hanu moiko ingki 
meweangangkeꞌi Iesu ndi hiro, indoro mentoꞌorio mia hadio.

Pepasadia ingki pongkaa Paska
7 Mano hawe tempono oleo langkai Roti Tai Metape ieto oleo 

langkai pogerea bimba Paska. 8  Mano Iesu tumenae Peturu ma Iohane, 
Nopotae, “Lakoto, pasadiae pongkaanga Paska tiato, mato mpongkaa.”

9 Hiro motae ndi Wono, “I suakee poꞌehe Miu kimpompasadia?”
10 Nosangki, “Bano nggomiu pewinso i laro inia langkai, nggomiu 

ingki tepotowokeꞌi aso mia hanu mowawo kusi meꞌihi uwoi. Tondaeto 
i laro raha hanu nopewinsoio, 11 ma potaekeꞌi ueno raha intu, Guru 
mesikeno ndi nggoꞌo, ‘I suakee poꞌiangaKu saru anaguruKu ingki 
pongkaa Paska?’ 12  Ueno raha intu ingki tumisoe komiu aso bolongko i 
tuke hanu langkai, ma sangkaeto parakaino. Pasadiaeto luwu soꞌai.”

13  Mano Peturu ma Iohane lumako ma humaweꞌi luwu mengkena hanu 
pinauni Iesu ndi hiro. Mano hiro mempasadiae kaanga tiano Paska.

Popatantua Pongkaanga malo
14 Nohaweꞌi tempono, Iesu medongko mongkaa Paska meronga-ronga 

saru tinenaNo. 15 Nopotae ndi hiro, “Naku moꞌosu takau, mongkaa Paska 
neu meronga-ronga saru nggomiu indonopo Naku tebobarasa. 16 Akono 
Naku motae ndi nggomiu, Kukaleu ingki mongkaa Paska neu mboꞌu. 
Teꞌunggapo bano hawe tempono pomparentari Ue Ala ingki momparenta 
luwuno mia, ma hanu pinandiri i pongkaanga Paska neu nggaaeto 
pinokobuke, tempo intu Naku amba mongkaa Paska neu mboꞌu.”

17 Noꞌaleꞌi aso goleta anggoro mano pekakai moꞌunde ndi Ue Ala, 
mano potae, “Aleꞌito anggoro neu maimpoꞌinu mpetia-tia ndi luwu 
miu. 18  Naku motae ndi nggomiu, mompamula insi ndeneu Naku kaleu 
ingki moꞌinu mboꞌu anggoro hawe Pomparentari Ue Ala pinokobuke.” 
19 Umari intu Noꞌaleꞌi roti mano pekakai moꞌunde ndi Ue Ala, Notia-
tiae mano weekeꞌiro Nopotae, “Neꞌito koroiKu hanu pinesombaako 
tiano tekadudui miu, weweueto neu mano gagi pewowoloa miu ndi 
Naku.” 20 Ndengguaka mboꞌu goleta anggoro noweweuo umarino 
mpokaa mano potae, “Goleta anggoro neu ieto pedandino Ue Ala hanu 
wuꞌohu hanu tinandai ako reaKu hanu teꞌuwu tia miu.

21 Sine kikiieto! Mia hanu meweangangko Aku nggaae meronga 
Naku i meda neu. 22  Ako Ana Manusia laano ingki lumako bandembio 
nopinatantuako Ue Ala, sine masolaeto mia hanu meweangangkeꞌi!”

23  Mano hiro mompamula pesike-sikeno, isema insi hiro ingki 
moweweu ndenggua.

Pesusuu tempono mpongkaa malo
24 I olono anaguruno Iesu hiro pesusuu mongkona baisema insi 

ndi hiro hanu takau tenee. 25 Iesu motae ndi hiro, “Datu-datu tongku 
langkai hanu taeꞌie to Iahudi momparenta ihi iniaro ma mia hanu 
mompolempa pabawa romeneekeꞌi pontulungi mia hadio. 26  Sine 
nggomiu nokaleu poli ndeintu, sine baisema hanu pinelangkai i 
olomiu mano gagi mia pomparakai mengkena ata ndi mia pinarentano. 
27 Isemakee hanu takau langkai, wono hanu medongko mongkaa i 

meda, ba mia hanu parakaio? Matantu mia hanu medongko mongkaa 
intu, sine Naku nggaae olomiu moweweu mengkena ata. 28  I laro 
luwuno masusaaKu, nggomiu mpiha peronga-ronga saru Naku. 
29 Bandembio Ama umari moweeꞌAku pabawa moparenta ndenggua 
mboꞌu Naku ingki mowee komiu pabawa intu. 30 Bano ndeintu 
nggomiu ingki mongkaa ma moꞌinu aso meda saru Naku tempono 
Naku gagi Datu. Ma nggomiu ingki medongko i wawono hopulu 
kaꞌoruo kadera kedatua ingki moparenta hopulu kaꞌoruo tongku 
langkai Isaraeli.”

Iesu popauo mongkona pehapuno Peturu
31 Mano Iesu motae ndi Simo Peturu, “Simo, Simo, rongeꞌi! 

Petewawo Onitu nggaaeto pinowea tempo ingki umarahako 
komiu mengkena gandu pinesusua insi kulino mano hanu moiko 
pinasaliwa insi hanu mosaꞌo, 32  sine Naku umari mekakai tiamu, 
Simo, mano pompeꞌaloꞌalomu gagi moroso kampiha. Bano momolieto 
pompewowolomu mekule ndi Naku, pokomorosoeto pompeꞌaloꞌaloro 
petia-petiamu.” 33  Peturu sumangki, “Ue, naku meꞌindu mewinso 
i tarungku ma mate meronga-ronga Nggomiu!” 34 Sine Iesu motae, 

“Kupauokomu Peturu, aponoleu kokoroiꞌo manu, nggoꞌo pentoluto 
muhapu Aku motae mukaleu tumoꞌori Aku.”

Dompe, kandu, ponai
35 Mano Iesu mepau ndi hiro, “Temponoꞌari Kutena komiu melako 

indomo mpowawo kandu-kandu, tahine ba sapatu, nggaaeke tai 
sangka miu?”

Sangkiro, “Maupo teꞌaso nohina.”
36  Iesu motae, “Sine ndeneu, isema monaa kandu-kandu, mano 

waweꞌi, ndenggua mboꞌu hanu monaa tahine ma hanu tai monaa 
ponai, mano asae lambuno ma moꞌoli ponai. 37 Naku motae ndeneu ndi 
nggomiu akono hanu teꞌuki i laro Boo Tutulu asolakono pinokobuke 
ndi Naku, ‘Wono ingki tedoa i olono mia mosaꞌo’. Ako bambio hanu 
teꞌuki mongkona Naku tekonai pinokobuke.”

38  AnaguruNo motae, “Ue, neeto oruo ponai.”
Iesu sumangki, “Sangkaeto.”

Iesu mekakai i Getsemani
39 Mano Iesu bintae inia langkai ma mengkena asompihaNo lumako i 

Tamungku Saitu. AnaguruNo mboꞌu lumako meronga Wono. 40 Towono 

hawe i poꞌianga intu, Wono motae ndi hiro, “Pekakaito mano nggomiu 
indo mentedonta i laro pompopandei.” 41 Mano amba lumako olai tedei 
insi ndi hiro, olaino mangka aso peratoa watu mano penggolontuu 
ma mekakai, 42  Nopotae, “O Ama, baibehe aleꞌito marasaia neu insi 
ndi Naku, sine noꞌie poꞌeheKu poꞌineeꞌito mano poꞌehe Miukaa hanu 
tegagi.” [43  Aso malaꞌeka hawe ndi Wono mokomorosoe. 44 Wono takau 
marasai mano takau mekakai. Mokoꞌisono gagi mengkena iti-iti rea 
hanu tedodonta i wita.] 45 Mano Wono mentade insi pekakaiaNo ma 
mekule ndi anaguruNo, sine Nohaweꞌiro mentekoturi akono memasusa 
takau. 46  Nopotae ndi hiro, “Mombio maipoturi? Pewangu pekakai, 
mano nggomiu indono tedonta i laro pompopandei.”

Iesu rinako
47 Tekonai Iesu damepau, mehawe aso bawaa mia, hanu nowaweꞌi 

Iudasi, aso mia anaguruno Iesu. Mano amba Iudasi lumako ndi Iesu 
mano oae. 48  Sine Iesu motae ndi wono, “Iudasi, ako peꞌoamu intukee 
mupeweangangkeꞌi Ana Manusia?”

49 Towono anaguruNo hanu peronga-ronga saru Iesu Mengkikiio 
bambio ingki tegagi, hiro potae, “Ue, paraluke nggami umewaꞌiro ako 
ponai?” 50 Mano aso mia insi oloro umewae ata Petewawo Pesombaa 
Langkai nosoleio mano teꞌopu biri koanano.

51 Sine Iesu motae, “Sangkaeto intu.” Nokenio birino mia intu mano 
pokotompae.

52  Umari intu Iesu motae ndi ulu-uluno petewawo pesombaa ma ulu-
uluno podagai Rahari Ue Ala, ma petewawo-petewawo to Iahudi hanu 
mehawe merakoe, Nopotae, “Mimehalae Naku neu mia mporontu 
maimeramai saru ponai ma pontunduhi. 53  Menteeano sompo oleo 
Nakukaa mpiha i tonga-tongamiu i laro Rahari Ue Ala, mikaleu 
merako Aku. Sine ieto neu tempo miu pelelu ma ieto neu tempono 
pabawano hanu mosaꞌo moꞌangga.”

Peturu humapuo Iesu
54 Mano hiro merakoe Iesu ma waweꞌi i raha Petewawo Pesombaa 

Langkai. Peturu tumondae insi olai. 55 I tonga-tongano arono raha intu, 
mia mpopotuwu api ma hiro pedongko mebolilio, ma Peturu mboꞌu 
lumako medongko merongakeꞌiro. 56  Aso ata tina sumueꞌi medongko 
umpeda api, wono mekukuio, mano potae, “Mia neu mboꞌu wela 
meronga-ronga saru Iesu.”

57 Sine Peturu mehapu nopotae, “Noꞌie, Wono kukaleu tumoꞌorio!”

58  Nokaleu mosae umari intu aso mia susua sumueꞌi mano potae, 
“Nggoꞌo mboꞌu aso mia insi ndi hiro!”

Sine Peturu motae, “Noꞌie, naku uuhu!”
59 Baraꞌura aso jaa mboꞌu, aso mia susua mepau memanasaio, 

“Manasaeto mia neu mboꞌu meronga-ronga saru Wono, akono wono 
mboꞌu mia Galilea.”

60 Sine Peturu sumangki, “Mbio tinungkai miu, naku kaleu 
tumoꞌorio.” Tempono Peturu mepau, kumokoroiꞌoeto manu. 61 Iesu 
mewolili mengkikii ndi Peturu. Mano Peturu tepewolo motae Ue Iesu 
umari mepau ndi wono, “Apono kumokoroiꞌo manu oleo neu, pentoluto 
muhapu Aku.” 62  Mano Peturu meluarako mebee takau mompemasusa.

Iesu pinepalindoako ma hinanu
63  Mia hadio hanu tekonai medagaio Iesu, rompepalindokeꞌi 

ma rompopamula mentutunduhio. 64 Hiro mempopoe mataNo ma 
mesikenoe, “Ndekua pauo isema hanu tumunduhiko?” 65 Hadio mboꞌu 
pau-pau mosaꞌo romempauokeꞌi ndi Wono.

Iesu arono Pobitara Agama
66  Mansano meene tepokosiꞌiroto petewawo-petewawo to Iahudi, 

ulu-uluno petewawo pesombaa ma guru-guru agama maro mewaweꞌi 
Iesu meꞌaro i arono tepotowoaro mpuꞌu Pobitara Agamaro intu. 67 Hiro 
pepau ndi Iesu, “Bano Nggomiu Datu Pongkadudui pauo kamito.”

Sumangki Iesu, “Maupono Kupauo komiu mileu peꞌaloꞌaloe. 
68  Maupono Naku mesikeno ndi nggomiu, kongkonokaa mileu ingki 
sumangki. 69 Mompamula ndeneu Ana Manusia nggaaeto medongko i 
koanano Ue Ala Hanu Takau Pabawa.”

70 Hiro luwu potae, “Bano ndeintu Nggoꞌo neu Anari Ue Ala?”
Sumangki Iesu, “Nggomiu mpotae, Nakuto Anari Ue Ala.”
71 Mano hiro potae, “Nokaleu paralu mboꞌu sabi! Hangano nggaaeto 

merongeꞌi insi ngangaNo lioNo!”

Iesu i arono Pilatu

23  1 Mano luwuno bawaa intu mentade, ma mewaweꞌi Iesu 
meꞌaro ndi Pilatu. 2  I soꞌai hiro pompamula mentulurio, hiro 

mpotae, “Kimehaweꞌi Mia neu mompangasu tongku langkaimami ma 
umontoꞌiro pobara sima ndi Datu Langkai, ma mongkona koroino 
Nopotae Wono ieto Kerisitu Daturo to Iahudi.”

3  Mesikeno Pilatu nopotae, “Daturo to Iahudike Nggoꞌo?”

h 23:31 Akono, sekenopo Naku hanu taihina salaKu wineweu ndeintu, dembio teꞌungga 
ndi nggomiu.

Sumangki Iesu, “Nggoꞌo hanu motae.”
4 Nopotae Pilatu ndi ulu-uluno petewawo pesombaa ma mia hadio 

intu, “Kukaleu mohawe maupo teꞌaso pinogauno Mia neu hanu 
menunu mano ingki hinuku.”

5 Sine hiro takau pedadai ma motae, “Nopangasuꞌiro luwuno 
mia ako pompaguruNo i luwuno Iudea, mompamula insi Galilea 
hawe kiino.” 6  Towono Pilatu rumongeꞌi intu wono mesikeno, “Mia 
Galileake mia intu?” 7 Towono Pilatu tumoꞌorio motae Iesu aso mia insi 
pomparentano Herode, nopokatuo Iesu meꞌaro ndi Herode. Tempo intu 
Herode tekonai Ierusale.

Iesu i arono Herode
8  Towono Herode sumueꞌi Iesu, wono takau mangaꞌu. Akono 

mosaeꞌito noꞌingki kumikiio, ma moraru norongeꞌi karebaNo. 
Wono mboꞌu mangaꞌu ingki sumueꞌi bandembio Iesu nopoweweu 
aso mohalia. 9 Akono ndeintu Herode hadio pesikenono ndi Iesu, 
sine Iesu kaleu tekosi sumangki. 10 Tekonai intu ulu-uluno petewawo 
pesombaa ma guru-guru agama mpeꞌaro i aroro ma mentulurio 
hanu takau montondu. 11 Mano pompamula Herode saru surodaduno, 
pepaulikikeꞌi ma ponggari-nggario Iesu maro pompokonakeꞌi 
parewa pompelangkai mano pokatuo mekule euno ndi Pilatu. 
12  Oleo intu mboꞌu Herode ma Pilatu hanu seꞌeluno meꞌiwali, 
tepomoiko euno.

Iesu pinokule i arono Pilatu
13  Pilatu mokosio ulu-uluno petewawo pesombaa, Petewawo-

petewawo ma mia hadio, 14 mano potae ndi hiro, “Nggomiu mewaweꞌi 
Mia neu ndi naku, mimpotae Wono mompangasu mia hadio. Nggaaeto 
mimengkikiio umari kuparesae, sine luwuno hanu mentuluriokeꞌi 
nohina kupohawe ndi Wono. 15 Ndenggua mboꞌu pohaweno Herode, 
ieto mano pokatuo euno mekule ndi nggami. Menteeano nohina 
maupo teꞌaso hanu pinogauNo menunu mano pinepate. 16  Gagi naku 
ingki pandasae, mano amba kupokolipae.”

[17 Sompo oleo rame-rame Paska, Pilatu paralu mompokolipa aso 
mia hanu tinarungku tiano mia hadio.]

18  Sine mia hadio mengkumora, “Pepateꞌi Wono intu, pokolipae 
Baraba tiamami!” 19 (Baraba neu tinarungku akono moweweu 
peteaꞌa hanu tegagi i laro inia langkai intu ma akono wono 
mompepate.)

20 Pihapo mboꞌu Pilatu mepau kumora ndi hiro, akono ingki 
mokolipae Iesu. 21 Sine hiro mengkumora, “Pasoeto i keu pinotamba! 
Pasoeto i keu pinotamba!”

22  Nopotae Pilatu ndi hiro kopentoluno, “Mosaꞌoa mbio menteeano 
hanu pinogauno Mia neu? Nohina maupo teꞌaso hanu tai mentee 
kupohawe Nopompogau, hanu menunu mano pinepate, gagi naku 
ingki pandasae Wono, mano amba kupokolipae!”

23  Sine hiro takau mengkumora pedadai meꞌemae mano Iesu pinaso 
i keu pinotamba. Ma pokoꞌariano hiro ponangi ako pekorairo. 24 Mano 
Pilatu patantuo, umihiio poꞌemaro, 25 mano pokolipae mia hanu 
inemaro ieto Baraba hanu wininso i laro tarungku akono teposisalaa 
ma mompepate. Sine Iesu nopeweangangkeꞌi ndi hiro maro meweweuo 
montonda poꞌehero.

Iesu winawo ingki pinaso angkeu pinotamba
26 Towono surodadu Roma mewaweꞌi Iesu, hiro merakoe aso mia 

meneeako Simo insi Kirene hanu amba hawe insi bungku inia langkai 
Ierusale, maro medadaio poꞌahae keu pinotamba intu ma melempa i 
bungkuro Iesu. 27 Hadio mia petonda pelempa i bungkuNo, i olono hadio 
tina mpebeekio ma mensabangio Iesu. 28  Iesu mewolili ndi hiro ma 
motae, “Tina-tina Ierusale, nggomiu indomo mpebeeki Aku. Pebeekio 
koroi liomu ma ana-anamu. 29 Mano amba ingki hawe tempono hanu 
takau pompemarasai ma mia ingki motae, ‘Takau meꞌura tina hanu tai 
hori mentia hanu tai hori hinaanano ma nokaleu hori mepoꞌuo!’ 30 Mano 
mia ingki mepau ndi torukuno-torukuno, ‘Dunsi nggami!’ Ma tamungku-
tamungku, ‘Howui nggami!’ 31 Akono bano mia moweweu mengkena neu 
angkeu hanu tuwu, mbio hanu ingki tegagi angkeu motuꞌi!” h

32  Nggaae mboꞌu rinende oruo mia susua, ieto oruo mia mosaꞌo hanu 
ingki pinepate meronga-ronga saru Iesu.

Iesu pinaso i keu pinotamba
33  Towono hiro mehawe i poꞌianga hanu nineeako “Bangaꞌulu”, hiro 

mempasoe Iesu angkeu pinotamba ndenggua mboꞌu oruo mia mosaꞌo 
aso mia i koanaNo ma aso mboꞌu i manggaliNo. 34 Mano Iesu mekakai, 

“O Ama, paesiokeꞌiro halaro hangano rokaleu mentoꞌorio bambio hanu 
wineweuro.”

Ma surodadu-surodadu pontende loterei ingki petiae parewaNo. 35 Mia 
hadio hanu mpentade kituno romensueꞌi luwuno, petewawo-petewawo 
Iahudi mempasinggirio rompotae, “Wono umari montulungi mia susua, 
poꞌineeꞌito ndeneu, Notulungio koroiNo, bano Wono mentee Kerisitu, 
hanu bininikino Ue Ala.” 36 Ndenggua mboꞌu surodadu-surodadu 
mempasinggirio, maro meꞌumpedahio ma mpoweekeꞌI anggoro moꞌolo. 
37 Ma motae, “Bano Nggoꞌo ntuꞌu datu to Iahudi, tulungieto koroiMu!”

38  Nggaae mboꞌu inuki i angkeu pinotamba i wawo uluNo, “Ieto neu 
Datu To Iahudi.”

39 Aso mia mosaꞌo hanu pinaso intu mepaukikeꞌi, nopotae, “Noꞌiekee 
Nggoꞌo Kerisitu? Tulungieto koroiMu saru nggami!”

40 Sine mia mosaꞌo hanu aso mboꞌu kumuahakeꞌi walino intu, 
nopotae, “Mukaleu momeeke ndihiri Ue Ala? Sekonopo Nggoꞌo 
montarima hukua hanu mengkena. 41 Nggito laano tekona hinuku, 
hangano pototono wineweuto, sine Mia neu nokaleu mompogau 
maupo teꞌaso hanu tai mentee!” 42  Mano wono motae, “Iesu pewowolo 
aku, bano Nggoꞌo hawe gagi Datu!”

43  Nopotae Iesu ndi wono, “Naku motae ndi nggoꞌo, oleo neu mboꞌu 
nggoꞌo ingki meronga-ronga saru Naku i laro Paradesi.”

Mateno Iesu
44 Tempo intu oleo nggaaeto jaa hopulu kaꞌoruo tonga oleo 

mangka, mano luwuno wawo wita intu gagi worikidi hawe jaa otolu, 
45 hangano mataꞌoleo nokaleu mewanta. Rini bana i laro Rahari Ue Ala 
teberi tepeꞌoruo. 46  Mano Iesu mebooli meroku ntakau, “O Ama, i laro 
kaae Miu Kupeweangangkeꞌi penaaKu!” Ma umarino mepau ndenggua, 
tampula penaaNo.

47 Tempono petewawo surodadu Roma sumueꞌi bandembio hanu tegagi, 
wono umundeꞌiro Ue Ala. Nopotae, “Takau Mia neu, Mia hanu mentee.”

48  Ma umarino luwuno mia mehawe kituno hanu pengkikii, 
romensueꞌi bambio hanu tegagi intu, hiro pekule luwu saru 
mentutupeꞌi koroiro akono hiro amba pompenonoholi. 49 Luwuno mia 
hanu mentoꞌorio Iesu insi umpeda, tewinso tina-tina hanu mentondae 
Iesu insi Galilea, pentade insi olai maro mensueꞌi luwuno intu.

Iesu kinaburu
50-51 Tempo intu nggaae aso mia meneeako Iusupu insi inia 

langkai Arimatea i wita Iudea. Mia intu aso mia moiko ma mentee, 
ma monteꞌema Pomparentari Ue Ala. Maupono wono aso i oloro 

mia Pobitara Agama sine wono nokaleu tepokonakeꞌi wineweuro 
ma pohawero wali-walino. 52  Iusupu lumako meꞌaro ndi Pilatu ma 
umemae bakeno Iesu. 53  Mano amba wono motiio bakeno Iesu insi keu 
pinotamba, mano tongoe ako bana mopute molusa mano polendoe i 
laro kaburu watu hanu ponohori pinake.

54 Oleo intu, ieto oleo pepasadia ma oleo Pesombaano to Iahudi 
ingki pinamula. 55 Tina-tina hanu mehawe mperonga Iesu insi Galilea, 
mentondae Iusupu ma Mengkikiio kaburu intu. Hiro Mengkikiio mboꞌu 
bandembio bakeno Iesu nopinolendo. 56  Towono hiro mpekule, hiro 
mempasadiae rampa-rampa ma boka manamoꞌahi ingki mebokaio 
bakeno Iesu.

Oleo Pesombaano to Iahudi, hiro penanaa montonda atora hanu 
inukino i Musa.

Pewanguro Iesu

24  1 Oleo minggu, eriꞌerio takau, tina inturo melako i kaburu 
mowawo rampa-rampa hanu nggaaeto tepatinda. 2  Towono hiro 

mehawe i kaburu, watu popono kaburu intu nggaaeto tewalelo. 3  Ma 
hiro pewinso i laro kaburu, sine rokaleu damehaweꞌi bakeno Ue Iesu. 
4 Tekonai hiro pentade ma pompewowolo bambio hanu tegagi intu, 

bingkosako nggaae oruo mia mompake parewa hanu mongkilo takau 
mentade umpeda ndi hiro.

5 Hiro memomee takau maro petuundu hawe i wita, tekonai mia oruo 
intu mepau ndi hiro, “Mombio maimeꞌungkeꞌi hanu tuwu i olono mia 
mate? 6 Iesu nokaleu kua mboꞌu kiino. Wono nggaaeto mule! Mipewowoloe 
mbio hanu umari Nopauo komiu tempoNo damoꞌia i Galilea, 7 ieto motae 
‘Ana Manusia ingki ropeweangangkeꞌi i mia ntehala mano mate pinaso i 
keu pinotamba ma ingki mule euno i oleo koꞌotoluno.’ ”

8  Ma tina-tina inturo mentepewolo ako pauni Iesu. 9 Ma towono 
hiro pekule insi kaburu, hiro mempopauo luwuno intu ndi hopulu 
kaꞌaso anaguruNo ma luwuno petia hanu susuano. 10 Tina-tina intu 
ieto, Maria Magdalena, Iohana, ma Maria Ineno Iakobu, saru tina-
tina susua mboꞌu peronga-ronga saru hiro, mempopauokeꞌiro ndi 
anaguruNo. 11 Sine anaguruNo intu rohalae tina-tina inturo butu 
popauo hanu tai mentee. Ieto intu maro tai mpeꞌaloꞌaloe mbio hanu 
pinauro tina-tina inturo.

12  Maupono ndenggua Peturu mewangu ma melulu lumako i kaburu. 
Mansano mengkikii i larono, nosueꞌi bututoka bana tongono. Peturu 
kohali-hali mano pekule mesikeno i laro aroano mbiokee hanu tegagi.

Iesu mopokiio koroiNo i sala lumako Emau
13  Oleo intu mboꞌu, oruo mia petondaNo Iesu tekonai melempa 

lako i aso inia hanu meneeako Emau, olaino hopulu kaꞌaso kilo 
mangka insi Ierusale. 14 Tekonai pelempa, hiro pepau-pau mongkona 
luwuno hanuto tegagi. 15 Towono hiro tekonai pepau-pau ma 
mepoꞌeu pohawero, hawe Iesu umumpedahiꞌiro mano pelempa 
meronga-rongakeꞌiro. 16  Sine nggaae hanu benteꞌi mataro, mano 
hiro tai tumoꞌorio. 17 Mano Iesu motae, “Mbio mimpopauo tekonai 
mimpelempa?”

Ma hiro menaanaa ma raꞌiro masusaa. 18  Aso mia insi ndi hiro, 
neeno Kleopa, sumangki, “Butu Nggoꞌokee aso mia hanu amba hawe 
Ierusale, mau tai toꞌorio bambio hanu tegagi soꞌai i oleo-oleo telalo 
neu?”

19 Iesu motae, “Kegagia mbiokee Intu?”
Hiro sumangki, “Mbio hanu tegagi ndi Iesu mia Nasare intu. Wono 

ieto aso mia nabi. PepauNo ma wineweuNo takau pabawa ma menunu 
i aroro Ue Ala ma arono luwuno mia. 20 Sine ulu-uluno petewawo 

pesombaa ma petewawo-petewawomami meweangangkeꞌiRo mano 
pinepate, romempasoe angkeu pinotamba. 21 Hinaano nggami 
pomperorohi motae, ndi Wono hanu ingki hawe mokolipae tongku 
langkai Isaraeli insi iwali-iwalino! Sine oleo neu nggaaeto oleo 
koꞌotoluno towono luwuno intu tegagi. 22  Sine baꞌopio tina insi ndi 
nggami ropodedengke kami. Eriꞌerio takau tomelako i kaburu, 23  sine 
rokaleu mehaweꞌi bakeNo. Ma hiro mehawe saru kareba, motae 
nggaaeto mesabaako ndi hiro, malaꞌeka-malaꞌeka hanu popauo motae 
Iesu tuwu. 24 Baꞌopio wali-wali mami melako i kaburu maro mehaweꞌi, 
mentee laano hanu pinauro tina-tina intu sine rokaleu mensueꞌi Iesu.”

25 Mano Iesu motae ndi hiro, “Nggomiu mia mebebe! Momalu takau 
aroa miu. Mano nggomiu tai mpeꞌaloꞌaloe luwuno hanuto nopauo nabi-
nabi! 26  Noꞌiekee Kerisitu kongkonokaa memarasaio takau luwuno intu, 
mano amba mewinso i laro marambaNo?” 27 Mano Wono pauokeꞌiro 
mbio hanu teꞌuki mongkona Wono i luwuno Boo Tutulu, mompamula 
insi booni Musa ma luwuno boo nabi-nabi.

28  Umpedaꞌiroto i inia lakoaro Iesu seꞌelu mano ingki motilalokeꞌi 
pelempaaNo. 29 Sine hiro meꞌontoe, rompotae, “Mipoꞌiato meronga-
ronga saru nggami akono ndeneu nggaaeto ingki malo.” Mano Iesu 
mewinso moꞌia merongakeꞌiro. 30 Tempo Wono medongko mongkaa 
merongakeꞌiro, Iesu moꞌalo roti, mano pekakai moꞌunde ndi Ue Ala, 
nopeha-pehae roti intu, mano weekeꞌiro. 31 Tempo intu maro amba 
tumoꞌorio Iesu. Sine Wono nggaaeto mansa moliu insi oloro. 32  Hiro 
mepau aso mia ma aso mia, “Noꞌiekee aroato takau memangaꞌu 
towono nggaaeto mepau tongansala, pauo kito Boo Tutulu?”

33  Maro pentade motilalo mekule i Ierusale. I soꞌai romehaweꞌi 
hopulu kaꞌaso anaguruno Iesu tekonai mpepokosi meronga petonda-
petondaNo hanu susua. 34 Hiro motae ndi oruo mia intu, “Laano 
mentee Ue nggaaeto mule! Wono nggaaeto mopokikiio koroiNo ndi 
Simo!”

35 Mano koꞌoruo mia intu popauo, mbio hanu tegagi i tonga sala ma 
bandembio rotoꞌorio motae Iesu tempono Wono mompeha-peha roti.

Iesu mopokiio koroiNo ndi anaguruNo
36  Tekonai anaguruNo dapepau-pau mongkona haintu Iesu 

bingkosako mentade i tonga-tongaro ma motae ndi hiro, “Rodoa 
manangaia tia miu!”

37 Hiro mentededengke ma momee, romehalae hiro ponsue onitu. 
38  Sine Wono motae ndi hiro, “Mombio maimemomee ma mebata-bata 

i laro aroa miu? 39 Kikiio hangano paso i kaeKu ma i karuKu. Nakuto 
neu! Keni Aku mau kikiio! Akono onitu nohina bauno ma wukuno, 
mengkena hanu mimensueꞌi nggaae ndi Naku.”

40 TekonaiNo mepau Nopopokiiokeꞌiro kaeNo ma karuNo ndi hiro. 
41 Ma tempono hiro apono mompeꞌaloꞌalo, akono mangaꞌuro takau ma 
mengkohali-hali, Iesu mepau ndi hiro, “Nggaaeke ndi nggomiu kaanga 
kiino?” 42  Mano hiro moweekeꞌi aso mpole bou tinunu. 43  Iesu umaleꞌi 
bou intu, mano kaae i aroro.

44 Umari intu Wono mepau ndi hiro, “Hanuto tegagi intu umarieto 
Kupopauo komiu tempono Naku dameronga-ronga komiu motae 
luwuno hanu teꞌuki mongkona Naku laro booni Musa, nabi-nabi, ma 
Penani Poꞌunde-unde, kongkonokaa pinokobuke.”

45 Mano Iesu moweeꞌiro pontoꞌoria maro mentoꞌorio ihino Boo 
Tutulu. 46  Nopotae ndi hiro, “Nggaae teꞌuki i Boo Tutulu, asolakono 
Datu Pongkadudui ingki tebobarasa hawe mate ma mule insi olono 
mia mate i koꞌotoluno oleo. 47 Teꞌuki mboꞌu i Boo Tutulu, i laro 
pabawano neeRo, kareba mongkona pompenonoholia ma pompaesia 
hala pinalele i luwuno tongku langkai mompamula insi i Ierusale. 
48  Nggomiuto sabi insi luwuno hanu tegagi ndi Naku. 49 Ma Naku ingki 
mompokatu Penaa Mempori ndi nggomiu mengkena hanu dinandiRo 
AmaKu, sine asolakono mimpoꞌiakaa i laro inia langkai neu hawe 
nggomiu pinokomoroso ako pabawa insi Ue Ala.”

Pewuatakono Iesu i suruga
50 Mano Iesu waweꞌiro anaguruNo peluarako insi inia langkai 

hawe umpeda Betania. Kituno Noꞌengkae kaeNo ma barakatiꞌiro. 
51 Tekonaino barakatiꞌiro, Wono teponsua insi ndi hiro, teꞌengka 
lumako i suruga. 52  Hiro mpenggolontuu pesomba ndi Wono maro 
amba mpekule i Ierusale memangaꞌu takau. 53  Hiro mpiha mpoꞌunde-
unde ndi Ue i laro Rahari Ue Ala. 

